ಸಣ್ಣಾಟಗಳು: ಹುಟ್ಟು – ಬೆಳವಣಿಗೆ: ಬಯಲನು ತುಂಬುವ ಆಲಯದ ಬೆಳಕಿನ ಬೀಜಗಳು
ಕನ್ನಡ ವಿಶ್ವವಿದ್ಯಾಲಯಕನ್ನಡ ಸಂಸ್ಕೃತಿಯ ಬಹುತ್ವದ ನೆಲೆಗಳನ್ನು ಹುಡುಕುವ, ಗಟ್ಟಿಗೊಳಿಸುವ, ಹರಡುವ ಕಾಯಕವನ್ನು ನೋಂಪಿಯಂತೆ ನಡೆಸಿಕೊಂಡು ಬಂದಿದೆ. ಕನ್ನಡ ಸಂಸ್ಕೃತಿಯನ್ನು ಮತ್ತೆ ಮತ್ತೆ ನಿರ್ವಚನ ಮಾಡಿಕೊಳ್ಳುವ ಪ್ರಕ್ರಿಯೆಯಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಒಂದು ಆಡುಂಬೊಲವಾಗಿ ಕಾರ್ಯ ನಿರ್ವಹಿಸುತ್ತಿದೆ. ನಮಗೆ ಗೊತ್ತಿರುವ ಸಂಸ್ಕೃತಿಯ ಅರ್ಥಗಳ ಆಚೆಗೆ ಅನೂಹ್ಯ ಲೋಕಗಳ ಕಡೆಗೆ ತನ್ನನ್ನು ಮತ್ತು ಕನ್ನಡಿಗರನ್ನು ಒಯ್ಯುವ ಪಯಣದ ದಾರಿಗಳನ್ನು ರೂಪಿಸುವ ಮಹತ್ವದ ಸಾಹಸದ ಹೆಜ್ಜೆಗಳು ಮೂಡಿ ಬಂದಿವೆ. ಇದು ನಿರಂತರ ನಡೆಯಬೇಕಾದ ಬಹುದಾರಿಗಳ ಮಹಾಯಾನ.
ಇಪ್ಪತ್ತೊಂದನೆಯ ಶತಮಾನದ ಆರಂಭದಲ್ಲಿ ಜಾಗತೀಕರಣದ ಈ ಸಂಕ್ರಮಣ ಸ್ಥಿತಿಯಲ್ಲಿ ಕನ್ನಡ ವಿಶ್ವವಿದ್ಯಾಲಯದ ರಚನೆ ಮತ್ತು ಕಾರ್ಯಗಳು ಸವಾಲಿನವು ಮತ್ತು ಜವಾಬ್ದಾರಿಯವೂ ಆಗಿವೆ. ‘ಕನ್ನಡ’ ಎನ್ನುವ ಪರಿಕಲ್ಪನೆಯನ್ನು ಭಾಷೆ, ಸಾಹಿತ್ಯ, ಬದುಕು ಮತ್ತು ಅದರ ಆಧುನಿಕ ಸನ್ನಿವೇಶಗಳಲ್ಲಿ ಅರ್ಥೈಸುವ ಮತ್ತೆ ಕಟ್ಟುವ ಕೆಲಸವನ್ನು ಕನ್ನಡ ವಿಶ್ವವಿದ್ಯಾಲಯ ಒಂದು ಕಾಯಕದಂತೆ ಕೈಗೆತ್ತಿಕೊಂಡಿದೆ. ಕನ್ನಡ ಮತ್ತು ಅಭಿವೃದ್ಧಿ ಎನ್ನುವ ಎರಡು ಪರಿಕಲ್ಪನೆಗಳು ಎದುರು ಬದುರಾಗುವ ಆತಂಕ ಒಂದು ಕಡೆಯಾದರೆ, ಅವು ಒಂದನ್ನೊಂದು ಪ್ರಭಾವಿಸಿ ನೆರವಾಗುವ ಆವರಣವನ್ನು ನಿರ್ಮಾಣ ಮಾಡುವುದು ಇನ್ನೊಂದೆಡೆ ಇರುತ್ತದೆ. ಇಂತಹ ಸಂದರ್ಭದಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಈ ಸಂಬಂಧಿ ಯಾವ ಹೊಸ ಆಲೋಚನೆಗಳ ಸಂವಾದ ಮತ್ತು ಅದರ ಅನ್ವಯಿಕ ಸಾಧನೆಗಳಲ್ಲಿ ತನ್ನನ್ನು ತೊಡಗಿಸಿಕೊಳ್ಳಲು ಬಯಸಿದೆ.
ಕನ್ನಡವು ಕಾಗದರಹಿತ ಮಾಧ್ಯಮದಲ್ಲಿ ಕಾಣಿಸಿಕೊಳ್ಳುತ್ತಿರುವಾಗಲೂ ಪುಸ್ತಕ ರೂಪದಲ್ಲಿ ಕನ್ನಡ ಕೃತಿಗಳ ಪ್ರಕಟಣೆ ಸಮಾನಾಂತರವಾಗಿ ಕ್ರಿಯಾಶೀಲವಾಗಿ ನಡೆಯುವುದು ಬಹಳ ಮುಖ್ಯವಾದದ್ದು. ತಾಂತ್ರಿಕ ಮೌಖಿಕ ಮಾಧ್ಯಮದಲ್ಲಿ ಕನ್ನಡವು ಬಳಕೆಯಾಗುತ್ತಿರುವಾಗಲೇ ಕಾಗದದಲ್ಲಿ ಕನ್ನಡ ಅಕ್ಷರಗಳು ಮುದ್ರಣಗೊಂಡು ಕಣ್ಣಿಗೆ, ಕಿವಿಗೆ ಮತ್ತು ಮನಸ್ಸಿಗೆ ಕನ್ನಡವನ್ನು ಸಂವಹನಗೊಳಿಸುವ ಪ್ರಕ್ರಿಯೆ ನಿರಂತರವಾಗಿ ನಡೆಯಬೇಕಿದೆ. ಇಲ್ಲಿ ಪ್ರಕಟಗೊಳ್ಳುವ ಮಾಧ್ಯಮದೊಂದಿಗೆ ಅಭಿವ್ಯಕ್ತಗೊಳ್ಳುವ ಚಿಂತನಾ ಶರೀರವೂ ಮುಖ್ಯವಾದದ್ದು. ಭಾಷೆ, ಸಾಹಿತ್ಯ, ಕಲೆಗಳು, ವಿಜ್ಞಾನ, ತಂತ್ರಜ್ಞಾನ, ಸಮಾಜವಿಜ್ಞಾನ ಎನ್ನುವ ಬೌದ್ಧಿಕ ಗಡಿರೇಖೆಗಳನ್ನು ಕಳಚಿಕೊಂಡು ಕನ್ನಡ ಜ್ಞಾನವು ಕನ್ನಡ ವಿಶ್ವವಿದ್ಯಾಲಯದಲ್ಲಿ ರೂಪುಗೊಳ್ಳುವ ಮತ್ತು ಪ್ರಕಟಗೊಳ್ಳುವ ಪ್ರಕ್ರಿಯೆ ನಡೆಯುತ್ತಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಮಹತ್ವದ ಲೇಖಕರನ್ನು, ಕಲಾವಿದರನ್ನು, ವಿಜ್ಞಾನಿಗಳನ್ನು ಹಾಗೂ ಸಾಹಿತ್ಯ ಮತ್ತು ಸಾಹಿತ್ಯೇತರವಾದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಜನರಿಗೆ ತಿಳುವಳಿಕೆ ನೀಡಲು ಪ್ರಸಾರೋಪನ್ಯಾಸಗಳನ್ನು ಮಾಡಿಸುವ ಯೋಜನೆಯನ್ನು ರೂಪಿಸಿಕೊಂಡು ಅದರಂತೆ ಕಾರ್ಯ ನಿರ್ವಹಿಸುತ್ತಿದೆ. ಅತ್ಯಂತ ಸರಳವಾಗಿ ಈ ವಿಷಯಗಳನ್ನು ಕುರಿತು ಪರಿಚಯ ಮಾಡಿಕೊಡುವ ಈ ಉಪನ್ಯಾಸಗಳನ್ನು ಪುಸ್ತಕಗಳ ಮೂಲಕವಾಗಿ ಪ್ರಕಟಿಸುತ್ತಿದೆ. ಈ ಉಪನ್ಯಾಸ ಮಾಲೆ ಮತ್ತು ಅದರ ಉತ್ಪನ್ನಗಳಾದ ಈ ಚಿಕ್ಕ ಹೊತ್ತಿಗೆಗಳು ತುಂಬ ಜನಪ್ರಿಯವಾಗಿವೆ. ಈ ಮಾಲೆಯಲ್ಲಿ ಪ್ರಸ್ತುತ ಪುಸ್ತಕ ಪ್ರಕಟವಾಗುತ್ತಿದೆ.
‘ಸಣ್ಣಾಟಗಳು : ಹುಟ್ಟು – ಬೆಳಬಣಿಗೆ’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದು ಕೊಟ್ಟಿರುವ ಡಾ. ಗಂಗಾಧರ ದೈವಜ್ಞ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ. ಈ ಪುಸ್ತಕವನ್ನು ಅಂದವಾಗಿ ಪ್ರಕಟಿಸಿರುವ ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ ಸಹಾಯಕ ನಿರ್ದೇಶಕ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಅಭಿನಂದನೆಗಳು.
ಬಿ.ಎ. ವಿವೇಕ ರೈ
ಕುಲಪತಿ
ಸಣ್ಣಾಟಗಳು: ಹುಟ್ಟು – ಬೆಳವಣಿಗೆ (೧)
‘ಡಪ್ಪಿನಾಟ’ ಅಥವಾ ಸಣ್ಣಾಟ ಎಂದು ಕರೆಯಲ್ಪಟ್ಟಿರುವ ಈ ರಂಗ ಪ್ರಕಾರ ೧೮೬೦ಕ್ಕಿಂತಲೂ ಮೊದಲೇ ಅಸ್ತಿತ್ವ ಪಡೆದುಕೊಂಡಿತ್ತು. ‘ಸಣ್ಣಾಟ’ ಅಥವಾ ಡಪ್ಪಿನಾಟವೆಂಬ ಈ ರಂಗಪ್ರಕಾರ ಹುಟ್ಟಿಕೊಳ್ಳಲು ಅನೇಕ ಪ್ರೇರಣೆ ಪ್ರಭಾವಗಳು ಕಾರಣಗಳಾಗಿವೆ. ಅದರಲ್ಲಿ ಪ್ರಮುಖವಾಗಿ ಶೈವ ಪಂಥ, ವೈಷ್ಣವ ಪಂಥ, ಶಕ್ತಿ ಪಂಥ, ಬಹುರೂಪಿಗಳು, ಲಾವಣಿ, ಹರದೇಶಿ-ನಾಗೇಶಿ, ಸವಾಲ್-ಜವಾಬ್ ಕಾರಣಗಳಾಗಿವೆ. ‘ತಮಿಳುನಾಡಿನಲ್ಲಿ ಭಕ್ತಿ ಚಳುವಳಿಯನ್ನು ಆರಂಭಿಸಿದ ೬೩ ಜನ ಪುರಾತನರ ಪ್ರಭಾವದಿಂದ ಕರ್ನಾಟಕದಲ್ಲಿ ೧೨ನೆಯ ಶತಮಾನದ ಶಿವಶರಣರು ಭಕ್ತಿ ಚಳುವಳಿಯನ್ನು ಮುಂದುವರೆಸಿದರು. ರಾಜ-ಮಹಾರಾಜರ ಪರಿಪೋಷಣೆಯಲ್ಲಿ ಬದುಕು ಸಾಗಿಸುತ್ತಿದ್ದ ಜನ ಸಮುದಾಯ ಬೇಸತ್ತು ರೋಸಿ ಹೋಗಿತ್ತು. ಈ ಸಂದರ್ಭದಲ್ಲಿ ಶಿವಶರಣರು ಜನರಿಗೆ ಸಮಾಜ ಸುಧಾರಣೆ, ಮೋಕ್ಷದ ಪರಿಕಲ್ಪನೆ, ಕಾಯಕದ ಮಹತ್ವ, ಏಕದೇವೋಪಾಸನೆ, ಜಾತಿ, ಬೇಧ, ನೀತಿ, ಪ್ರಭುತ್ವದ ನಿರಾಕರಣೆ ಮುಂತಾದವುಗಳನ್ನು ತಮ್ಮ ವಚನಗಳ ಮೂಲಕ ಬಿತ್ತಿದರು. ಶಿವಶರಣರ ತತ್ವಗಳಿಂದ ಜನ ಸಾಮಾನ್ಯರು ಕ್ರಿಯಾಶೀಲರಾಗ ತೊಡಗಿದರು. ಶರಣರ ಆಂದೋಲನಗಳಲ್ಲಿ ತಮ್ಮನ್ನು ತೊಡಗಿಸಿಕೊಳ್ಳುವ ಮೂಲಕ ತಮ್ಮಲ್ಲಿರುವ ಜನಪದ ಕಲಾಪ್ರಕಾರದಲ್ಲಿ ಭಕ್ತಿ ಶಿವಶರಣರ ತತ್ವಗಳನ್ನು ತುಂಬಿ ಮೈಮರೆತು ಹಾಡಿ ಕುಣಿಯತೊಡಗಿದರು.[1] ಶರಣ ತತ್ವಗಳಿಗೆ ಮಾರು ಹೋದ ಬಹುರೂಪಿಗಳು ಶರಣರ ಆಂದೋಲನಗಳಲ್ಲಿ ಸಕ್ರಿಯವಾಗಿ ಭಾಗವಹಿಸುವುದರ ಮೂಲಕ ಶಿವನ, ಶರಣೆ ಮಹಿಮೆಗಳನ್ನು ತಮ್ಮ ಆಟಗಳಲ್ಲಿ ರೂಪಿಸಿಕೊಂಡು ಜನರಲ್ಲಿ ಭಕ್ತಿ-ಮುಕ್ತಿ ತತ್ವ ಬಿತ್ತರಿಸತೊಡಗಿದರು.
೧೨ನೆಯ ಶತಮಾನದಿಂದ ೧೬ನೆಯ ಶತಮಾನದವರೆಗೆ ದಾಸರು ಭಕ್ತಿ ಪಂಥವನ್ನು ಮುಂದುವರೆಸಿದರು. ಹರಿದಾಸರು ತಮ್ಮ ತತ್ವ, ಆಚಾರ ವಿಚಾರಗಳನ್ನು ಜನತೆಯ ಮನೆಯ ಬಾಗಿಲಿಗೆ ಹಾಡಿನ ಮೂಲಕ ಕೊಂಡೊಯ್ದರು. ಜನರಲ್ಲಿ ಭಕ್ತಿಯ ಹೊನಲು ಬಿತ್ತಿದರು. ಮುಂದೆ ಹರಿದಾಸರ ಪ್ರಭಾವದಿಂದ ದೇವರ ನಾಮಸ್ಮರಣೆಯನ್ನು ಬಿತ್ತಲು ಕೀರ್ತನವೆಂಬ ರಂಗಪ್ರಕಾರ ಹುಟ್ಟಿಕೊಂಡಿತು. [2] ವಾಕರಿಕ ಪಂಥ ಹುಟ್ಟಿ ಉತ್ತರ ಕರ್ನಾಟಕದ ಜನರು ಜಾತಿ ಮತ ಬೇಧವಿಲ್ಲದೆ ‘ದಿಂಡಿಯ’ ಮೂಲಕ ತಂಡೋಪತಂಡವಾಗಿ ವಿಠ್ಠಲನ ದರ್ಶನಕ್ಕೆ ಧಾವಿಸತೊಡಗಿದರು. ‘ಭಜನೆ’ ಎಂಬ ಪ್ರಕಾರ ಹುಟ್ಟಿಕೊಂಡಿತು.
ಶರಣರು ದಾಸರು ಭಕ್ತಿಯ ಮೂಲಕ ಜನರಲ್ಲಿ ಸಾಮಾಜಿಕ ಕ್ರಾಂತಿಯನ್ನುಂಟು ಮಾಡಿದರು. ಇದರ ಪರಿಣಾಮವಾಗಿ ಅನೇಕ ಜನಪದ ಕಲೆಗಳು ಪುನಶ್ವೇತನ ಪಡೆದುಕೊಂಡವು. ಅನೇಕ ಜನಪದ ಕಲೆಗಳು ಮರುಹುಟ್ಟು ಪಡೆದುಕೊಂಡವು. ಈ ಭಕ್ತಿ ಚಳುವಳಿಯ ಪ್ರೇರಣೆಯಿಂದ ಅನೇಕ ಪ್ರಕಾರದ ಕಲಾ ಮಾಧ್ಯಮಗಳು ಹುಟ್ಟಿಕೊಂಡು ಜನಪದ ರಂಗಭೂಮಿ ಅಸ್ತಿತ್ವ ಪಡೆಯಲು ಹೇಗೆ ಸಹಾಯಕವಾದವು. ಸಣ್ಣಾಟದ ಹುಟ್ಟಿಗೆ ಪ್ರೇರಣೆ ನೀಡಿದ ಶೈವ, ವೈಷ್ಣವ, ಶಕ್ತಿ ಪಂಥ, ಜನಪದ ಸಂಗೀತ, ಭಜನೆ, ಲಾವಣಿ, ಹರದೇಶಿ-ನಾಗೇಶಿ ಇವುಗಳ ಹಿನ್ನೆಲೆ ಅವಶ್ಯವೆಂದು ಮನಗಂಡು ಇಲ್ಲಿ ವಿಶ್ಲೇಷಿಸಲಾಗಿದೆ.
ಶೈವ ಪಂಥ
ಸಣ್ಣಾಟದ ಹುಟ್ಟಿನ ಬಗೆಗೆ ಅನೇಕ ಅಭಿಪ್ರಾಯಗಳನ್ನು ವಿವಿಧ ವಿದ್ವಾಂಸರು ಮಂಡಿಸಿದ್ದಾರೆ. ‘ಸಣ್ಣಾಟಗಳು ಶೈವ ಮತ್ತು ವೈಷ್ಣವ ಮತ ಪ್ರಚಾರದ ಉದ್ದೇಶದಿಂದಲೇ ಹುಟ್ಟಿದವೆಂಬುದಂತೂ ಸತ್ಯ. ಸಣ್ಣಾಟಗಳಿಗೆ ಮೂಲ ಪ್ರೇರಣೆ ಹನ್ನೆರಡನೇ ಶತಮಾನಕ್ಕಿಂತಲೂ ಪ್ರಾಚೀನ ಕಾಲದಿಂದ ಹರಿದು ಬಂದಿದೆ. [3] ಸಣ್ಣಾಟಗಳಲ್ಲಿ ಶೈವ ಮತ್ತು ವೈಷ್ಣವ ಮತ ಪ್ರಚಾರದ ಉದ್ದೇಶ ಮಾತ್ರ ಇರಲಿಲ್ಲ. ಶೈವ ಮತ್ತು ವೈಷ್ಣವ ಧರ್ಮದ ಪ್ರಚಾರಕ್ಕಾಗಿ ಸಣ್ಣಾಟಗಳು ಎಂದೂ ಪೈಪೋಟಿ ನಡೆಸಲಿಲ್ಲ. ಸಣ್ಣಾಟಗಳ ಮೂಲ ಉದ್ದೇಶ ಮನರಂಜನೆಯ ಜೊತೆಗೆ ಮಾನವರಿಗೆ ಮಾನವತ್ವದ ಕಲ್ಪನೆ ನೀಡುವುದೇ ಅತೀ ಮುಖ್ಯವಾಗಿತ್ತು. ಪ್ರತಿಯೊಂದು ಧರ್ಮವೂ ಮಾನವನ ಒಳಿತನ್ನೇ ಬಯಸುವಂತಹದ್ದಾಗಿದೆ. ಯಾವ ಧರ್ಮವೂ ಮಾನವರಿಗೆ ದಾನವ ಗುಣಗಳನ್ನು ಬೋಧಿಸುವುದಿಲ್ಲ. ಒಳ್ಳೆಯ ಆಚಾರ, ವಿಚಾರ, ತತ್ವ, ನೀತಿ ಯಾವ ಧರ್ಮದಲ್ಲೇ ಇರಲಿ ಅಂತಹ ಎಲ್ಲ ಧರ್ಮಗಳನ್ನು ನಮ್ಮ ಗ್ರಾಮೀಣ ಜನರು ಪ್ರೀತಿಸುತ್ತಾ ಬಂದಿದ್ದಾರೆ. ಶರಣರ, ದಾಸರ, ವಿಭೂತಿ ಪುರುಷರ ಯಾವ ಆಟಗಳನ್ನಾಡಿದರೂ ಕೂಡ ಅವುಗಳನ್ನು ಪ್ರೀತಿಸುವ ಹೃದಯವಂತರು ನಮ್ಮ ಈ ಗ್ರಾಮೀಣ ಪ್ರೇಕ್ಷಕರು. ಹೀಗಾಗಿ ಸಣ್ಣಾಟಗಳು ಮತ ಪ್ರಚಾರಕ್ಕಾಗಿ ಹುಟ್ಟಿ ಬಂದವು ಎಂದು ಮತೀಯತೆಯ ಭಾವನೆ ತಾಳುವುದು ಉಚಿತವಲ್ಲ. ಸಣ್ಣಾಟಗಳ ಉಗಮಕ್ಕೆ ಪ್ರೇರಣೆ ಹನ್ನೆರಡನೆಯ ಶತಮಾನ ಎಂದು ಅಭಿಪ್ರಾಯ ತಾಳಿದ್ದಾರೆ. ಸಣ್ಣಾಟ ರಂಗಭೂಮಿ ವಿವಿಧ ಜಾನಪದ ಕಲೆಗಳಿಂದ ಹಾಡುಗಳಿಂದ, ಆರಾಧನೆಗಳಿಂದ ಪ್ರೇರಣೆ ಪಡೆದುಕೊಂಡು ನಿರ್ದಿಷ್ಟವಾದ ರೂಪವನ್ನು ಹಂತ ಹಂತವಾಗಿ ರೂಪಿಸಿಕೊಂಡಿದೆ. ೧೨ನೆಯ ಶತಮಾನಕ್ಕೆ ಸಣ್ಣಾಟದ ಇಡಿಯಾದ ರೂಪ ಮಾತ್ರ ಇದ್ದಿರಲಿಲ್ಲ. ಆದರೆ ೧೨ನೆಯ ಶತಮಾನದಲ್ಲಿ ಪ್ರದರ್ಶನಗೊಳ್ಳುತ್ತಿದ್ದ ಜನಪದ ಕಲಾ ಪ್ರಕಾರಗಳು ಸಣ್ಣಾಟವೆಂಬ ರೂಪ ಪಡೆಯಲು ಪ್ರೇರಣೆ ನೀಡಿದೆ ಎಂಬುದಂತೂ ಸತ್ಯ. ಸಣ್ಣಾಟದ ಉಗಮ ಕುರಿತು ಅನೇಕ ವಿದ್ವಾಂಸರು ಅಭಿಪ್ರಾಯಗಳನ್ನು ವ್ಯಕ್ತಪಡಿಸಿದ್ದಾರೆ. ಅವುಗಳನ್ನು ಇಲ್ಲಿ ಉಲ್ಲೇಖಿಸಿದ್ದೇನೆ.
ಕನ್ನಡ ನಾಡಿನಲ್ಲಿ ಭಕ್ತಿ ಪಂಥಗಳು ಹುಟ್ಟಿಕೊಂಡು ಜನಮನದಲ್ಲಿ ಭಕ್ತಿಯ ಬೀಜವನ್ನು ಬಿತ್ತುವಲ್ಲಿ ಸಾಕಷ್ಟು ಕಾರ್ಯ ಮಾಡಿವೆ. ಅಂತಹ ಪಂಥಗಳಲ್ಲಿ ಶೈವ ಪಂಥ, ದಾಸ ಪಂಥ, ಬಹುಮುಖ್ಯವಾದವು. ಜೀವನವನ್ನು ಮಾಯೆ ಮುಸುಕಿದೆ ಆ ಮಾಯಾ ಪರದೆಯನ್ನು ಹರಿದೊಗೆದು ಗುರುವಿನ ಸಹಾಯದಿಂದ ಅರಿವನ್ನು ಮಾಡಿಕೊಳ್ಳುವುದೇ ಮುಕ್ತಿಯ ವಿಧಾನ, ಭಕ್ತಿ ಅದಕ್ಕೊಂದು ಪರಮ ಸಾಧನ, ಅಂತಹ ಶುದ್ಧ ಭಕ್ತಿ ಜನತೆಯಲ್ಲಿ ಪಸರಿಸಲೆಂದೇ ಸಾಧು ಸಂತರು, ಶಿವಶರಣರು, ದಾಸರು ಯತ್ನಿಸುತ್ತ ಬಂದರು. ತಮ್ಮ ಗುರಿ ಸಾಧನೆಗಾಗಿ ಭಕ್ತಿ ಸಾಹಿತ್ಯವನ್ನು ಎತ್ತಿ ಹಿಡಿದರು. ಭಕ್ತಿಯ ಮಹತ್ವ ಪಂಡಿತರಿಗಷ್ಟೇ ತಿಳಿದರೆ ಸಾಲದು ಅದು ಜನಸಾಮಾನ್ಯರ ಸೊತ್ತಾಗಬೇಕೆಂಬುದು ಇವರ ಹಂಬಲ. ಈ ಕಾರ್ಯ ನೆರವೇರಿಸಲು ಬಯಲಾಟ ಒಂದು ಉತ್ತಮ ಮಾಧ್ಯಮವೆಂದು ಅವರಿಗೆ ಮನವರಿಕೆಯಾದಂತಿದೆ. ಅಂದಿನಿಂದ ಕನ್ನಡದಲ್ಲಿ ಭಕ್ತಿ ಪ್ರಧಾನವಾದ ಸಣ್ಣಾಟಗಳು ಹುಟ್ಟಿಕೊಂಡು ಪ್ರದರ್ಶನ ಹೊಂದುತ್ತ ಬಂದಿವೆ ಅವು ನೀಡಿದ ಲೋಕಶಿಕ್ಷಣ ಅನುಪಮವಾದುದು. [4]
ಡಾ. ಎಂ.ಎಂ. ಕಲಬುರ್ಗಿ ಅವರು ‘ಪ್ರಾಚೀನ ಕನ್ನಡ ಶಿಷ್ಟ ಸಾಹಿತ್ಯದ ಬದಲಾವಣೆಗೂ ಕಾರಣವಾದ ವೀರ ಸಂವೇದನೆಗೆ ಪ್ರತಿಯಾಗಿ ತಲೆ ಎತ್ತಿದ ಹನ್ನೆರಡನೆಯ ಶತಮಾನದ ಭಕ್ತಿ ಸಂವೇದನೆ ಆಗಿದೆ. ಅಂದರೆ ಕನ್ನಡಿಗರ ‘ವೀರಕ್ಕೆ ಬದಲು ಭಕ್ತಿ’ ಯನ್ನು ಒಂದು ಮೌಲ್ಯವೆಂದು ಪರಿಗಣಿಸುತ್ತಲೇ ಶಿಷ್ಟ ಸಾಹಿತ್ಯದ ಚಂಪೂ ಹಿಂದೆ ಸರಿದು, ವಚನ ರಗಳೆ, ಷಟ್ಟದಿಗಳು ಮುಂದೆ ಬಂದಂತೆ ಜಾನಪದ ಸಾಹಿತ್ಯದಲ್ಲಿ ದೊಡ್ಡಾಟದ ಮಗ್ಗುಲಲ್ಲಿ ಸಣ್ಣಾಟ ಸೃಷ್ಟಿಯ ಸಂಕಲ್ಪ ಅಂದೇ ಅಂಕುರಿಸಿತೆಂದು ಅಭಿಪ್ರಾಯ ಪಡುವರು’.
‘ಕನ್ನಡ ನಾಡು ಭಕ್ತಿಯ ಬೀಡು. ಇಲ್ಲಿ ಅನೇಕ ಮತ ಪಂಥಗಳು ಹುಟ್ಟಿಕೊಂಡು ಭಕ್ತಿಯ ಹುಲುಸಿಗೆ ಕಾರಣವಾಗಿವೆ. ಈ ಮಾರ್ಗ ಹಿಡಿದವರಲ್ಲಿ ಶರಣರೂ ದಾಸರೂ ಪ್ರಮುಖರು. ತಮ್ಮ ತಮ್ಮ ಧರ್ಮಗಳನ್ನು ಪ್ರಚಾರಗೊಳಿಸುವುದಕ್ಕಾಗಿಯೇ ಇವರು ಸಣ್ಣಾಟಗಳ ಬೆನ್ನು ಹತ್ತಿದಂತಿದೆ’. [5]
‘ವೇಷಗಾರರ ಸಣ್ಣಪುಟ್ಟ ಪ್ರಸಂಗಗಳೇ ನಮ್ಮ ಸಣ್ಣಾಟಕ್ಕೆ ಮೂಲ ಆಧಾರ ಎಂದು ತಿಳಿಸುತ್ತಾ ಸಣ್ಣಾಟ ಮೊದಲು, ನಂತರ ದೊಡ್ಡಾಟ ಹುಟ್ಟಿತು. ಸಣ್ಣಾಟಗಳು ಪ್ರಾರಂಭದಲ್ಲಿ ಪೌರಾಣಿಕ ಹಿನ್ನೆಲೆಯುಳ್ಳಂತಹ ಕಥೆಗಳನ್ನೇ ಆಡುತ್ತಿದ್ದರು. ಅದು ಹನ್ನೆರಡನೆಯ ಶತಮಾನದಲ್ಲಿ ಹೊಸ ತಿರುವು ಪಡೆಯಿತು. ಆರ್ಥಿಕ ಶ್ರೇಣಿಯಿಂದ ಕೆಳವರ್ಗದ ಜನರ ಸೊತ್ತಾದ ಕಲೆಗಳನ್ನು ಕೇವಲ ಹೊಟ್ಟೆ ಹೊರೆಯುವುದಕ್ಕಾಗಿ ಕೆಲವು ಕಲಾ ಪ್ರದರ್ಶನಗಳನ್ನು ತಮ್ಮ ವೃತ್ತಿಯನ್ನಾಗಿಸಿಕೊಂಡ ಜನ ಈ ಕಲೆಗಳನ್ನು ‘ಕಾಯಕ’ ತತ್ವದಲ್ಲಿ ಅಳವಡಿಸಿಕೊಂಡಾಗ ಅವುಗಳಿಗೆ ಹೊಸ ಜೀವ ಪ್ರಾಪ್ತವಾಯಿತು. ಜನಪದ ಕಲೆಗಳ ಪುನರುಜ್ಜೀವನವಾಯಿತು. ಚೌಡಯ್ಯ ಶರಣ ಜೀವನಾಧಾರಿತ ಸಣ್ಣಾಟ ರೂಢಿಗೆ ತಂದನೆಂದು ಕಾಣುತ್ತದೆ. ಭಕ್ತಿ ಪ್ರೇರಣೆ, ಧಾರ್ಮಿಕ ಸ್ವರೂಪದ ಕಥಾವಸ್ತುಗಳನ್ನು ಬಳಸಿಕೊಳ್ಳುವ ಹಿನ್ನೆಲೆಯಲ್ಲಿ ಶರಣರಾಟಗಳು ಹುಟ್ಟಿಕೊಂಡವು. ಈ ಶರಣರಾಟಗಳು ಸಣ್ಣಾಟ ಪ್ರಕಾರದಲ್ಲಿ ವಿಶೇಷ ಸ್ಥಾನ ಹೊಂದಿದೆ. ಶರಣರ ತತ್ವಗಳನ್ನು ಕಣ್ಣಮುಂದೆ ಕಟ್ಟುವಂತೆ ಮಾಡುವುದರಿಂದ ಅವು ಜನಾಂಗದ ಪರಂಪರೆಯಲ್ಲಿ ಉಳಿದು ಬರಲು ಸಾಧ್ಯವಾಯಿತು’. [6]
ಹನ್ನೆರಡನೆಯ ಶತಮಾನಕ್ಕೆ ಶರಣರಾಟ ಎಂಬ ರೂಪ ಇತ್ತು. ಶಿವಶರಣರು ತಮ್ಮ ಮತ ತತ್ವ ಪ್ರಚಾರಕ್ಕೆ ಈ ಜನಪದ ರೂಪವನ್ನು ಬಳಸಿಕೊಂಡಿದ್ದರು ಎಂದು ತಿಳಿದುಕೊಳ್ಳಲು ಯಾವ ಆಧಾರಗಳೂ ಇಲ್ಲ. ಶಿವಶರಣರ ಆಂದೋಲನಗಳು ಜನರಲ್ಲಿ ಭಕ್ತಿ ಮತ್ತು ಕಾಯಕದ ಮಹತ್ವ ಬಿಂಬಿಸುವುದು ಪ್ರಮುಖವಾದ ಗುರಿಯಾಗಿತ್ತು. ಬಸವಣ್ಣ ಸಮಾಜಿಕ ಮತ್ತು ಆರ್ಥಿಕ ಸಮತೆಗೋಸ್ಕರ ಕ್ರಾಂತಿಕಾರಕ ಚಳುವಳಿಯನ್ನು ಪ್ರಾರಂಭಿಸಿದ. ಬಸವಣ್ಣನ ಈ ಚಳುವಳಿಯಲ್ಲಿ ಅನುಭವ ಮಂಟಪದಲ್ಲಿ ಉಚ್ಚ ಕುಲದವರಾರು ಮೊದಲು ಪ್ರವೇಶ ಮಾಡಲೇ ಇಲ್ಲ. ಇಲ್ಲಿ ಮೊದಲು ಪ್ರವೇಶಿಸಿದವರು ಕಾಯಕ ಜೀವಿಗಳು. ಬಿಜ್ಜಳನ ಆಸ್ಥಾನದಲ್ಲಿ ಅರ್ಥ ಮಂತ್ರಿಯಾಗಿ ಕಾರ್ಯ ನಿರ್ವಹಿಸುತ್ತಿದ್ದ ಬಸವಣ್ಣನಿಗೆ, ಆರ್ಥಿಕ ಮತ್ತು ಸಾಮಾಜಿಕ ಸಮತೆಯ ಮೂಲಕ ಮಾನವನ ಮತ್ತು ರಾಷ್ಟ್ರದ ಅಭಿವೃದ್ಧಿ ಹೇಗೆ ಸಾಧ್ಯ ಎಂಬುದನ್ನು ಕಂಡುಕೊಂಡಿದ್ದ. ರಾಷ್ಟ್ರದ ಜನತೆ ಸಮಾನವಾಗಿ ದುಡಿದು, ಸಮಾನವಾಗಿ ಹಂಚಿಕೊಂಡು, ಸಮಾನ ಸುಖದಲ್ಲಿ ಬದುಕಬೇಕು ಎಂಬುದು ಬಸವಣ್ಣನ ನಿಲುವಾಗಿತ್ತು. ೧೨ನೇ ಶತಮಾನಕ್ಕೆ ಕಾಯಕ ಯೋಗಿಗಳು ಅಸಮಾನತೆಯ ನೀತಿಯಲ್ಲಿ ಬೆಂದು ಹೋಗಿದ್ದರು. ಈ ಸಮಾಜದಲ್ಲಿ ಕಾಯಕ ಕರ್ಮಿಗಳ ಮಹತ್ವ ಏನು ಎಂಬುದನ್ನರಿತಿದ್ದರೂ ಮೇಲ್ವರ್ಗದ ಜನ ಅವರನ್ನು ತುಚ್ಫವಾಗಿ ಕಾಣುತ್ತಿದ್ದರು. ಕಾಯಕ ಜೀವಿಗಳು ಇಡೀ ಸಮುದಾಯವನ್ನು ನೋಡಿಕೊಳ್ಳುವುದು, ಇಡೀ ಸಮುದಾಯ ಈ ಕಾಯಕ ಜೀವಿಗಳನ್ನು ನೋಡಿಕೊಳ್ಳುವುದು. ಇದು ಪರಂಪರಾನುಗತವಾಗಿ ಸಾಗಿ ಬಂದ ವ್ಯವಸ್ಥೆ. ಇಲ್ಲಿ ಸಾಮರಸ್ಯ ಮುಖ್ಯ. ಸಮಾಜ ಮತ್ತು ಕಾಯಕ ಜೀವಿಗಳು ಒಂದರ್ಥದಲ್ಲಿ ಪರಾವಲಂಬಿಗಳೇ ಎಂದು ಹೇಳಬಹುದು. ರಾಷ್ಟ್ರಕ್ಕೆ ಅನ್ನ ಹಾಕುವ ರೈತ, ರೈತನ ಕಾಯಕಕ್ಕೆ ಸಹಕಾರಿಯಾದ ಬಡಿಗ, ಕಮ್ಮಾರ, ಸಮುದಾಯಕ್ಕೆ ಬೇಕಾದ ಮಡಿವಾಳ, ಚಮ್ಮಾರ, ಕುಂಬಾರ, ನೇಕಾರ, ಗಾಣಿಗ, ಮೇದಾರ ಮುಂತಾದವರ ವೃತ್ತಿಗಳು ಬೇರೆ ಬೇರೆಯಾಗಿದ್ದರೂ ತಾಂತ್ರಿಕವಾಗಿ ಒಬ್ಬರಿಂದೊಬ್ಬರಿಗೆ ಅನೇಕ ಸಂಬಂಧಗಳಿವೆ ಮತ್ತು ಒಬ್ಬರ ಮೇಲೆ ಒಬ್ಬರು ಅವಲಂಬಿತರಾಗಿದ್ದರು. ಎಲ್ಲಿ ಅವಲಂಬನೆ ಗಟ್ಟಿಯಾಗಿರುತ್ತದೆಯೋ ಅಲ್ಲಿ ಸಮಾಜ ಭದ್ರವಾಗಿರುತ್ತವೆ. ರೈತ, ಬಡಿಗ ಮತ್ತು ಕಮ್ಮಾರನನ್ನು ಅವಲಂಬಿಸಿ ಕೃಷಿ ವೃತ್ತಿ ಪ್ರಾರಂಭಿಸಿರುತ್ತಾನೆ. ಈ ಮೂವರಲ್ಲಿ ಸಾಮರಸ್ಯ ಅತ್ಯಗತ್ಯ. ಇವರಲ್ಲಿ ಸಾಮರಸ್ಯ ಇರದೇ ಹೋದರೆ ಎಂತಹ ಅನಾಹುತವಾಗುತ್ತದೆ ಎಂಬುದನ್ನು ನೋಡಬಹುದು. ಹದವರಿತ ಮಳೆಯಾದಾಗ ಭೂಮಿಯನ್ನು ಉತ್ತಿ ಬಿತ್ತಲು ರೈತನಿಗೆ ಬೇಕಾದ ಉಪಕರಣಗಳನ್ನು ಬಡಿಗ, ‘ಕಮ್ಮಾರ ತಯಾರಿಸಿಕೊಡದಿದ್ದರೆ ರೈತ ಬೆಳೆ ಬೆಳೆಯಲಿಕ್ಕಾಗುವುದಿಲ್ಲ. ರೈತ ಬೆಳೆ ಬೆಳೆಯದಿದ್ದರೆ ವರ್ಷವಿಡೀ ಕಾಯಕ ಜೀವಿಗಳು ಮತ್ತು ಸಮಾಜ ಆಹಾರವಿಲ್ಲದೇ ಕೊರಗಬೇಕಾಗುತ್ತದೆ. ಹರಿಜನರು ಪ್ರಾಣಿಗಳ ಚರ್ಮವನ್ನು ಸುಲಿದು ಹದಗೊಳಿಸಿ ಚಮ್ಮಾರನಿಗೆ ಕೊಡುವರು. ಕಮ್ಮಾರ ಚಮ್ಮಾರನಿಗೆ ಪಾದರಕ್ಷೆ ತಯಾರಿಸಲು ಬೇಕಾದ ಉಪಕರಣಗಳನ್ನು ರಚಿಸಿ ಕೊಡುವನು. ಇವರಿಬ್ಬರ ವಸ್ತುಗಳನ್ನು ಬಳಸಿಕೊಂಡು ಚಮ್ಮಾರ ಪಾದರಕ್ಷೆ ಸಿದ್ಧಪಡಿಸುತ್ತಾನೆ. ಹೀಗೆ ಉತ್ಪಾದನಾ ವ್ಯವಸ್ಥೆಯಲ್ಲಿ ಕಾಯಕ ಜೀವಿಗಳ ಮಹತ್ವ ಏನು? ಅವರಲ್ಲಿ ಸಾಮರಸ್ಯ ಇದ್ದರೆ ಮಾತ್ರ ಹೆಚ್ಚು ಉತ್ಪಾದನೆ ಸಾಧ್ಯ. ಉತ್ಪಾದನೆಯಿಂದ ರಾಷ್ಟ್ರದ ಅಭಿವೃದ್ಧಿ ಎಂಬುದನ್ನರಿತ ಬಸವಣ್ಣ ಕಾಯಕ ಜೀವಿಗಳಿಗೆ ಹೆಚ್ಚಿನ ಮಹತ್ವ ನೀಡಿ ‘ಕಾಯಕವೇ ಕೈಲಾಸ’ ಎಂದು ಸಾರಿದ. ಈ ಜಗತ್ತಿನಲ್ಲಿ ಕಾಯಕ ಜೀವಿಗಳಿಗಿರುವ ಮಹತ್ವ ಬೇರೆ ಯಾರಿಗೂ ಇಲ್ಲ. ಅಂತೆಯೇ ಕಾರ್ಲ್‌ಮಾರ್ಕ್ಸ್ ನಮಿಸುವ ಕೈಗಳಿಗಿಂತ ದುಡಿಯುವ ಕೈಗಳು ಬಲಿಷ್ಠ’ ಎಂದು ಹೇಳಿದ್ದಾನೆ. ಕಾಯಕಕ್ಕೆ ಇಷ್ಟೆಲ್ಲ ಮಹತ್ವವಿದ್ದರೂ ಅದು ೧೨ನೆಯ ಶತಮಾನಕ್ಕಿಂತ ಹಿಂದೆ ಗೌಪ್ಯವಾಗಿತ್ತು ಮತ್ತು ೧೨ನೆಯ ಶತಮಾನದವರೆಗೆ ವಿದ್ಯೆಯೊಂದೇ ವಿಶ್ವಾತ್ಮನನ್ನೊಲಿಸುವ ಸಾಧನವೆಂದು ವಿದ್ಯೆಗಷ್ಟೇ ಮಹತ್ವವಿತ್ತು. ಅಂದು ಕಾಯಕ ಜೀವಿಗಳೂ ವಿದ್ಯೆಯನ್ನು ಪಡೆಯಬೇಕೆಂದುಕೊಂಡರೂ ಬುದ್ದಿಜೀವಿಗಳು ಅವಕಾಶ ಕೊಡುತ್ತಿರಲಿಲ್ಲ. ೫ ಮತ್ತು ಕಾಯಕ ಜೀವಿಗಳನ್ನು ಸ್ವತಂತ್ರವಾಗಿ ಜೀವಿಸಲು, ಬೆಳೆಯಲು ಬಿಡುತ್ತಿರಲಿಲ್ಲ. ಈ ವ್ಯವಸ್ಥೆಯಿಂದ ಬೇಸತ್ತ ಕಾಯಕ ಜೀವಿಗಳು ಹೊರಬರಲು ಮತ್ತು ಅಂತಹ ವ್ಯವಸ್ಥೆಯ ವಿರುದ್ಧ ಹೋರಾಡಲು ಹಾತೊರೆಯುತ್ತಿದ್ದರು. ಒಂದೊಂದು ಸಲ ಕಾಯಕ ಜೀವಿಗಳು ‘ಬಡವನ ಸಿಟ್ಟು ದವಡೆಗೆ ಮೂಲ’ ಎಂದುಕೊಂಡು ಬುದ್ಧಿಜೀವಿಗಳು ಚಕ್ರವ್ಯೂಹದಲ್ಲಿ ಸಿಲುಕಿಕೊಂಡಿದ್ದರು. ಕಾಯಕ ಜೀವಿಗಳಿಗೆ ಈ ವ್ಯವಸ್ಥೆಯಿಂದ ಹೊರಬರಲು ಅವಕಾಶ ನೀಡಿದವ ಬಸವಣ್ಣ. ೧೨ನೆಯ ಶತಮಾನದಲ್ಲಿಯ ಅನೇಕ ಕೆಳವರ್ಗದ ಜನರು ತಾವು ಕಂಡುಕೊಂಡ ಪರಂಪರಾನುಗತವಾಗಿ ಬಂದ ಕಲೆಯನ್ನು ಪ್ರದರ್ಶಿಸುವ ವೃತ್ತಿಯನ್ನೇ ಅನುಸರಿಸಿಕೊಂಡವರಾಗಿದ್ದರು. ಬಸವಣ್ಣನಿಂದ ಪ್ರೇರಣೆ ಪಡೆದ ಕೆಳವರ್ಗದ ಕಲಾವಿದರು ತಮ್ಮ ಕಲೆಯಲ್ಲಿ ‘ಕಾಯಕ ತತ್ವ’ದ ಮಹತ್ವ ಸೃಷ್ಟಿಸಿ ಪ್ರತಿಬಿಂಬಿಸತೊಡಗಿದರು. ಬಸವಣ್ಣನ ಈ ಪ್ರೇರಣೆಯಿಂದ ಅವರಲ್ಲಿರುವ ಕಲೆ ಹೊಸರೂಪ ಪಡೆದುಕೊಂಡಿತು ಮತ್ತು ಅನೇಕ ಕೆಳವರ್ಗದ ಕಲಾವಿದರು ಬಸವಣ್ಣನ ಗುಂಪು ಸೇರಿ ತಮ್ಮ ತಮ್ಮ ವೃತ್ತಿಗಳ ಮಹತ್ವ ನಾವು ಸಮಾಜಕ್ಕೆ ಸಮುದಾಯಕ್ಕೆ ನಮ್ಮ ವೃತ್ತಿಯ ಮೂಲಕ ಏನನ್ನು ನೀಡಲು ಸಾಧ್ಯ ಎಂಬುದನ್ನು ಮನಗಂಡರು. ಬಸವಣ್ಣನೆಂಬ ಗುರುವಿನ ಮೂಲಕ ಭಕ್ತಿ ಮತ್ತು ಕಾಯಕದ ಮಹತ್ವ ಅರಿತ ಅನೇಕ ಕಲಾವಿದರು ಬೀದಿಗಿಳಿದು ವೇಷ ಹಾಕಿ ಜನಸಾಮಾನ್ಯರ ಮನಸ್ಸಿಗೆ ಹತ್ತುವಂತೆ ಸರಳವಾಗಿ ಶರಣರ ಭಕ್ತಿ ಮತ್ತು ಕಾಯಕದ ಮಹತ್ವ ಬಿತ್ತರಿಸಿದರು. ಇವೆಲ್ಲ ಏಕಪಾತ್ರಾಭಿನಯ ಹೊಂದಿದ ಗೀತರೂಪಕಗಳಾಗಿದ್ದವು.
ಬಹುರೂಪಿಗಳು
ಹನ್ನೆರಡನೆಯ ಶತಮಾನಕ್ಕಿಂತ ಪೂರ್ವದಲ್ಲಿಯೇ ಇದ್ದ ಬಹುರೂಪಿ ಜನಾಂಗ ವೇಷ ಧರಿಸಿ ತಮ್ಮಲ್ಲಿರುವ ಕಲೆಯ ಪ್ರದರ್ಶನ ನೀಡುವುದನ್ನೇ ವೃತ್ತಿಯನ್ನಾಗಿಸಿಕೊಂಡಿತ್ತು. ೧೨ನೆಯ ಶತಮಾನದ ಶಿವಶರಣರ ಆಂದೋಲನಗಳು ಇವರ ಮೇಲೆ ಪ್ರಭಾವ ಬೀರಿದವು. ಈ ಸಮುದಾಯದ ಚೌಡಯ್ಯ, ನಗೆಯ ಮಾರಯ್ಯ ಮತ್ತು ಕಲಕೇತ ಬೊಮ್ಮಯ್ಯ ಇವರು ಶಿವಶರಣರ ಗುಂಪು ಸೇರಿದ್ದರು ಎಂದು ಹೇಳಲಿಕ್ಕೆ ಸಾಕಷ್ಟು ಆಧಾರಗಳಿವೆ. ‘ಈ ಬಹುರೂಪಿಗಳ ಕಲೆ ಶರಣರ ಆಶ್ರಯದಲ್ಲಿ ಬೆಳೆದು ೧೨ನೆಯ ಶತಮಾನಕ್ಕೆ ಸಾಕಷ್ಟು ಪ್ರಚಾರ ಪಡೆಯಿತು ಮತ್ತು ಈ ಕಲೆ ಶಿವಶರಣರ ಕಾಲಕ್ಕೆ ಪ್ರಗತಿಯನ್ನು ಹೊಂದಿ ನಾಲ್ಕೈದು ಶತಮಾನ ಬದುಕಿ ಅದೃಶ್ಯವಾದಂತೆ ಕಾಣುತ್ತದೆ ಅಥವಾ ತನ್ನ ವೈಶಿಷ್ಟ್ಯ ಕಳೆದುಕೊಂಡು ವೇಷಗಾರರ ಸಂಪ್ರದಾಯದಲ್ಲಿ ಬೆರೆತಿರುವ ಸಾಧ್ಯತೆಯೂ ಇದೆ’. [7]
ಚೌಡಯ್ಯ ೧೨ನೆಯ ಶತಮಾನದ ವಚನಕಾರರ ಸಮಕಾಲಿನವ. ಇವನು ವಿವಿಧ ವೇಷಗಳನ್ನು ಧರಿಸಿ ಆಟ ಆಡುತ್ತಿದ್ದುದರಿಂದ ಇವನನ್ನು ಬಹುರೂಪಿ ಚೌಡಯ್ಯ ಎಂದೇ ಕರೆದಿರುವುದು. ಚೌಡಯ್ಯನ ಕಾಯಕ ಕುರಿತು ಎರಡು ವಚನಗಳಲ್ಲಿ ಹೀಗೆ ವ್ಯಕ್ತವಾಗಿದೆ.
‘ಇಂದು ಬಂದ ಬಹುರೂಪವ ನೋಡಿರಯ್ಯ..
ಠೇಕಣ್ಣ ಪ್ರಿಯನಾಗಿನಾಥ ಬಸವಣ್ಣನಿಂದ ಬದುಕಿದೆನು’[8]
‘ಇನ್ನಾಡುವೆ ಜಂಗಮ ರೂಪ ಅಲ್ಲಮನಂತೆ….
ಬಸವಣ್ಣನಿಂದ ಬದುಕಿತ್ತೇ ಲೋಕವೆಲ್ಲ’[9]
೧೨ನೆಯ ಶತಮಾನದಲ್ಲಿದ್ದ ಬಹುರೂಪಿಗಳು ತಮಗಿಷ್ಟವಾದ ಶರಣೆ ವೇಷಧರಿಸಿ ಆ ಮೂಲಕ ಶಿವ, ಕಾಯಕ ತತ್ವ, ಮಾನವ ಧರ್ಮ ಮುಂತಾದವುಗಳ ಬಗೆಗೆ ಏಕಪಾತ್ರದಲ್ಲಿ ಪ್ರದರ್ಶನ ನೀಡುತ್ತಿರಬಹುದು. ೧೨ನೆಯ ಶತಮಾನದಲ್ಲಿಯ ಶೈವ ವೈಷ್ಣವ ಧರ್ಮಗಳು ಪರಸ್ಪರ ದೂಷಿಸುತ್ತಿದ್ದವು ಎಂಬುದರ ಚಿತ್ರಣ ಬಹುರೂಪಿ ಚೌಡಯ್ಯನ ಹಿನ್ನೆಲೆಯಿಂದ ತಿಳಿದು ಬರುತ್ತದೆ. ಚೌಡಯ್ಯನು ಜನಸೇವ್ಯ ಧರ್ಮರತಿಯೆಂಬ ದಂಪತಿಗಳ ಮಗ. ಚಿತ್ರ ವಿಚಿತ್ರವಾದ ಬಹುರೂಪವನಾಡಿ ವಿದ್ಯವ ತೋರಿ ಭಕ್ತರಲ್ಲಿ ಕಾಯಕವ ತಂದು ಜಂಗಮಾರ್ಚನೆಯಂ ಮಾಡುತ್ತ ರೇಕಳಿಗೆಯಂಬ ಪುರದಲ್ಲಿ ಚವುಡಯ್ಯ ನಿರುತಿರಲು ಇತ್ತ ಕೋಟೆಗಿರಿಯೆಂಬ ಪಟ್ಟಣದರಸು ರಾಮ ದೇವನೆಂಬಾತನಲ್ಲಿ, ಭಾಸ್ಕರ ಭಟ್ಟನ ಮಗ ಅಚ್ಯುತನೆಂಬವನು ಗಾನ, ನರ್ತನ, ಜಾತಿಕಾರರ ವಿದ್ಯಮಂ ಕಲಿತು ಗಾನವಿದ್ಯಾ ಗಜೇಂದ್ರ ಸಿಂಹನೆಂಬ ಬಿರಿದ ಹೊಗಳಿಸಿಕೊಳುತಿರಲು, ಆ ವಾರ‍್ತೆಯಂ ಬಹುರೂಪಿ ಚವುಡಯ್ಯ ಕೇಳಿ ಕಾಯಕ ಮುಖದಿಂದಾ ಪಟ್ಟಣಕ್ಕೆ ಹೋಗಿ, ಶಿವಭಕ್ತರಲ್ಲಿ ತಮ್ಮ ವಿದ್ಯವಂ ತೋರಿ ಕಾಯಕಮಂ ಮಾಡುತ್ತಿರಲಾಗ ಅಚ್ಯುತ ಬಂದು ತಡವು ತರ್ಕಮಂ ಮಾಡಿ ಸೆಣಸಿ ತನ್ನ ವಿದ್ಯಮಂ ತೋರಲು ಜಾತಿಗಾರ ವಿದ್ಯದಲ್ಲಿ ಹದಿನೆಂಟು ಜಾತಿಯ ನೂರೊಂದು ಕುಲದ ವೇಷಮಂ ತೊಟ್ಟು ಭಾಷೆಯನ್ನಾಡುವಲ್ಲಿ ಅವನಿಗೆ ಬಾರದೆ ಸೋಲಲು ಗಾನ ನರ್ತನ ಭರತ ವಿದ್ಯದಲ್ಲಿಯ ಸೋಲಲು, ಅವನೆಲ್ಲವನು ಚವುಡಯ್ಯನಾಡಿ ತೋರಿಗೆದ್ದು[10] ಅವನ ಬಿರುದುಗಳನ್ನೆಲ್ಲ ಪಡೆದುಕೊಂಡನು ಈ ಹೇಳಿಕೆ ಬಹಳಷ್ಟು ವಿಚಾರಗಳ ಮೇಲೆ ಬೆಳಕು ಚೆಲ್ಲುತ್ತದೆ. ಚೌಡಯ್ಯನನ್ನು ಬಹುರೂಪಿಯೆಂದು ಸ್ಪಷ್ಟವಾಗಿ ಕರೆಯಲಾಗಿದೆ ಎಂದು ಡಾ. ಮಲಶೆಟ್ಟಿ ಅಭಿಪ್ರಾಯ ಪಡುತ್ತಾ ಚೌಡಯ್ಯ ಶಿವಭಕ್ತ, ಜಾತಿಕಾರರ ಅಚ್ಯುತ ವೈಷ್ಣವ ಬಹುರೂಪಿಗಳು ಮತ್ತು ಜಾತಿಕಾರರು ಪರಸ್ಪರ ಸ್ಪರ್ಧೆಯಲ್ಲಿ ತೊಡಗಿದ್ದ ಸಂಗತಿ ತಿಳಿಯುತ್ತದೆ. ಈ ಹೇಳಿಕೆಯ ಮುಂದಿನ ಭಾಗದಲ್ಲಿ ಶಿವನು ಚೌಡಯ್ಯನನ್ನು ಪರೀಕ್ಷಿಸಲು ಯಕನಾಥನೆಂಬ ಗಾರುಡಿಗನಾಗಿ ಬಂದು ಸ್ಪರ್ಧೆಗೆ ನಿಂತು ವಿಷ್ಣುವಿನ ದಶಾವತಾರಗಳನ್ನು ಪ್ರದರ್ಶಿಸುತ್ತಾನೆ. ಪ್ರತಿಯಾಗಿ ಚೌಡಯ್ಯನು ಶಿವನು ಇಪ್ಪತ್ತೈದು ಲೀಲೆಗಳನ್ನು ಅಭಿನಯಿಸಿ ಗೆಲ್ಲುತ್ತಾನೆ ಎಂದಿದೆ. [11] ಶೈವ ಮತ್ತು ವೈಷ್ಣವ ಧರ್ಮ ಒಂದಕ್ಕೊಂದು ಪ್ರತಿ ಸ್ಪರ್ಧಿಯಾಗಿದ್ದವು ಎರಡೂ ಧರ್ಮಗಳು ತಮ್ಮ ತತ್ವಗಳನ್ನು ಪ್ರತಿಬಿಂಬಿಸಲು ಅಂದು ಪ್ರಚಲಿತವಿದ್ದ ಜನಪದ ಕಲಾ ಮಾಧ್ಯಮಗಳ ಮೇಲೆ ಪ್ರಭಾವ ಬೀರಿದ್ದವು. ‘ಬಹುರೂಪಿಗಳು ತಮ್ಮ ತಂತ್ರ ಪ್ರದರ್ಶನಗಳ ಸಾಮರ್ಥ್ಯವನ್ನು ಸಂಗೀತ ನೃತ್ಯ ಕಲೆಗಳಿಂದ ಹೆಚ್ಚಿನ ಕೊಂಡಿದ್ದರೆಂದು ಅರ್ಥವಾಗುತ್ತದೆ.[12] ೧೨ನೆಯ ಶತಮಾನಕ್ಕೆ ಜನಪ್ರಿಯವಾಗುತ್ತಿದ್ದ ಶರಣಧರ್ಮದ ತತ್ವಗಳನ್ನು ಗಮನಿಸಿದ ವೈಷ್ಣವ ಧರ್ಮ ತಾನೂ ಬೆಳೆಯಬೇಕು ಎಂಬ ಹವಣಿಕೆಯನ್ನು ಹನ್ನೆರಡನೆಯ ಶತಮಾನದಲ್ಲಿಯೇ ಹೊಂದಿತ್ತು ಎಂಬುದು ತಿಳಿಯುತ್ತದೆ.
ಬಹುರೂಪಿಗಳು ಅಥವಾ ಜಾತಿಗಾರರು ಶೈವರ ಪರ, ದಾಸರು ವೈಷ್ಣನವರ ಪರ ನಿಂತು ನಾಟ್ಯದ ಸ್ಪರ್ಧೆಗಳಲ್ಲಿ ಭಾಗವಹಿಸುತ್ತಿದ್ದರು. ಈ ಎರಡೂ ಸಮುದಾಯಗಳು ನಾಟ್ಯ ಸಂಗೀತದಲ್ಲಿ ನುರಿತವರಾಗಿದ್ದರು ಎಂದು ತಿಳಿಯುತ್ತದೆ. ಈ ಸ್ಪರ್ಧೆಗಳು ಆಗಾಗ ನಡೆಯುತ್ತಿದ್ದವು. ಚೌಡಯ್ಯ ಮತ್ತು ಅಚ್ಯುತ ಪರಸ್ಪರ ಧರ್ಮದ ಪರವಾಗಿ ನಿಂತು ವಾದಗಳನ್ನು ಮಂಡಿಸುತ್ತಿದ್ದರು. ಇಂತಹ ಒಂದು ಸ್ಪರ್ಧೆಯ ಕಥೆ ಜನತೆಯಲ್ಲಿ ಹಾಡಾಗಿ ನಿನಾದಿಸಿದೆ.
‘ಛಪನ್ನ ದೇಶದಲ್ಲಿ ಒಪ್ಪಿದರು ಜಾತಿಗರು
ತಪ್ಪದಲೆ ಕಲಿತು ಕುಣಿಯದಕೆ ಶಿವರೂಪ’
ಗೀತ, ನೃತ್ಯ ನಾಟಕದ ಸೊಗಸಾದ ಚಿತ್ರ ಇಲ್ಲಿದೆ. ದಶರೂಪ, ಶಿವಲೀಲೆ ನಾಟಕಗಳ ನಾಟ್ಯದ ವರ್ಣನೆ, ಅಂದು ಲೋಕಪ್ರಿಯವಾಗಿದ್ದ ಜನಪದ ನಾಟ್ಯಗಳ ಪ್ರಕಾರಗಳನ್ನು ವಿವರಿಸುತ್ತದೆ. ಬಹುರೂಪಿಗಳು (ಜಾತಿಗಾರರು, ದೇವದಾಸರು) ರೂಪ ತೊಡುತ್ತಿದ್ದರು. ಗೀತದ ಭಾವಕ್ಕೆ ತಕ್ಕಂತೆ ನರ್ತಿಸುತ್ತಿದ್ದರು. ಚೌಡಯ್ಯ ಹಾಗೂ ಅಚ್ಯುತನ ನಾಟ್ಯದ ಸೊಬಗನ್ನು ಈ ಜನಪದ ಗೀತೆ ಸೊಗಸಾಗಿ ಚಿತ್ರಿಸಿದೆ[13] ಅಂದು ಬಹುರೂಪಿಗಳು ಪ್ರದರ್ಶಿಸುತ್ತಿದ್ದ ಆಟಗಳು ಏಕಪಾತ್ರದ ಜನಪದ ಗೀತರೂಪಕಗಳಾಗಿದ್ದವು. ಶಿವನ, ಶರಣರ ಲೀಲೆಗಳನ್ನು ತೋರಿಸುವ ಗೀತರೂಪಕಗಳು. ಅವು ಇಂದಿನಂತೆ ಸಣ್ಣಾಟದ ರೂಪ ಅಂದು ಪಡೆದಿರಲಿಲ್ಲ ಎಂದು ಸ್ಪಷ್ಟವಾಗಿ ಹೇಳಬಹುದು. ವಿಷ್ಣು, ಶಿವ ಮತ್ತು ಶರಣರ ತತ್ವಗಳನ್ನು ಪ್ರಚಾರ ಮಾಡುವುದಕ್ಕಾಗಿ ಅಂದು ಪ್ರಚಲಿತವಿದ್ದ ಜನಪ್ರಿಯ ಕಲಾಮಾಧ್ಯಮಗಳನ್ನು ರೂಪಾಂತರಿಸಿಕೊಂಡಿದ್ದರು ಎಂದು ಅಭಿಪ್ರಾಯ ತಾಳಬಹುದು.
ವಚನಕಾರರ ಕಾಲಕ್ಕೆ ಚೌಡಯ್ಯನಂತೆ ‘ನಗೆಯ ಮಾರಯ್ಯ’ ನೆಂಬ ಶರಣನು ಬಹುರೂಪಿಯಾಗಿರಬಹುದು. ಹಾಸ್ಯ ಪ್ರಸಂಗಗಳನ್ನು ಮಾಡಿ ತೋರಿಸಿ ಶಿವಭಕ್ತರನ್ನು ನಗಿಸಿ ಅವರಿಂದ ಹಣ ಪಡೆದುಕೊಂಡು ಬಂದು ದಾಸೋಹ ನಡೆಸುತ್ತಿದ್ದನಂತೆ. ನಗಿಸುವುದೇ ಅವನ ಕಾಯಕ. ನಯಸೇನ ‘ಬಹುರೂಪಿಯಂತೆ ಪೊತ್ತಿ ಗೊಂದವನಾಗದೆ’ ಎಂದಷ್ಟೆ ಹೇಳಿದ್ದಾನೆ. ಬಹುರೂಪಿಗಳ ವೇಷಭೂಷಣಗಳ ವಿವರ ತಿಳಿಸುವ ಚನ್ನಬಸವಣ್ಣನ ವಚನವೊಂದು ಹೀಗಿದೆ.[14]
‘ಮಣಿ ಮಾಲೆಗಳ ಹಾರ ಹೊಳೆವ ಮುತ್ತಿನ ದಂಡೆ….
ಕುಣಿವ ಪಾಡುವ ಬಹುರೂಪಗಳ ನಾಟಕ’[15]
‘ಬಸವ ಪುರಾಣದಲ್ಲಿ ಬರುವ ಕಲಕೇತ ಬೊಮ್ಮಯ್ಯನೆಂಬ ಶರಣನು ಬಹುರೂಪಿಯೆಂದು ಸ್ಪಷ್ಟವಾಗಿ ಹೇಳಿರದಿದ್ದರೂ ಅವನ ವೇಷಭೂಷಣ, ಸ್ವಭಾವ, ವೃತ್ತಿಗಳ ಮೇಲಿಂದ ಅವನೊಬ್ಬ ಹಾಸ್ಯ ಪಾತ್ರಗಳನ್ನು ವಹಿಸುವ ಬಹುರೂಪಿ ಎಂದು ಊಹಿಸಿದರೆ ತಪ್ಪಿಲ್ಲ. ಬಸವ ಪುರಾಣದ ಎರಡು ಪದ್ಯಗಳು ವೇಷ ಅಲಂಕಾರಗಳ ಬಗ್ಗೆ ಸಾಕಷ್ಟು ವಿವರಣೆ ನೀಡುತ್ತವೆ.[16]
‘ಮುಂದಲೆಯ ಮುಡಿ ನಡುವೆ ಭಸಿತವ
ದಂದವಿಂದೊಲೆದು ನಡೆವುತ ಗಹಗಹಿಸಿ ನಗುತ’[17]
‘ಗಿಲಿಕೆ ಘಲಿಕೆಲೆಂದುಲಿಯೆ ದಕ್ಷನ…
ಬೆಳೆಗುದುಗೆಯಂ ಬಲದ ಕರದಲಿ ಪಿಡಿದು ತಿರುವುತ್ತ’[18]
‘ಬಹುರೂಪಿಗಳು ಪೂರ್ತಿ ಜಾನಪದ ಕಲಾವಿದರಲ್ಲ. ಸಂಗೀತ, ಕುಣಿತ, ಮಾತುಗಳನ್ನು ಅಭ್ಯಸಿಸಿ ತಮ್ಮ ವೇಷಗಳಿಗೆ ಒಂದು ತರದ ಸುಸಂಸ್ಕೃತ ವಾತಾವರಣ ನಿರ್ಮಿಸಿಕೊಂಡಿದ್ದರು. ಆದ್ದರಿಂದ ಅವರ ಪ್ರದರ್ಶನಗಳು ರಾಜಸಭೆಯವರೆಗೆ ವ್ಯಾಪಿಸಿಕೊಂಡಿದ್ದವು.[19] ಬಹುರೂಪಿಗಳು ಕರ್ನಾಟಕದಾದ್ಯಂತ ಕಂಡುಬಂದರೂ ಬಳ್ಳಾರಿ ಜಿಲ್ಲೆಯಲ್ಲಿ ಅಧಿಕವಾಗಿದ್ದಾರೆ. ತರಬೇತಿ ಪಡೆದು ಶಿಷ್ಟ ಕಲಾವಿದರು ಎನಿಸಿಕೊಳ್ಳುವವರಿಗಿಂತ ಸುಂದರವಾಗಿ ಕುಣಿತ, ಸಂಗೀತ ಬಲ್ಲ ಇವರು ಜಾನಪದ ಕಲಾವಿದರಾಗಿದ್ದಾರೆ. ಹೀಗಾಗಿ ಬಹುರೂಪಿಗಳು ಪೂರ್ತಿ ಜಾನಪದ ಕಲಾವಿದರಲ್ಲ ಎಂದು ಹೇಳುವುದು ಸರಿ ಎನಿಸುವುದಿಲ್ಲ. ಹನ್ನೆರಡನೆಯ ಶತಮಾನ ಮತ್ತು ಅದಕ್ಕಿಂತ ಪೂರ್ವದಲ್ಲಿದ್ದ ಬಹುರೂಪಿಗಳು, ದಾಸರು ಮತ್ತು ಜಾತಿಗಾರರ ಪ್ರದರ್ಶನಗಳು ಜಾನಪದ ರಂಗಭೂಮಿಯ ನಿರ್ಮಾಣಕ್ಕೆ ಪ್ರೇರಣೆ ನೀಡುವಲ್ಲಿ ಪ್ರಮುಖ ಪಾತ್ರ ವಹಿಸಿವೆ ಎಂದು ನಿರ್ಧಾರ ತಾಳಬಹುದು.
‘ಬಹುರೂಪಿಗಳು’ ದಿನದಿನವೂ ಒಂದೊಂದು ಸೋಗು ಹಾಕಿಕೊಂಡು ಗ್ರಾಮೀಣ ಜನತೆಯ ಮನ ರಂಜಿಸುವುದನ್ನು ನಾವು ನೋಡುತ್ತೇವೆ. ಸ್ಥಾನಿಕ ಜೀವನವನ್ನು ಚಿತ್ರಿಸುವ, ಪೌರಾಣಿಕ ಕಥೆಗಳನ್ನು ಒಡಮೂಡಿಸುವ ವೇಷಗಳನ್ನು ಈ ಚರ ನಟರು ಧರಿಸಿ ತಮ್ಮದೇ ಆದ ಆಶು ಸಂಭಾಷಣೆಗಳಿಂದ ಜನರನ್ನು ರಂಜಿಸುತ್ತ ಬಂದಿದ್ದಾರೆ.
ಮತೀಯ ಗಲಭೆ ಜನಪದ ಕಲಾವಿದರ ಮೇಲೂ ಪ್ರಭಾವ ಬೀರಿತ್ತು ಎಂಬುದನ್ನು ಗಮನಿಸಬಹುದು. ‘ಬಹುರೂಪಿಗಳು ವಿನೋದದ ಸಂಭಾಷಣೆಗಳನ್ನು ಯೋಚಿಸುತ್ತಿದ್ದರು. ಒಂದು ಸಲ ಇಬ್ಬರು ಬಹುರೂಪಿಗಳು ಒಬ್ಬ ಬ್ರಾಹ್ಮಣನ ಹಾಗೂ ಒಬ್ಬ ಜಂಗಮನ ವೇಷ ತೊಟ್ಟು ಬಂದರು. ನನ್ನ ಧರ್ಮ ಹೆಚ್ಚು, ನನ್ನ ಧರ್ಮ ಹೆಚ್ಚು ಎಂದು ಅವರಿಬ್ಬರೂ ಜಗಳವಾಡುತ್ತಿದ್ದರು. ಜಗಳದಲ್ಲಿ ಪಕ್ಷ ಪ್ರತಿಪಕ್ಷಗಳ ವಾದ ನಡೆಯುತ್ತಿತ್ತು. ಕಡೆಗೆ ಜಂಗಮ ಬ್ರಾಹ್ಮಣನಿಗೆ ಒಂದು ಸವಾಲು ಹಾಕಿದನು. [20]
ಜಂಗಮ :ಏ ಹಾರುವ ಯಾಕೆ ನನ್ನ ಧರ್ಮ ಹೆಚ್ಚು ಎಂದು ಜಂಭ ಪಡುವೆ?
ಪರೀಕ್ಷಿಸೋಣ ಬಾ. ಸೌದೆಯ ಉರಿಯಲ್ಲಿ ನೀನು ಜನಿವಾರ ಎಸೆ, ನಾನು ಲಿಂಗ ಎಸೆಯುತ್ತೇನೆ. ಯಾವುದು ಸುಡುವುದಿಲ್ಲವೊ ಆ ಧರ್ಮ ಹೆಚ್ಚು.
ಬ್ರಾಹ್ಮಣ : (ಥಟ್ಟನೆ ಮರು ಸವಾಲು ಹಾಕುವನು) ಏ ಜಂಗಮ ಪರೀಕ್ಷೆ ಮಾಡುವುದಾದರೆ, ನಡೆ ಆ ಸೇದುವ ಭಾವಿಗೆ. ನೀನು ನಿನ್ನ ಲಿಂಗ ಎಸೆ, ನಾನು ನನ್ನ ಜನಿವಾರ ಎಸೆಯುತ್ತೇನೆ. ಯಾವುದು ನೀರ ಮೇಲೆ ತೇಲುತ್ತದೋ ಅದು ಹೆಚ್ಚು.
ಹೀಗೆ ವಿನೋದದ ಸಂಭಾಷಣೆಗಳು ನಡೆಯುತ್ತಿದ್ದವು. ಬಹುರೂಪಿಗಳದು ಸೋಗು ಹಾಕುವ ಒಂದು ಜಾತಿ ಊರೂರು ಅಲೆದಾಡಿ ಮನೆಮನೆಗೆ ಹೋಗಿ, ಅಭಿನಯಿಸಿ, ಹಾಡಿ, ಕುಣಿದು, ಉಪಜೀವಿಕೆಯನ್ನು ಗಳಿಸುತ್ತಿದ್ದರು[21] ಎಂಬುದಾಗಿ ತಿಳಿಯುತ್ತದೆ.
ಪ್ರಾಚೀನ ಕವಿಗಳು ಅಂದು ತಮ್ಮ ಪರಿಸರದಲ್ಲಿ ಪ್ರದರ್ಶಿಸಲ್ಪಡುತ್ತಿದ್ದ ಪಗರಣ, ನಾಳ್ಪಗರಣ, ಬಾಜನೆಗಬ್ಬ, ಬೆದೆಂಡೆ ಮೊದಲಾದ ವಿವಿಧ ಜಾತಿಯ ಜನಪದ ನಾಟಕ ರೂಪಗಳು. ಅವುಗಳನ್ನು ಪ್ರದರ್ಶಿಸಲ್ಪಡುತ್ತಿದ್ದ ಸಮುದಾಯಗಳ ಬಗೆಗೆ ಉಲ್ಲೇಖಿಸಿದ್ದಾರೆ. ಈ ಜನಪದ ನಾಟಕದ ರೂಪಗಳು ಕಾಲದಿಂದ ಕಾಲಕ್ಕೆ ವಿಕಾಸ ಹೊಂದುತ್ತಿದ್ದವು. ಕುಮಾರವ್ಯಾಸ ತನ್ನ ಸುತ್ತಲ ಪ್ರದೇಶದಲ್ಲಿದ್ದ ಜನಪದ ನಾಟಕಗಳ ರೂಪಗಳಿಂದ ಪ್ರಭಾವಿತನಾಗಿದ್ದ. ಕುಮಾರವ್ಯಾಸ ತನ್ನ ಕಾವ್ಯದಲ್ಲಿ ನಾಟಕದ ಹೋಲಿಕೆಗಳನ್ನು ಕೊಡುವುದನ್ನು ಅವಲೋಕಿಸಿದರೆ ಗೊತ್ತಾಗುತ್ತದೆ. ಜನಪದ ನಾಟಕಗಳಿಗೆ ಅವನು ತನ್ನದೇ ಆದ ‘ನಾಡಾಡಿಗಳ ನಾಟಕ’ ಎಂದು ಕರೆದಿದ್ದಾನೆ.
ನೋಡಲೀ ವ್ಯಥೆಯುಂಟೆ ಭುವನದ….
ನಾಡಾಡಿಗಳ ನಾಟಕದ ಫಣಿಯಲ್ಲಾರು ನೀನೆಂದ
‘ಇವಿಷ್ಟು ಉದಾಹರಣೆಗಳಿಂದ ಆತನ ಕಾಲದಲ್ಲಿ ನಾಟಕಗಳು ಅವು ಸಾಹಿತ್ಯಕ್ಕೆ ಉಚಿತವಾಗಿರಲಿ, ಅನುಚಿತವಾಗಿರಲಿ, ಸಾಕಷ್ಟು ಇದ್ದಿರಬೇಕು. ಅವನ್ನು ಆಗಾಗ ನಟಿ ಸುತ್ತಲೂ, ಅಭಿನಯಿಸುತ್ತಲೂ ಇದ್ದುದನ್ನು ಕುಮಾರವ್ಯಾಸ ಕಣ್ಣಾರೆ ಕಂಡಿರಬೇಕು. ಅವು ಕುಮಾರವ್ಯಾಸನ ಮನಸ್ಸಿನಲ್ಲಿ ಹೇಗೆ ನಾಟಿದವೋ, ಹಾಗೆಯೇ ಇನ್ನೇಷ್ಟೋ, ಪ್ರೇಕ್ಷಕರ ಮನಸ್ಸನ್ನು ಆಕರ್ಷಿಸಿ ಲೋಕಪ್ರಿಯವೂ ಆಗಿರಬೇಕು. ಆ ಕಾರಣವೇ ಅವೆಲ್ಲವೂ ತೀರ ಕನ್ನಡ ನಾಟಕಗಳೇ ‘ನಾಡಾಡಿಗಳ ನಾಟಕ’ ವಂತೂ ಕನ್ನಡವೇ ಆಗಿರಬೇಕು[22] ಎಂಬುದನ್ನು ಅನುಮೋದಿಸಬೇಕಾಗುತ್ತದೆ.
ಪ್ರತಿಯೊಬ್ಬ ಜನಪದ ಕಲಾವಿದ ತನ್ನದೇ ಆದ ಮತ ಧರ್ಮ ಹೊಂದಿರುತ್ತಾನೆ. ಅವನು ಹೊಸದೊಂದು ಮತವನ್ನು ಒಪ್ಪಿಕೊಂಡರೆ ಅಥವಾ ಅವನ ಮೇಲೆ ಇನ್ನೊಂದು ಧರ್ಮ ಪ್ರಭಾವ ಬೀರಿದರೆ ಅವನು ಮತ್ತು ಅವನಲ್ಲಿರುವ ಕಲೆಯ ಸ್ವರೂಪವೂ ಬದಲಾಗುತ್ತದೆ. ಕಾಲಕ್ಕೆ ತಕ್ಕಂತೆ ನೀತಿ ನಿಯಮಗಳು ಬದಲಾದಂತೆ ಪ್ರಬಲವಾಗಿ ಬೆಳೆಯುತ್ತಿರುವ ಮತ ಧರ್ಮಗಳು ಪ್ರಭಾವ ಬೀರಿದಂತೆ ಪ್ರದರ್ಶಿಸಲ್ಪಡುತ್ತಿದ್ದ ಕಲೆಯ ಸ್ವರೂಪಗಳು ಮತ್ತು ಕಲಾವಿದರು ಸ್ಥಿತ್ಯಂತರಗೊಳ್ಳುತ್ತಾರೆ. ೧೨ನೇ ಶತಮಾನದಲ್ಲಿ ಶರಣ ಧರ್ಮ ಉನ್ನತ ಸ್ಥಿತಿಯಲ್ಲಿತ್ತು. ಎಲ್ಲೆಡೆ ತನ್ನ ಪ್ರಭಾವವನ್ನು ಬೀರಿತ್ತು. ಅನ್ಯ ಧರ್ಮಗಳ ಮುಂದೆ ನನ್ನ ಧರ್ಮ ಶ್ರೇಷ ಎಂದು ಪ್ರತಿಪಾದಿಸುವ ಹಂತವು ಆಗ ಬೆಳೆದಿತ್ತು. ಈ ವಿಚಾರ ಕೇವಲ ಶೈವ ಧರ್ಮಕ್ಕೆ ಮಾತ್ರ ಸೀಮಿತವಾಗಿಲ್ಲ. ಜೈನ, ಬೌದ್ಧ, ವೈಷ್ಣವ ಧರ್ಮಕ್ಕೂ ಅನ್ವಯವಾಗುತ್ತದೆ. ೯, ೧೦ನೆಯ ಶತಮಾನದಲ್ಲಿ ಉನ್ನತ ಸ್ಥಿತಿಯಲ್ಲಿದ್ದ ಜೈನ ಧರ್ಮವು ತನ್ನ ಧರ್ಮದ ಶ್ರೇಷ್ಠತೆಯನ್ನು ಎತ್ತಿ ತೋರಿಸಲು ಇನ್ನೊಂದು ಧರ್ಮದ ಮೇಲೆ ಹೆಣಗಾಡಿದ್ದುದರ ಬಗೆಗೆ ಉಲ್ಲೇಖಗಳಿವೆ. ಧರ್ಮ ಧರ್ಮದ ನಡುವೆ ಸ್ಪರ್ಧೆಗಳು ಏರ್ಪಟ್ಟಾಗ ಸೋತವರು ಗೆದ್ದವರ ಧರ್ಮ ಸ್ವೀಕರಿಸುತ್ತಿದ್ದರು ಎಂಬುದು ಧರ್ಮಾಮೃತದ ಕಥೆಗಳಿಂದ ತಿಳದು ಬರುತ್ತದೆ. ‘ವಿಷ್ಣುವಿನ ಲೀಲೆಗಳಂತೆ ಶಿವ ಮತ್ತು ಜಿಣರ ಲೀಲೆಗಳನ್ನು ಅಡಿ ತೋರಿಸುವ ಬೇರೆ ಬೇರೆ ಧರ್ಮದ ಜಾತಿಗಾರರ ನಡುವೆ ಆಗಾಗ ಸ್ಪರ್ಧೆಗಳೇರ್ಪಡುತ್ತಿದ್ದವು. ಸೋತವರು ಗೆದ್ದವರ ಮೇಳದಲ್ಲಿ ಸೇರಿಕೊಳ್ಳುತ್ತಿದ್ದರು. [23] ವಿಷ್ಣುವಿನ ದಶರೂಪಗಳ ಲೀಲೆಗಳನ್ನು ಕುರಿತು ಆಟವಾಡಿ ತೋರಿಸುತ್ತಿದ್ದ ಕೊಟ್ಟಗಿರಿಯ ಅಚ್ಯುತನನ್ನು ಚೌಡಯ್ಯ ಸೋಲಿಸಿ ತನ್ನ ಮೇಳದಲ್ಲಿ ಅಚ್ಯುತನನ್ನು ಜೀತದಾಳಾಗಿ ಸೇರಿಸಿಕೊಂಡಿದ್ದ ಎಂಬುದನ್ನು ಗಮನಿಸಬಹುದು. ೧೨ನೆಯ ಶತಮಾನ ಶರಣದರ ಪ್ರಭಾವಕ್ಕೊಳಗಾಗಿದ್ದ ಜನಪದ ಕಲೆಗಳು ಮತ್ತು ಬಹುರೂಪಿಗಳು ಅದನ್ನು ಹಾಗೆಯೇ ಮುಂದುವರಿಸಿಕೊಂಡು ಬಂದವು ಎಂದು ಹೇಳಲಿಕ್ಕೆ ಆಗದು. ಕಾಲಕಾಲಕ್ಕೆ ವಿವಿಧ ಧರ್ಮಗಳ ಪ್ರಭಾವ ಈ ಕಲೆಗಳ ಮೇಲಾಗುತ್ತ ಬಂದಿದೆ. ಹೀಗಾಗಿ ಶರಣೆ ತತ್ವಗಳನನ್ನುಸರಿಸಿದ ಬಹುರೂಪಿಗಳು ಅವರ ಜನಪದ ಕಲೆಗಳು ಮತ್ತು ಗೀತರೂಪಕಗಳು ೨೦ನೆಯ ಶತಮಾನದವರೆಗೆ ಸಾಗಿ ಬಂದು ‘ಶರಣರಾಟ’ ಎಂಬ ರಂಗಪ್ರಕಾರವಾಯಿತು ಎಂದು ಹೇಳಲಿಕ್ಕಾಗದು. ‘ಶರಣರಾಟ’ ಎಂದು ಹೇಳಲ್ಪಟ್ಟಿರುವ ಆಟಗಳನ್ನು ಹೊರತುಪಡಿಸಿದರೂ ಸಣ್ಣಾಟಗಳೆಂದು ಕರೆಯಲ್ಪಟ್ಟಿರುವ ಈ ಆಟಗಳಲ್ಲಿ ಭಕ್ತಿ, ಜ್ಞಾನ, ಸಂಸಾರ, ವೈರಾಗ್ಯ, ಮುಕ್ತಿ, ಮಾಯೆ ಎಷ್ಟು ಪ್ರಮುಖವಾಗಿದೆಯೋ ಅಷ್ಟೇ ಇತರೆ ಪೌರಾಣಿಕ ಮತ್ತು ವೈಷ್ಣವ ಆಟಗಳಲ್ಲಿಯೂ ಕಂಡುಬರುತ್ತದೆ. ಹೀಗಾಗಿ ತಿರುನೀಲಕಂಠ, ಅಲ್ಲಮಪ್ರಭು, ಅಕ್ಕಮಹಾದೇವಿ ಎಂಬ ಸಣ್ಣಾಟದ ತಲೆಬರಹಗಳಿಂದ ಇವು ‘ಶರಣರಾಟ’ಗಳು ಎಂದು ಪ್ರತಿಪಾದಿಸುವುದು ಸೂಕ್ತವೆನಿಸಲಾರದು. ಶಿವಶರಣರ ತತ್ವಗಳ ಮತ್ತು ಸಣ್ಣಾಟಗಳ ತತ್ವಗಳ ನಿರೂಪಣೆಗಳಲ್ಲಿ ವ್ಯತ್ಯಾಸಗಳಿವೆ.

ಸಣ್ಣಾಟಗಳು: ಹುಟ್ಟು – ಬೆಳವಣಿಗೆ (೨)
ವೈಷ್ಣವ ಪಂಥ
ವೈಷ್ಣವ ಸಣ್ಣಾಟಗಳು ಎಂದು ಕರೆಯಲ್ಪಟ್ಟಿರುವ ಈ ಆಟಗಳ ಹಿನ್ನೆಲೆ ಕುರಿತು ಯೋಚಿಸುವುದು ಇಲ್ಲಿ ಅಗತ್ಯವಾಗಿದೆ. ‘ಉತ್ತರ ಕರ್ನಾಟಕದ ಬಯಲಾಟಗಳೆಲ್ಲ ಒಂದಿಲ್ಲೊಂದು ಧಾರ್ಮಿಕ ಆಂದೋಲನವನ್ನು ಆಧರಿಸಿಯೇ ಹುಟ್ಟಿ ಬಂದಿವೆ. ಧಾರ್ಮಿಕ ಚಳುವಳಿಯಾಗಿ ಒಂದು ಪಂಥದ ತತ್ವವನ್ನು ಸ್ವೀಕಾರ ಮಾಡುವುದಷ್ಟೇ ತಡ ಆ ತತ್ವ ಸಾಮಾನ್ಯನಿಗೆ ಹೋಗುವಾಗ ಸಗುಣವಾಗಿ ಕಥೆಯ ಮೈತೊಟ್ಟು ಬಯಲಾಟವಾಗಿದೆ. ಆದ್ದರಿಂದ ಸದ್ಯಕ್ಕೆ ಪ್ರಚಾರದಲ್ಲಿರುವ ಬಯಲಾಟಗಳನ್ನು ಈ ಮತ ಪಂಥಗಳ ಇತಿಹಾಸದ ಬೆಳಕಿನಲ್ಲಿ ನೋಡಬಹುದು[1] ಎಂಬ ಅಭಿಪ್ರಾಯ ಸರಿಯಲ್ಲ. ಜನಪದರ ಸಮೂಹಗಳ ಮಧ್ಯೆ ಬಾಳಿ ಬದುಕಿದ, ಪ್ರಾಚೀನ ಶಿಷ್ಟ ಕವಿಗಳೆನಿಸಿ ಕೊಂಡ ಅನೇಕರು ಒಂದಿಲ್ಲ ಒಂದು ಧರ್ಮದ ಚೌಕಟ್ಟಿಗೊ ಅಥವಾ ಧರ್ಮದ ನಿಯಂತ್ರಣಕ್ಕೊ ಒಳಪಟ್ಟಿರುವುದನ್ನು ಕನ್ನಡ ಸಾಹಿತ್ಯ ಚರಿತ್ರೆಯಲ್ಲಿ ಕಾಣುತ್ತೇವೆ. ವಡ್ಡಾರಾಧನೆಯ ಕರ್ತೃ ಶಿವಕೋಟಾಚಾರ್ಯ ಈ ಹಿನ್ನೆಲೆಯಲ್ಲಿ ಬೆಳೆದು ಬಂದವ. ಇವನಿಗೆ ರಾಜಾಶ್ರಯ ಇರಲಿಲ್ಲ. ಜನಪದರ ಮಧ್ಯೆ ಬಾಳಿ ಬದುಕಿದ ಇವನು ಅಂದು ಜನಪ್ರಿಯವಾಗಿದ್ದ ಜನಪದ ಕಥೆಗಳನ್ನು ಹೇಗೆ ಬಳಸಿಕೊಂಡು ಅದರಲ್ಲಿ ಜೈನ ಧರ್ಮದ ತತ್ವಗಳನ್ನು ತುಂಬಿ ತನ್ನ ಪರಿಸರದ ಜನತೆಗೆ ಆ ಧರ್ಮದ ತತ್ವಗಳನ್ನು ಬಿತ್ತರಿಸಿದ ಎಂಬುದು ಗೊತ್ತಿರುವ ಸಂಗತಿ. ವಡ್ಡಾರಾಧನೆಯ ಕಥೆಗಳಲ್ಲಿಯ ಜೈನಧರ್ಮದ ಚೌಕಟ್ಟನ್ನು ತೆಗೆದು ಹಾಕಿದರೆ ಅಲ್ಲಿರುವ ಬಹುತೇಕ ಕಥೆಗಳು ಜನಪದ ಕಥೆಗಳೇ ಎಂದು ಅನೇಕ ವಿದ್ವಾಂಸರು ಗುರುತಿಸಿದ್ದಾರೆ. ವಡ್ಡಾರಾಧನೆ ಕೃತಿ ಲಿಖಿತ ರೂಪದಲ್ಲಿದ್ದು ಅದು ಲಭ್ಯವಿದ್ದದ್ದರಿಂದ ಜನಪದ ಕಥೆಗಳನ್ನು ಒಂದು ಕಾಲಕ್ಕೆ ಒಂದು ಧರ್ಮ ತನ್ನ ತತ್ವಗಳನ್ನು ಬಿತ್ತರಿಸುವುದಕ್ಕೆ ಹೇಗೆ ಬಳಸಿಕೊಂಡಿತ್ತು ಎಂಬುದನ್ನು ಗಮನಿಸಲು ಸಾಧ್ಯವಾಗಿದೆ. ಸಮಾಜದಲ್ಲಿ ಅಂದು ಜನಪ್ರಿಯವಾಗಿದ್ದ ಅನೇಕ ಜಾನಪದ ಮಾಧ್ಯಮಗಳನ್ನು ಧರ್ಮ ಪ್ರಚಾರಕ್ಕಾಗಿ ಬಳಸಿಕೊಳ್ಳುತ್ತ ಬಂದಿದ್ದಾರೆ. ಅನೇಕ ಜನಪದ ಕಲಾ ಮಾಧ್ಯಮಗಳು ಕಾಲಕಾಲಕ್ಕೆ ಧಾರ್ಮಿಕ ಬದಲಾವಣೆಗಳಿಗೆ ಸ್ಪಂದಿಸುತ್ತ ಹಳೆಯದನ್ನು ಕಳಚಿಕೊಳ್ಳುತ್ತ ಹೊಸದನ್ನು ತುಂಬಿಕೊಳ್ಳುತ್ತ ಜನಪ್ರಿಯವಾಗುತ್ತ ಇಲ್ಲಿಯವರೆಗೆ ಸಾಗಿ ಬಂದಿವೆ. ಆದರೆ ಅವುಗಳಿಗೆ ದಾಖಲೆಗಳಿಲ್ಲ. ನಾವು ಒಂದು ಕಾಲಘಟ್ಟದಲ್ಲಿ ನಿಂತುಕೊಂಡು ಗುರುತಿಸಿರುವ ಧರ್ಮದ ಚೌಕಟ್ಟು ಆ ಕಲೆಗಳಲ್ಲಿ ಇಂದೂ ಇದೆ ಎಂದು ಅರ್ಥೈಸಿಕೊಳ್ಳಲಾಗದು. ಧರ್ಮಕ್ಕೂ ಜನಪದ ಕಲೆಗಳು ನಂಟಿದೆ. ಕಾಲಕಾಲಕ್ಕೆ ಜನಪದ ಕಲೆಗಳು ಧರ್ಮದ ಪ್ರಭಾವಕ್ಕೆ ಒಳಗಾಗಿ, ರೂಪಾಂತರಗೊಳ್ಳುತ್ತ ಬಂದಿವೆ.
‘ವೈದಿಕ ಸಂಪ್ರದಾಯದಲ್ಲಿ ಸೇರಿಕೊಂಡ ಭಕ್ತಿಪಂಥ ದಕ್ಷಿಣದ ಆಳ್ವಾರರಿಂದ ಅಸ್ತಿತ್ವ ಉಳಿಸಿಕೊಂಡು ಮುಂದೆ ರಾಮಾನುಜರಿಂದ ಗಟ್ಟಿಯಾಗಿ ಕಾಲೂರಿ ಮಧ್ವಾಚಾರ್ಯರ ಮೂಲಕ ಕರ್ನಾಟಕದ ಧಾರ್ಮಿಕ ನೆಲೆಯಲ್ಲಿ (ಭಕ್ತಿ ಪಂಥ) ಒಂದು ಮಹಾ ಸಂಘಟನೆಯಾಗಿ ಬೆಳೆಯಿತು’ ‘ಕೃಷ್ಣ’ ರುಕ್ಮಿಣಿಯರ ಪ್ರೇಮ ಭಕ್ತಿಗೆ ಈ ಭಕ್ತಿ ಪಂಥವೇ ಪ್ರೇರಕವಾಯಿತು.
ಇದರೊಂದಿಗೆ ಪೂರ್ವ ಭಾರತದ ಚೈತನ್ಯ ದೇವನು ವಾದ್ಯಗಳೊಂದಿಗೆ ಮೇಳವಾಗಿ ಕೀರ್ತನೆ, ನಾಗರ ಕೀರ್ತನೆಗಳನ್ನು ಹಾಡಿ ದಿವ್ಯೋನ್ಮಾದದಿಂದ ನರ್ತನ ಮಾಡಿ ದಕ್ಷಿಣಾ ಪಥವನ್ನು ಸುತ್ತಾಡಿದ ಪರಿಣಾಮವಾಗಿ ‘ರಾಧಾ-ಕೃಷ್ಣ’ರ ಮಧುರ ಭಕ್ತಿಯೂ ಮಿಳಿತವಾಯಿತು. ಹೀಗೆ ಸತಿ-ಪತಿ ಭಾವದ ಪ್ರೇಮ ಭಕ್ತಿಯೂ, ರಾಧಾ-ಕೃಷ್ಣ ಭಾವದ ಮಧುರ ಭಕ್ತಿಯೂ ಕರ್ನಾಟಕ ರಂಗದಲ್ಲಿ ಸಮಸಮವಾಗಿ ಪ್ರಭಾವವನ್ನು ಬೀರಿದವು. ಸಣ್ಣಾಟಗಳ ಸೊಬಗಿಗೆ ಮಧುರ ಭಕ್ತಿಯ ಮೋಹಕ ರಸದಾರೆ ಸಂಜೀವನವನ್ನು ಸಿಂಚಿಸಿತು’[2] ಎಂಬ ಅಂಶವನ್ನು ಗಮನಿಸಬೇಕಾಗುತ್ತದೆ.
‘೧೦ನೆಯ ಶತಮಾನ ಕಾಲಕ್ಕೆ ವಿಷ್ಣುಭಕ್ತಿಯ ಅವತಾರಗಳೆಲ್ಲ ಮುಗಿದು ವಿಷ್ಣು ಭಕ್ತಿಯಲ್ಲಿ ಕೃಷ್ಣ ಭಕ್ತಿ, ರಾಮ ಭಕ್ತಿ ಎಂದು ಕವಲೊಡೆದು ಕೃಷ್ಣ ಭಕ್ತಿಯಲ್ಲಿ ರುಕ್ಮಿಣಿ ಕೃಷ್ಣರನ್ನು ‘ಕಾಂತಾಭಾವ ಭಕ್ತಿ’ ಯಿಂದ ಪೂಜಿಸುವ ಪಂಥ ಜ್ಞಾನೇಶ್ವರರ ಮುಂದಾಳತ್ವದ ಮೂಲಕ ಮಹಾರಾಷ್ಟ್ರದಲ್ಲಿ ಹುಟ್ಟಿಕೊಂಡಿತು. ಬಂಗಾಲದಲ್ಲಿ ರಾಧಾಕೃಷ್ಣರನ್ನು ‘ಮಧುರ ಭಾವ ಭಕ್ತಿ’ಯಿಂದ ಆರಾಧಿಸುವ ಪಂಥ ಹುಟ್ಟಿಕೊಂಡಿತು. ಆಶ್ಚರ್ಯದ ಮಾತೆಂದರೆ ಉತ್ತರ ಕರ್ನಾಟಕದ ಬಯಲಾಟಗಳು ಮಹಾರಾಷ್ಟ್ರದಲ್ಲಿ ಆಗಲೇ ಪ್ರಚಲಿತವಿದ್ದ ರುಕ್ಮಿಣಿ ಕೃಷ್ಣರ ಪಂಥ ನಿರಾಕರಿಸಿ ರಾಧಾಕೃಷ್ಣಭಕ್ತಿ ಪಂಥದ ಪ್ರಭಾವವನ್ನು ಒಪ್ಪಿಕೊಂಡು ತಮ್ಮ ಸ್ವರೂಪವನ್ನು ಬದಲಿಸಿಕೊಂಡವು. ವಿಠ್ಠಲ ಭಕ್ತಿ, ರಾಧಾಕೃಷ್ಣ ಭಕ್ತಿ ಹೆಚ್ಚು ಕಡಿಮೆ ಏಕಕಾಲಕ್ಕೆ ದಕ್ಷಿಣಕ್ಕೆ ಬಂದಿದ್ದರೂ ಬಯಲಾಟಗಳಲ್ಲಿ ರಾಧಾಕೃಷ್ಣ ಭಕ್ತಿಯನ್ನೇ ಸ್ವೀಕಾರ ಮಾಡಿದುದರಲ್ಲಿ ಶಕ್ತಿ ಪಂಥದ ಪ್ರಭಾವವೇ ಸ್ಪಷ್ಟವಾಗಿದೆ. [3] ರಾಧಾಕೃಷ್ಣರ ಭಕ್ತಿಯಲ್ಲಿ ಶಕ್ತಿ ಪಂಥ ಹೇಗೆ ಪ್ರವೇಶಿಸಿತು ಎಂಬುದನ್ನು ಡಾ. ಚಂದ್ರಶೇಖರ ಕಂಬಾರರು ರಾಧಾಕೃಷ್ಣರ ಸರಸ ಸಲ್ಲಾಪದ ಕಥೆ ಹುಟ್ಟಿಕೊಳ್ಳಲಿಕ್ಕೆ ಆಭೀರರ (ಗೊಲ್ಲರ) ಕೆಲ ಸ್ಥಳಿಕ ದೇವತೆಗಳೂ ಕಾರಣವಾಗಿವೆ. ಇದು ನಡೆದದ್ದು ಕ್ರಿ.ಶ. ೮೦೦ ಸುಮಾರಿಗೆ. ಆದರೆ ಈ ಕಲ್ಪನೆಯ ಹಿಂದಿರುವ ತಾಂತ್ರಿಕರ ಪ್ರಭಾವವನ್ನು ಮಾತ್ರ ಮರೆಯುವಂತಿಲ್ಲ. ಆ ಭಾಗದಲ್ಲಾಗಲೇ ತಾಂತ್ರಿಕರ ಶಕ್ತಿ ಪಂಥ ಜನಮನವನ್ನು ಅತಿಯಾಗಿ ಆಕರ್ಷಿಸಿದ್ದರಿಂದ ವೈಷ್ಣವ ಪಂಥ ಅಲ್ಲಿ ಬದುಕಬೇಕಾದರೆ ಇಂಥ ವೇಷ ಧರಿಸುವುದು ಅನಿವಾರ್ಯವಾಗಿರಲೂಬಹುದು ಎಂದು ಅಭಿಪ್ರಾಯಪಡುತ್ತಾರೆ.
‘೧೨ನೆಯ ಶತಮಾನದಿಂದಲೇ ಭಕ್ತಿ ಆಂದೋಲನದ ಅಂಗವಾಗಿ ಗುಡಿ ಗುಂಡಾರಗಳಲ್ಲಿ ದೇವ ಮಂದಿರಗಳಲ್ಲಿ ದೇವರ ‘ರಂಗಭೋಗ’ಕ್ಕಾಗಿ ನೃತ್ಯಗಾಯನವನ್ನೇ ಕಸಬಾಗಿರುವ ಒಂದು ಸಂಪ್ರದಾಯವನ್ನು ನಿಯೋಜಿಸಲಾಯಿತು. ಈ ಸಂಪ್ರದಾಯದವರು ದೇವರಲ್ಲಿ ಅನನ್ಯ ಭಕ್ತಿಯನ್ನಿಟ್ಟ ‘ದೇವದಾಸ’ರು ಈ ದಾಸರ ಸಂಪ್ರದಾಯವೇ ಬೆಳೆದು ‘ಸಮಾಜ ಕುಲ’ದ ರೂಪವನ್ನು ತಳೆಯಿತು. ವಂಶಪರಂಪರಾಗತವಾಗಿ ಈ ಜನ, ದೇವರ ಉತ್ಸವದ ಕಾಲದಲ್ಲಿ ನೃತ್ಯ, ಗಾಯನ, ಅಭಿನಯಗಳ ಸೇವೆಯನ್ನು ಸಲ್ಲಿಸುವವರಾದರು. ಭಗವಂತನ ವಿವಿಧ ಲೀಲೆಗಳನ್ನು, ದಾಸರ ಪದಗಳ ಭಗವದ್ಭಕ್ತರ ಗೀತೆಗಳ ಹೊಂದಾಣಿಕೆಯೊಂದಿಗೆ ಅಭಿನಯಿಸಿ ತೋರಿಸುವ ಪರಿಪಾಠ ಬಿದ್ದಿತು. ಭಗವಂತನ ದಶರೂಪಗಳನ್ನು, ಅವತಾರ ಲೀಲೆಗಳನ್ನು ನಟಿಸುವ ಪರಿಪಾಠ ಇಂದಿಗೂ ಇದೆ. ಈ ದಾಸರಲ್ಲಿ ಹೆಣ್ಣು ದಾಸರು, ಗಂಡು ದಾಸರು ಎಂದು ಸ್ತ್ರೀ ಪುರುಷರಿಬ್ಬರಿಗೂ ನೃತ್ಯ ಗೀತ ಸೇವೆ ಸಲ್ಲಿಸುವ ಅಧಿಕಾರವಿದೆ. ಗ್ರಾಮೀಣ ದೇವಾಲಯಗಳಲ್ಲಿ ಪಲ್ಲಕ್ಕಿ ಸೇವೆ, ಜಾತ್ರೆ, ಉತ್ಸವಗಳಲ್ಲಿ ದೇವರ ಮುಂದೆ ದಾಸರು ಹಾಡುವ, ಕುಣಿಯುವ ಪರಿಪಾಠವಿದೆ. ಇವರಿಗೆ ಈ ಕಾರ್ಯಕ್ಕಾಗಿ ಪರಂಪರೆಯ ದತ್ತಿಗಳೂ ಇವೆ. ನೃತ್ಯ ಗೀತ ಸೇವೆ ಸಲ್ಲಿಸುವ ಅಧಿಕಾರವಿದೆ. ಭಗವಂತನ ಲೀಲಾ ನಾಟಕಗಳನ್ನು ಹೆಚ್ಚಾಗಿ ಶ್ರೀಕೃಷ್ಣ ಲೀಲೆಗಳನ್ನು ಅಭಿನಯಿಸುವ ಪರಿಪಾಠವೇ ‘ದಾಸರಾಟ’ದ ಪರಂಪರೆಗೆ ಮೂಲವಾಯಿತು.[4] ಶ್ರೀಕೃಷ್ಣ ಲೀಲೆಗಳನ್ನು ಮತ್ತು ಅವನ ಅವತಾರಗಳನ್ನು ರಾಧಾನಾಟದಲ್ಲಿ ಸೇರಿಸಿಕೊಳ್ಳಲು ರಾಧಾಕೃಷ್ಣರ ಭಕ್ತಿ ಪಂಥ ಪ್ರೇರಣೆಯಾಯಿತು.
ಹರಿದಾಸರ ಪರಂಪರೆ ಕೃಷ್ಣ ದೇವರಾಯನ ಮೂಲಕ ವಿಜಯನಗರವನ್ನು ಪ್ರವೇಶಿಸಿತು. ಪುರಂದರದಾಸರು, ಕನಕದಾಸರು ಜನ ಸಾಮಾನ್ಯರ ಭಾಷೆಯಲ್ಲಿಯೇ ಹಾಡುಗಳನ್ನು ಹಾಡುತ್ತ ಸಂಚರಿಸಿ ಜನರಲ್ಲಿ ಭಕ್ತಿಯ ಬೀಜವನ್ನು ಬಿತ್ತಿದರು. ಭಕ್ತಿ ನಿವೇದನೆಗೆ ಹಾಡಿಗಿಂತ ಉತ್ತಮ ಮಾಧ್ಯಮ ಬೇರಾವುದಿಲ್ಲ’ ಎಂದು ದಾಸರು ನಂಬಿದ್ದರು. ವಿಜಯನಗರ ಅರಸರ ಕಾಲಕ್ಕೆ ಜನಪದ ನಾಟಕಗಳು ಪ್ರದರ್ಶಿಸಲ್ಪಡುತ್ತಿದ್ದವು. ಹಳ್ಳಿ ಹಳ್ಳಿಗಳಲ್ಲಿ ಮೆರೆಯುತ್ತಿದ್ದ ಬಯಲಾಟಗಳನ್ನು ಕಂಡು ಅನುಭವಿಸಿದ ಪುರಂದರದಾಸರು ‘ನಾಟಕ ಸ್ತ್ರೀಯಂತೆ ಬಯಲ ಡಂಭವ ತೋರಿ’ ಎಂದು ಡಂಭಾಚಾರಿಗಳನ್ನು ನಿಂದಿಸಿದ್ದಾರೆ.[5] ಈ ಹೇಳಿಕೆಯಿಂದ ಪುರಂದರಾದಿ ದಾಸರು ಬಯಲಾಟಗಳನ್ನು ಪ್ರದರ್ಶಿಸುವ ಅಥವಾ ಆ ಮೂಲಕ ವೈಷ್ಣವ ಧರ್ಮ ಪ್ರಚಾರಕ್ಕೆ ಕೈ ಹಾಕಿದವರಲ್ಲ. ಎಂಬುದು ಸ್ಪಷ್ಟವಾಗಿ ತಿಳಿಯುತ್ತದೆ.
ದೇವದಾಸ, ದಾಸಿಯರಿಗೆ ರಾಜ ಮಹಾರಾಜರ ಆಶ್ರಯ ತಪ್ಪಿದ ಮೇಲೆ ಅವರು ನಿರ್ಗತಿಕರಾದರು. ದೇವಸ್ಥಾನಕ್ಕಷ್ಟೇ ಮೀಸಲಾಗಿದ್ದ ಅವರ ಕಲಾಸೇವೆ ದೇವಸ್ಥಾನದ ಹೊರಗೆ ಉಪಜೀವನಕ್ಕಾಗಿ ಪ್ರದರ್ಶಿಸುವುದು ಅನಿವಾರ್ಯವಾಯಿತು. ಮೊದ ಮೊದಲು ಭಕ್ತಿಯನ್ನೇ ಪ್ರಧಾನವಾಗಿಟ್ಟುಕೊಂಡು ಕೃಷ್ಣ ರಾಧೆಯರ ಮಧುರ ಪ್ರಣಯ ಭಾವವನ್ನು ನೃತ್ಯ ಹಾಡುಗಳ ಮೂಲಕ ಅಭಿವ್ಯಕ್ತಪಡಿಸುತ್ತಿದ್ದರು. ಈ ಕಥೆ ಪ್ರೇಕ್ಷಕರಿಗೆ ರುಚಿಸದಿದ್ದಾಗ ಅವರ ಆಸೆಗಳಿಗೆ ಸ್ಪಂದಿಸುವಂತಹ ಹರಕು ಮುರುಕಾದ ಅತಿಯಾದ ಶೃಂಗಾರ ಭಾವವುಳ್ಳ ಆಟಗಳನ್ನು ಆಡತೊಡಗಿದರು. ದೇವದಾಸರು ದೇವಸ್ಥಾನಗಳ ನಂಟು ಕಳೆದುಕೊಂಡ ಮೇಲೆ ರಾಧಾನಾಟದಲ್ಲಿ ಭಾಗವಹಿಸಿ ನಂತರ ತಮ್ಮದೇ ಆದ ಪರಂಪರೆಯುಳ್ಳ ದಾಸರಾಟವನ್ನು ಹುಟ್ಟು ಹಾಕಿದಂತೆ ತೋರುತ್ತದೆ.
ಶಕ್ತಿ ಪಂಥ
‘ಉತ್ತರ ಕರ್ನಾಟಕದ ಮಟ್ಟಿಗಂತೂ ಶುದ್ಧ ಜಾನಪದ ನಾಟ್ಯವೆಂದರೆ ಸಣ್ಣಾಟವೇ ಆಗಿದೆ. ಪರಂಪರೆಯ ಸ್ವರೂಪ ತಿಳಿಸಬಲ್ಲ ಪಳೆಯುಳಿಕೆಗಳೆಂದರೆ ಬಹುರೂಪದವರು, ರಾಧಾಕೃಷ್ಣರ ಕಲ್ಪನೆ, ಕಲ್ಗಿ ತುರಾ (ಹರದೇಶಿ-ನಾಗೇಶಿ) ಮತ್ತು ಇಂದಿಗೂ ಇರುವ ಕೆಲವು ರಂಗಪದ್ದತಿ ಇವಿಷ್ಟೇ ಆಗಿವೆ. ಕಲ್ಗಿತುರಾ, ಶಕ್ತಿ ಪಂಥ ಮೂಲಕ ಜಾನಪದಲ್ಲಿ ಹೆಸರುವಾಸಿಯಾಗಿದ್ದು ರಾಧಾಕೃಷ್ಣರ ಕಲ್ಪನೆ ಪ್ರಚಾರಗಳಿಗೆ ಮೂಲ ಪ್ರೇರಣೆಯಾಗಿದೆ. ಉತ್ತರ ಕರ್ನಾಟಕದ ಲಾವಣಿ, ಶಾಹೀರಕಿ, ಬಯಲಾಟ ಮುಂತಾದ ಜಾನಪದ ಕಲೆಯ ಯಾವ ತಿರುವಿನಲ್ಲಿಯೂ ಈ ಪಂಥದ ಚರ್ಚೆ ಬರುತ್ತದೆ. ಇಷ್ಟಕ್ಕೇ ನಿಲ್ಲದೆ ಶಕ್ತಿ ಹೆಚ್ಚೆಂಬ ಹರದೇಶಿ, ಶಿವ ಹೆಚ್ಚೆಂಬ ನಾಗೇಶಿ ಹೀಗೆ ಶಾಶ್ವತವಾದ ಪಂಗಡಗಳೇ ಉಂಟಾದವು. ಶಕ್ತಿ ಪಂಥದಷ್ಟು ತೀರ್ವವಾಗಿ ಯಾವ ಪಂಥವೂ ಬೆಳೆದಿರಲಾರದು. ಶಕ್ತಿ ಪಂಥ ಇದು ಕಾಶಿಯ ಕಡೆಯಿಂದ ಬಂತೆಂಬ ವದಂತಿಯಿದೆ. ಲಾವಣಿಕಾರರೇ ಇದರ ಹುಟ್ಟಿನ ಬಗೆಗೆ ಹೀಗೆ ಹೇಳುತ್ತಾರೆ.
ಪುಟ್ಟಿ ಇಲ್ಲಿಗೆ ತುರಾಕಲ್ಗಿ ಚರ್ಚೆ ತಿಳಿಯೆಲೋ ಷಾಹಿರ
ಒಟ್ಟು ಸಾವಿರದೊಂಬೈನೂರ ವರುಷಗಳ ಮೇಲ್ ಚಿಲ್ಲಾ ||[6]
ಶಕ್ತಿ ಪಂಥ ರೂಪ ಪಡೆದುಕೊಂಡದ್ದು ಆದಿಮಾನವ ಕೃಷಿ ಹಂತದಲ್ಲಿದ್ದಾಗ ಆದಿಮಾನವನ ಬೇಟೆ, ಪಶುಪಾಲನೆ, ಕೃಷಿ ಈ ಹಂತದಲ್ಲಿ ಪ್ರಕೃತಿಯ ಶಕ್ತಿಗಳನ್ನು ಆರಾಧಿಸಿದ ಬುದ್ಧಿ ಬೆಳವಣಿಗೆಯಾದಂತೆ ಸ್ತ್ರೀಗೆ ಮಾತೃದೇವತೆಯ ಸ್ಥಾನ ನೀಡಿ ಆರಾಧಿಸಿದ. ಬೇಟೆಯ ಹಂತದಲ್ಲಿ ಪ್ರಕೃತಿ ಆರಾಧಕನಾಗಿದ್ದ ಆದಿ ಮಾನವ ಕೃಷಿ ಹಂತಕ್ಕೆ ಬಂದಾಗ ‘ಹೆಣ್ಣಿನ ಗರ್ಭಧಾರಣೆ ಮತ್ತು ಭೂಮಿಯ ಸಸ್ಯಧಾರಣೆ ಇವೆರಡಕ್ಕೂ ಸಾಮ್ಯತೆ ಕಂಡುಕೊಂಡ ಹೆಣ್ಣು ಮತ್ತು ಭೂಮಿ ಇವೆರಡೂ ಪೂಜ್ಯ ವಸ್ತುಗಳೆಂದು ಭಾವಿಸಿದ ಹೆಣ್ಣು ಮತ್ತು ಪ್ರಕೃತಿಯಲ್ಲಿ ಅಡಗಿರುವುದು ಒಂದೇ ಶಕ್ತಿ ಎಂದು ತಿಳದು ಶಕ್ತಿಯ ಆರಾಧನೆ ಪ್ರಾರಂಭಿಸಿದ.
ಮನುಷ್ಯನ ಪ್ರಥಮ ಆರ್ಥಿಕ ಚಟುವಟಿಕೆಯಾದ ಆಹಾರ ಸಂಗ್ರಹಣೆಯ ಹಂತದಲ್ಲಿ ಸ್ತ್ರೀಯ ಪಾತ್ರ ಪ್ರಧಾನವಾಗಿತ್ತು. ಮಕ್ಕಳನ್ನು ಹೆರುವುದಲ್ಲದೇ ಅವರನ್ನು ಪಾಲನೆ ಮಾಡುವ ಮತ್ತು ಬೆಳೆಸುವ ಹೊಣೆಗಾರಿಕೆ ಅವಳದಾಗಿತ್ತು. ಎಲ್ಲ ಪದ್ಧತಿಗಳು ಮತ್ತು ಸಾಂಸ್ಕೃತಿಕ ಲಕ್ಷಣಗಳು ಹೆಣ್ಣಿನ ಮೂಲಕವೇ ಸಂವಹನ ಗೊಳ್ಳುತ್ತಿದ್ದವು. ಹೆಣ್ಣು ಒಂದು ಜನಾಂಗದ ಸಂಕೇತವಷ್ಟೇ ಅಲ್ಲ ಜೀವೋತ್ಪತ್ತಿಯ ಮೂಲ ಶಕ್ತಿಯಾಗಿದ್ದಳು. ಆಕೆಯ ಅಂಗಾಂಗಗಳು ಮತ್ತು ಗುಣ ಶಕ್ತಿಗಳಿಗೆ ಸೃಷ್ಟಿ ಶಕ್ತಿಯ ಸಾಮರ್ಥ್ಯವಿದೆಯೆಂದು ಭಾವಿಸಲಾಯಿತು. ಅವುಗಳನ್ನು ಚೈತನ್ಯ ಶಕ್ತಿಯ ಸಂಕೇತಗಳೆಂದು ತಿಳಿಯಲಾಯಿತು. ಸಮಾಜದ ಬೆಳವಣಿಗೆಯ ಮೊದಲ ಹಂತದಲ್ಲಿ ಮಾತೃವೇ ಧರ್ಮದ ಕೇಂದ್ರ ಸ್ಥಾನದಲ್ಲಿದ್ದಳು. ಆಹಾರ ಸಂಗ್ರಹಣೆ ಮತ್ತು ಆಹಾರ ಉತ್ಪಾದನೆ ಸ್ತ್ರೀಯ ಕರ್ತವ್ಯವಾಗಿತ್ತು. ಇದರಿಂದ ಸ್ತ್ರೀಯ ಸ್ಥಾನಮಾನ ಹೆಚ್ಚಿತು. ಈ ಮಾನ್ಯತೆ ಅವಳನ್ನು ದೈವತ್ವಕ್ಕೇರಿಸುವವರೆಗೆ ಹೋಯಿತು.[7]
ಪ್ರಕೃತಿಯಲ್ಲಿರುವ ವಸ್ತುಗಳಲ್ಲಿ ಒಂದಿಲ್ಲ ಒಂದು ಶಕ್ತಿ ಇದೆ ಎಂದು ತಿಳಿದಿದ್ದ ಆದಿಮಾನವ ಆ ಎಲ್ಲ ಶಕ್ತಿಗಳಿಗೆ ಕೇಂದ್ರಬಿಂದು ಸ್ತ್ರೀ ಎಂದು ಶಕ್ತಿ ದೇವತೆಯನ್ನು ಆರಾಧಿಸತೊಡಗಿದ. ಮಾನವ ವಿಕಾಸಗೊಂಡಂತೆ ಶಕ್ತಿಪೂಜೆ ದಿನೇ ದಿನೇ ಹೆಚ್ಚಾದಂತೆ ವಿಶ್ವವನ್ನೆಲ್ಲ ಈ ಶಕ್ತಿಯೇ ನಿಯಂತ್ರಿಸುತ್ತದೆ. ಅವಳನ್ನೇ ನಾವು ಆರಾಧಿಸಿ ಅವಳಲ್ಲಿರುವ ಶಕ್ತಿಯನ್ನು ನಾವು ಪಡೆದುಕೊಳ್ಳಬೇಕು. ಆ ಶಕ್ತಿಯಿಂದ ನಾವು ವಿಶ್ವವನ್ನು ನಿಯಂತ್ರಿಸಬಹುದು ಎಂಬ ಪರಿಕಲ್ಪನೆ ಅನೇಕ ತಾಂತ್ರಿಕ ಪಂಥಗಳಲ್ಲಿ ಹುಟ್ಟಿಕೊಂಡಿತು. ಈ ಹಿನ್ನೆಲೆಯಲ್ಲಿ ಹುಟ್ಟಿದ ತಾಂತ್ರಿಕ ಪಂಥಗಳು ಶಕ್ತಿ ಆರಾಧನೆ ಪ್ರಾರಂಭಿಸಿದವು. ಪೇಯ್ನ ಎಂಬ ವಿದ್ವಾಂಸ ತನ್ನ ‘ದಿ ಶಾಕ್ತಾಜ’ ಎಂಬ ಪುಸ್ತಕದಲ್ಲಿ ಶಕ್ತಿಪೂಜೆಯ ಪಂಥ ಭಾರತದಲ್ಲಿ ಕ್ರಿ.ಪೂ. ೩೦೦೦ ವರ್ಷದಷ್ಟು ಪ್ರಾಚೀನ ಕಾಲದಿಂದಲೇ ರೂಪಗೊಂಡಿರುವುದನ್ನು ಗುರುತಿಸುತ್ತಾನೆ. ಅಂದಿನಿಂದಲೇ ಶಕ್ತಿ ಪೀಠಗಳು ಹೆಚ್ಚಾಗಿ ನಿಶಾಚರ ಪ್ರದೇಶಗಳಲ್ಲಿ ಸ್ಥಾಪಿಸಲ್ಪಟ್ಟವು.ಈ ಪಂಥದ ಅನುಯಾಯಿಗಳು ಘೋರವಾದ ಉಗ್ರ ತಪಸ್ಸನ್ನು ಆಚರಿಸುತ್ತಿದ್ದರು. ಸಾಮಾನ್ಯ ಜನರನ್ನು ಹತ್ತಿರಕ್ಕೂ ಸೇರಿಸಿಕೊಳ್ಳುತ್ತಿರಲಿಲ್ಲ. ತಮ್ಮ ಮೂಲಭೂತವಾದ ಬೇಡಿಕೆಗಳನ್ನು ಪಡೆದುಕೊಳ್ಳಲು ಮಾತ್ರ ಜನರನ್ನು ಬಳಸಿಕೊಳ್ಳುತ್ತಿದ್ದರು. ಅವರು ಯೋಗ, ಯಂತ್ರ, ಮಂತ್ರ, ಮೋಡಿ, ರಸ ವಿದ್ಯೆ, ವನಸ್ಪತಿ ಮುಂತಾದವುಗಳ ಬಗೆಗೆ ದಿವ್ಯಜ್ಞಾನ ಹೊಂದಿವರಾಗಿದ್ದರು. ಯೋಗ ತತ್ವದ ಮೂಲಕ ತಮ್ಮ ದೇಹವನ್ನು ವಜ್ರ ಮಾಡಿಕೊಂಡವರಾಗಿದ್ದರು. ಇವರನ್ನು ಕಂಡರೆ ಜನರು ಮಾತ್ರವಲ್ಲ ರಾಜ ಮಹಾರಾಜರು ಭಯ ಭಕ್ತಿಯಿಂದ ಕಾಣುತ್ತಿದ್ದರು. (ತಾಂತ್ರಿಕ ಪಂಥಗಳು ಜನಪ್ರಿಯವಾಗಿದ್ದ ಪ್ರದೇಶಗಳಲ್ಲಿ ವೈಷ್ಣವ ಪಂಥ ಅಸ್ತಿತ್ವ ಉಳಿಸಿಕೊಳ್ಳಲು ರಾಧಾಕೃಷ್ಣರ ಪಂಥದಲ್ಲಿ ಮಾತೃದೇವತೆಯ ಎಲ್ಲ ಗುಣಗಳನ್ನು ತೊಡಿಸಿದ್ದರು ಎಂದು ಹೇಳುವ ಕಂಬಾರರ ಮಾತನ್ನು ಇಲ್ಲಿ ಅನುಮೋದಿಸಬಹುದು) ಇವರು ಶಕ್ತಿಯನ್ನು ಒಲಿಸಿಕೊಳ್ಳಲು ಬಲಿ ನರಬಲಿಗಳನ್ನು ಕೊಡುತ್ತಿದ್ದರು. ಈ ಎಲ್ಲ ಅಂಜಿಕೆಗಳಿಂದ ಈ ಸಿದ್ಧರು ವಾಸಿಸುತ್ತಿದ್ದ ಸ್ಥಳಗಳಿಗೆ ಜನ ಸಾಮಾನ್ಯರು ಹೋಗುತ್ತಿರಲಿಲ್ಲ. ಶಾಕ್ತಪಂಥ ಮೊದಲು ಉತ್ತರ ಭಾರತದಲ್ಲಿ ಹುಟ್ಟಿ ನಂತರ ದಕ್ಷಿಣ ಭಾರತಕ್ಕೆ ಕಾಲಿಟ್ಟಿತು. ೧೩ನೆಯ ಶತಮಾನದವರೆಗೆ ಶಾಕ್ತಪಂಥ ಅತ್ಯಂತ ಪ್ರಬಲವಾಗಿತ್ತು ಎಂದು ತಿಳಿಯುತ್ತದೆ. ‘ಕರ್ನಾಟಕದಲ್ಲಿ ಸುಮಾರು ಕ್ರಿ.ಪೂ. ೪-೫ನೆಯ ಶತಮಾನದಿಂದ ಶಕ್ತಿ ಆರಾಧನೆ ಪ್ರಾರಂಭವಾಯಿತಾದರೂ ೮ನೆಯ ಶತಮಾನದಲ್ಲಿ ತಾಂತ್ರಿಕ ವಿಧಿಗೆ ಅನುಗುಣವಾಗಿ ದೇವಿ ಆಲಯಗಳು ರೂಪಗೊಂಡಿವೆ’ ಎಂದು ಶ್ರೀಮತಿ ವಸಂತಲಕ್ಷ್ಮಿ ಅಭಿಪ್ರಾಯ ಪಡುತ್ತಾರೆ.
ಭಾರತೀಯ ಸಂಸ್ಕೃತಿಯಲ್ಲಿ ಕಂಡುಬರುವ ಶಕ್ತಿಪೀಠಗಳನ್ನು ಶಾಕ್ತಪಂಥದವರೇ ಸ್ಥಾಪಿಸಿದರು. ಈ ಸಿದ್ಧರನ್ನೇ ಋಷಿಗಳು ಎಂದು ಕರೆಯುವ ಸಂಪ್ರದಾಯ, ವೇದಕಾಲಕ್ಕಿಂತ ಹಿಂದಿನಿಂದಲೇ ಬೆಳೆಯಿತು. ಭಾರತಕ್ಕೆ ಆಗಮಿಸಿದ ಆರ್ಯರು ಶಕ್ತಿ ಆರಾಧನೆ, ಆರಾಧನೆಯಲ್ಲಿ ತೊಡಗಿದವರನ್ನು ವಿರೋಧಿಸುತ್ತಲೇ ಬಂದರು. ಶಕ್ತಿ ಆರಾಧಕರು ಉಗ್ರ ಆಚರಣೆ ಯೋಗ ತತ್ವಗಳ ಮೂಲಕ ಸಿದ್ಧಿಸಿಕೊಳ್ಳುವ ವಿದ್ಯೆಗಳನ್ನು ಅವರು ವಿರೋಧಿಸುತ್ತಲೇ ಬಂದರು. ವಿಶ್ವವನ್ನಾಳುವ ಶಕ್ತಿಯನ್ನು ಈ ಸಿದ್ಧರು ಪಡೆದುಕೊಂಡರೇ ನಮ್ಮ ಮುಂದಿನ ಸ್ಥಿತಿಗತಿಗಳೇನು? ಅವರನ್ನು ನಿಯಂತ್ರಣದಲ್ಲಿಡಬೇಕು ಎಂಬ ಭಾವನೆಗಳು ಉದಯಿಸಿರಬೇಕು. ಶಕ್ತಿ ಆರಾಧಕರನ್ನು ಆರ್ಯರು ತಮ್ಮ ಹಿತಿದಲ್ಲಿಟ್ಟುಕೊಳ್ಳಲು ಪ್ರಾರಂಭಸಿದ ಮೇಲೆ ಘರ್ಷಣೆಗಲು ಹುಟ್ಟಿಕೊಳ್ಳತೊಡಗಿದವು. ಆರ್ಯರ ಘರ್ಷಣೆಗಳು ಕೇವಲ ಸಿದ್ಧರ ಮೇಲಲ್ಲ, ಶಕ್ತಿ ಆರಾಧನೆ ಮಾಡುತ್ತಿದ್ದ ಸ್ಥಳೀಯ ಆಡಳಿತಾಗರರ ಮೇಲೂ ಪ್ರಾರಂಭವಾದವು.
ಡಾ. ಸಿದ್ಧಲಿಂಗಯ್ಯ ಅವರು ಶಾಕ್ತ ಪಂಥದ ಹುಟ್ಟು ಕುರಿತು ‘ಭಾರತದಲ್ಲಿ ಕೃಷಿ ಆರ್ಥಿಕ ಚಟುವಟಿಕೆಯಾಗಿ ರೂಪಗೊಳ್ಳುವುದರ ಜೊತೆಗೆ ಶಾಕ್ತ ಪಂಥವು ತಲೆ ಎತ್ತಿತು. ಶಾಕ್ತಧರ್ಮವು ದೇವತೆಯನ್ನು ಪ್ರಪಂಚದ ಮೂಲ ಶಕ್ತಿಯ ಸಾಕಾರ ರೂಪವನ್ನಾಗಿ ಲೋಕದ ದೈವಿಕ ಮತ್ತು ಜೈವಿಕ ಬೆಳವಣಿಗೆಯ ಮೂಲ ಶಕ್ತಿಯನ್ನಾಗಿ ಪರಿಗಣಿಸುತ್ತದೆ. ಕೃಷಿ ಜನಾಂಗವೊಂದರ ಮಾತೃಪ್ರಧಾನ ಕುಟುಂಬ ವ್ಯವಸ್ಥೆಯ ಪರಿಣಾಮವೇ ಇದಾಗಿರಬೇಕು. ವಿಶ್ವದ ಎಲ್ಲಾ ಜನಾಗಗಳಲ್ಲಿ ದೇವತೆಯು ಅಗ್ರಮಾನ್ಯಳಾದಂತಹ ಧಾರ್ಮಿಕ ಪಂಥಗಳು ಸೃಷ್ಟಿಯಾದವು. ಭಾರತ ದೇಶದಲ್ಲಿ  ಶಾಕ್ತ ಪಂಥದ ಉದಯಕ್ಕೆ ಕಾರಣವಾದ ಸಾಂಸ್ಕೃತಿಕ ಮತ್ತು ಚಾರಿತ್ರಿಕ ಅಂಶಗಳೇ ವಿವಿಧ ದೇಶಗಳ ಸಮೃದ್ಧಿ ಪಂಥಗಳ ಹುಟ್ಟಿಗೆ ಕಾರಣಗಳಾಗಿವೆ ಎನ್ನಬಹುದು.[8]
ಶಿಲಾಯುಗದ ಎಲ್ಲದೇವತೆಗಳು ಸ್ತ್ರೀಯರೆ. ಪಶುಪಾಲನೆ ಆರಂಭಗೊಂಡು ಪುರುಷರ ಕೈಗೆ ಪಶು ಸಂಪತ್ತು ಸೇರಿ ಹೋಗಿ ಪಿತೃಸ್ವಾಮಯ್ಯ ಸಮಾಜ ಹುಟ್ಟಿಕೊಂಡ ನಂತರವಷ್ಟೇ ಪುರುಷ ದೇವತೆಗಳು ಬಂದದ್ದು ‘ಮಾತೃಪ್ರಧಾನ ವ್ಯವಸ್ಥೆಯ ಅನೇಕ ಸಮಾಜಗಳಲ್ಲಿ ಪಿತೃವಿಲ್ಲದೆ ನೂರಾರು ದೇವತೆಗಳು ಕಂಡುಬಂದರೂ ಮಾತೃವಿಲ್ಲದ ಒಂದು ದೇವತೆಯನ್ನು ಕಾಣಲಾರೆವು. ಜೀವ ಸೃಷ್ಟಿಗೆ ಮಾತೆಯೇ ಕಾರಣ ಎನ್ನುವ ಮನೋಧರ್ಮವೇ ಇದಕ್ಕೆ ಕಾರಣವಿರಬಹುದು’[9]
ಪಶುಪಾಲನೆ, ಪಶು ಸಂಪತ್ತು ಪುರುಷರ ಕೈಗೆ ಸೇರಿ ಕೃಷಿ ಆರಂಬವಾದ ಮೇಲೆ ಮಾತೃಪ್ರಧಾನ ವ್ಯವಸ್ಥೆ ಸಡಿಲಗೊಳ್ಳತೊಡಗಿತು. ಪುರುಷರು ಸ್ತ್ರೀಗಿಂತ  ಹೆಚ್ಚು ಶಕ್ತಿವಂತರು. ಶತೃಗಳ ಜೊತೆ ಹೋರಾಡಲು ಶಕ್ತರಾದವರು. ಶಕ್ತಿಯುತ ಕೆಲಸಗಳನ್ನು ನಿರ್ವಹಿಸಲು ಪುರುಷರೇ ಸಮರ್ಥರು. ವಿದ್ಯೆ ಪುರುಷರಿಗೆ ಮಾತ್ರ ಮೀಸಲಾಗಿತ್ತು. ಈ ಎಲ್ಲ ಅಂಶಗಳಿಂದಲೇ ಪಿತೃ ಪ್ರಧಾನ ವ್ಯವಸ್ಥೆ ಜಾರಿಯಲ್ಲಿ ಬರತೊಡಗಿತು. ಇದರ ಜೊತೆಯಲ್ಲೇ ಪಿತೃಪ್ರಧಾನ ದೇವತೆಗಳ ಆರಾಧನೆ, ಪೂಜೆ, ಆಚರಣೆಗಳು ಪ್ರಾರಂಭಗೊಂಡವು. ಹಂತಹಂತವಾಗಿ ಮಾತೃ ದೇವತೆಯ ಜೊತೆಗೆ ಪುರುಷ ದೇವವರನ್ನು ಸೇರಿಸಿ ಗಂಡ ಹೆಂಡರನ್ನಾಗಿಸುವ ಪ್ರಕ್ರಿಯೆ ಪ್ರಾರಂಭವಾಯಿತು.
ಮಾತೃ ಪ್ರಧಾನ ವ್ಯವಸ್ಥೆಯಲ್ಲಿ ಮಾತೃ ದೇವತೆಗಳಿಗೆ ಪ್ರಾಮುಖ್ಯತೆ ಇತ್ತು. ಅದು ಪುರುಷ ಪ್ರಧಾನ ವ್ಯವಸ್ತೆಗೆ ವರ್ಗವಾದಾಗ ಪುರುಷ ದೈವಗಳು ತಮ್ಮ ಘನತೆ, ಗೌರವ, ಅಸ್ತಿತ್ವಗಳನ್ನು ಪಡೆದುಕೊಳ್ಳಲು ಮಾತೃದೇವತೆಗಳ ಜೊತೆಗೆ ವಾದಕ್ಕೂ ಇಳಿದಿರಬಹುದೆಂದು ತೋರುತ್ತದೆ. ಮಾತೃ ಮತ್ತು ಪಿತೃ ದೇವತೆಗಳಲ್ಲಿ ಹುಟ್ಟಿಕೊಂಡ ಈ ವಾದ ವಿವಾದಗಳೇ ಮುಂದೆ ಸ್ತ್ರೀ  ಹೆಚ್ಚೋ ಪುರುಷ ಹೆಚ್ಚೋ  ಎಂಬ ವಾದಕ್ಕಿಳಿದಿರಬಹುದೆಂದು ತೋರುತ್ತದೆ.
‘ದಕ್ಷಿಣದಲ್ಲಿ ವೈಷ್ಣವರಿಗಿಂತ ಕಾಪಾಲಿಕ, ಕಾಳಾಮುಖ ಮುಂತಾದ ಶೈವ ಪಂಗಡಗಳೇ ತಾಂತ್ರಿಕರಿಂದ ಹೆಚ್ಚು ಪ್ರಬಾವಿತವಾದವು. ಉತ್ತರದಲ್ಲಿ ಮಾತ್ರ ಶಕ್ತಿಪಂಥ ತಾಂತ್ರಿಕ ಪಂಥದ ಇನ್ನೊಂದು ಹೆಸರಾಗುವ ಮಟ್ಟಿಗೆ ಅದರ ಆಚರಣೆಗಳನ್ನು ಒಪ್ಪಿಕೊಂಡಿತು. ಆಗ ಶಿವ ಹೆಚ್ಚೋ, ಶಕ್ತಿ ಹೆಚ್ಚೋ ಎಂಬ ವಿವಾದ ಪ್ರಾರಂಬವಾಯಿತು. ಶಿವನ ಅಥವಾ ಶಕ್ತಿಯ ಹೆಚ್ಚಳಿಕೆಯನ್ನು ಸ್ಥಾಪಿಸುವುದಕ್ಕಾಗಿ ಪುರಾಣಗಳು ಹುಟ್ಟಿದವು. ಶಿವ ವಿಷ್ಣುಗಳಿಗೀಗ ಎದುರಿಸಲು ಯಾವ ರಾಕ್ಷಸರೂ ಉಳಿದಿರದಿದ್ದರಿಂದ ತಮ್ಮ ಹೆಂಡಂದಿರ ಜೊತೆಗೇ ಜಿದ್ದಾಡಿ ಗೆಲ್ಲಬೇಕಾಯಿತು. ಸೋತು ಅರ್ಧನಾರೀಶ್ವರರೂ ಆಗಬೇಕಾಯಿತು. [10]
ಮಾತೃ ಪ್ರಧಾನ ವ್ಯವಸ್ಥೆಯನ್ನು ಪಿತೃಪ್ರಧಾನ ವ್ಯವಸ್ಥೆ ಹಂತ ಹಂತವಾಗಿ ಆಕ್ರಮಿಸಿಕೊಂಡರೂ ೧೩-೧೪ನೆಯ ಶತಮಾನದವರೆಗೆ ಉಳಿದುಕೊಂಡಿತ್ತು. ಮತ್ತು ಈ ಶಕ್ತಿಪಂಥ ಜನಪದ ಸಾಹಿತ್ಯದ ಮೇಲೆ ಪ್ರಬಾವ ಬೀರಿದೆ ಎಂದು ಹೇಳಬಹುದು.
‘ಕನ್ನಡಕ್ಕೆ ಶಕ್ತಿಪಂಥ ೨.೩ನೆಯ ಶತಮಾನಕ್ಕೆ ಬಂದಿರಬಹುದು! ಪ್ರಾರಂಭದ ಸಾಹಿತ್ಯದಲ್ಲಿ ಇದರ ಉಲ್ಲೇಖಗಳು ಸಿಕ್ಕುವುದಿಲ್ಲ. ಬಹುಶಃ ಜೈನಧರ್ಮವೊಂದೇಶಕ್ತಿ ಪಂಥದಿಂದ ನಿರ್ಲಿಪ್ತವಾಗಿರುವುದರಿಂದಲೂ ಶಕ್ತಿಪಂಥದ ವಿಚಾರವಾಗಿ ಆಗಿನ ಕಾಲಕ್ಕೆ ಸುಸಂಸ್ಕೃತರಲ್ಲಿದ್ದ ಪ್ರತಿಕ್ರಿಯೆ ಏನೆಂಬುದು ತಿಳಿದುಬರುವುದಿಲ್ಲ.
ವಚನಗಳಲ್ಲಿ ಮಾಯೆಯ ಶಕ್ತಿಯ ಮಾತು ಮೇಲಿಂದ ಮೇಲೆ ಬರುತ್ತದೆ. ಅಲ್ಲಮಪ್ರಭುವಿನ ವಚನಗಳಲ್ಲಿ[11]
‘ಶಿವಶಕ್ತಿ ಸಂಪುಟವೆಂಬುದೆಂದು ಹೇಳಿರಣ್ಣಾ…
ಒಬ್ಬರನ್ನೊಳಕೊಂಡಿತ್ತೆ ಹೇಳು ಗುಹೇಶ್ವರಾ?’
‘ಆ ಕಾಲದಲ್ಲಿಯ ವಿಚಾರವಂತರು ಕುತೂಹಲಜನಕವಾದ ಮಾಯೆ-ಶಕ್ತಿ ಕುರಿತು ವಾದ ವಿವಾದಗಳನ್ನು ಮಾಡುತ್ತಿರಬಹುದು. ಎಲ್ಲವನ್ನು ಸಗುಣವಾಗಿ ನುಂಗುವ ಜಾನಪದವು ಕಥೆಗಳನ್ನು ಕಟ್ಟಿ ಹೇಳಿರಬಹುದು. ಮುಂದೆ ಮಾಯೆ ಮತ್ತು ಶಕ್ತಿವಾದ ಎಷ್ಟರ ಮಟ್ಟಿಗೆ ಸಮಷ್ಟಿ ಚೇತನವನ್ನು ಉದ್ರೇಕಿಸಿದ್ದಿತೆಂಬುದಕ್ಕೆ ‘ಪ್ರಭುಲಿಂಗಲೀಲೆ’ಯೇ ಸಾಕ್ಷಿಯಾಗಿದೆ. ಸುಮಾರು ಆ ಕಾಲದಿಂದಲೇ ಪ್ರಚಾರದಲ್ಲಿರುವ ದಾಸರಾಟದ ಮುಖ್ಯ ವಿಷಯವೂ ಪುರುಷ ಶಕ್ತಿಯರ ಹೆಚ್ಚಳಿಕೆಯೇ ಆಗಿದೆ. ಪ್ರತ್ಯೇಕವಾಗಿ ಮಾಯೀ ಆಟವೇ ಬಂದಿದೆ’[12]
೬ ರಿಂದ ೧೦ನೆಯ ಶತಮಾನದ ಹೊತ್ತಿಗೆ ಶಕ್ತಿ ಪಂತದ ಪ್ರಭಾವದಿಂದಾಗಿ ಕರ್ನಾಟಕ ಮತ್ತು ಮಹಾರಾಷ್ಟದಲ್ಲಿ ‘ಶಿವ ಹೆಚ್ಚೋ’ ಗಂಡು ಹೆಚ್ಚೋ’ ಎಂಬ ಭಕ್ತಿ ಪ್ರೇರಣೆವಾದೀ ಹಾಡುಗಳು ಹುಟ್ಟಿಕೊಂಡು ಅದೇ ಮುಂದುವರೆದು ಅದರಲ್ಲಿ ಪುರಾಣ, ಇತಿಹಾಸ, ಶೃಂಗಾರ, ಸಾಮಾಜಿಕ ವಸ್ತುಗಳು ಸೇರಿಕೊಂಡು ‘ಹೆಣ್ಣು ಹೆಚ್ಚೋ ಗಂಡು ಹೆಚ್ಚೋ’ ಎಂಬ ವಾದಗಳು ಕಲ್ಗಿ-ತುರಾ, ಅಥವಾ ಹರದೇಶಿ-ನಾಗೇಶಿ ಸಂಪ್ರದಾಯಗಳ ಮೂಲಕ ಬೆಳೆದು ಮುಂದೆ ಸಣ್ಣಾಟದ ಉಗಮಕ್ಕೆ ಪ್ರೇರಣೆಯಾಯಿತು.
‘ದಾಸರಾಟದ ಇನ್ನೊಂದು ಪ್ರಮುಖ ಲಕ್ಷಣವೆಂದರೆ ‘ಕಲ್ಗಿ-ತುರಾ’ ಚರ್ಚೆ. ಹೆಣ್ಣು ಹೆಚ್ಚು ಗಂಡು ಹೆಚ್ಚೆಂದು ವಾದಿಸುವ ಈ ಲಾವಣಿ ಹಾಡುಗಳನ್ನು ಈ ಜಾತಿಗಾರರೂ ತಮ್ಮ ಆಟಕ್ಕೆ ಅಳವಡಿಸಿಕೊಂಡರು.
‘ರಾಧಾಕೃಷ್ಣರ ಮಧುರ ಭಾವ ಭಕ್ತಿಯ ಮೂಲಕ ಬಂಗಾಲದಲ್ಲಿ ವೈಷ್ಣವ ಪಂಥದ ಪ್ರಚಾರ ತರಲು ಯತ್ನಿಸಿದಾಗ ಅಲ್ಲಿ ಜನಪ್ರಿಯವಾಗಿದ್ದ ಶಕ್ತಿ ಪಂಥದ ಪ್ರಭಾವಕ್ಕೆ ಮಣಿದು ರಾಧಾಕೃಷ್ಣರ ಮಧುರ ಭಾವಭಕ್ತಿಯಲ್ಲಿ ಮಾತೃದೇವತೆಯ ಎಲ್ಲ ಗುಣ ಸ್ವಭಾವಗಳನ್ನು ತೊಡಿಸಿ ಪ್ರದರ್ಶಿಸುತ್ತಿದ್ದರು ಎಂಬುದನ್ನು ಗಮನಿಸಿದರೆ, ವೈಷ್ಣವ ಪಂಥ ಶಕ್ತಿ ಪಂಥವನ್ನು ಒಪ್ಪಿಕೊಂಡಿತ್ತು ಎಂದು ಗೃಹಿಸಿಕೊಳ್ಳಬೇಕಾಗುತ್ತದೆ. ಹೀಗಾಗಿ ‘ಕಲ್ಗಿ-ತುರಾ’ ಸಂಪ್ರದಾಯದಲ್ಲಿ ತುರಾ ಪಂಗಡ (ಶಕ್ತಿಪಂಗಡ) ಪ್ರತಿನಿಧಿಸುತ್ತಿದ್ದವರು ಹರಿದಾಸರೆಂದು ಡಾ. ಚಂದ್ರಶೇಖರ ಕಂಬಾರರು ಅಭಿಪ್ರಾಯಪಡುತ್ತಾ ಶಿವಶರಣರಾರೂ ಮಾಯೆಯನ್ನು ಗೌರವದಿಂದ ಕಾಣಲಿಲ್ಲ. ಹೀಗಾಗಿ ಶೈವನಾಯಕರೆಲ್ಲ ಶಕ್ತಿಯನ್ನು ಗೆಲ್ಲುತ್ತಾರೆ. ೧೫ನೆಯ ಶತಮಾನದ ಹೊತ್ತಿಗೆ ಮಾಯೆ ಪ್ರಭುವಿನ ಕಥೆಗೆ ಸೇರಿಕೊಂಡಿದ್ದರೂ ಅಲ್ಲಿ ಅವಳು ಸೋಲಬೇಕಾಯಿತು. ಬರುಬರುತ್ತ ಕವಿತ್ವವುಳ್ಳ ಹೊಲತಿಯರೂ ‘ಕಲ್ಗಿತುರಾ’ ಮೇಳಗಳಲ್ಲಿ ಸೇರಿಕೊಂಡು ಹಾಡುತ್ತ ಅಲೆಯತೊಡಗಿದರು. ಹರಿದಾಸರು ಅಥವಾ ಹರದೇಶಿಗಳು ಆಕರ್ಷಕ ಹೆಣ್ಣೊಂದನ್ನು ಮುಂದೆ ಮಾಡಿಕೊಂಡು ತಮ್ಮ ಆಟದ ಉತ್ತರಾರ್ಧದಲ್ಲಿ ‘ಕಲ್ಗಿ-ತುರಾ’ ಚರ್ಚೆಯನ್ನು ಮುಂದುವರೆಸಿ ಹೇಗೋ ಬೆಳಗುಮಾಡತೊಡಗಿದರು’.[13] ಈ ಶಕ್ತಿ ಪಂಥ ಹರದೇಶಿ ನಾಗೇಶಿ ಸಂಪ್ರದಾಯದಲ್ಲಿ ಬೆಳೆದು ಸಣ್ಣಾಟದ ಉದಯಕ್ಕೆ ಕಾರಣವಾಯಿತು.
ಲಾವಣಿ
ಒಬ್ಬನೇ ಹಾಡುವ ಲಾವಣಿಗೆ ಬಯಲು ಲಾವಣಿ ಎನ್ನುತ್ತಾರೆ ಮತ್ತು ಶಾಹಿರ ಲಾವಣಿ ಎನ್ನುವು ದುಂಟು. ಒಬ್ಬನೇ ಹಾಡುವ ಈ ಗೀತ ಪ್ರಕಾರಕ್ಕೆ ‘ಚಿಟಕಿ ಲಾವಣಿ’ ಎನ್ನುವುದೂ ಉಂಟು. ಈ ಹಾಡಿನಲ್ಲಿ ಹಾಡುಗಾರ ಚಿಟಕಿ ಹಾಕುತ್ತ ಹಾಡುವುದರಿಂದ ಈ ಹೆಸರು ಬಂದಿರಬಹುದು. ಜನ ಸಮೂಹಗಳು ಇದ್ದ ಪ್ರದೇಶಗಳಲ್ಲಿ ಈ ಸಮುದಾಯದ ಹಾಡುಗಾರನೊಬ್ಬ ಚಕ್ಕನೇ ನಡಕ್ಕೆ ಸೆಲ್ಲೆ ಬಿಗಿದುಕೊಂಡು, ಬಲಗೈ ಬೆರಳುಗಳಿಂದ ಚಿಟಕಿ ಬಾರಿಸುತ್ತ ಏರುಸ್ವರದಲ್ಲಿ ಲಾವಣಿ ಹಾಡಲು ಪ್ರಾರಂಭಿಸುತ್ತಾನೆ. ರಾಗಾಲಾಪ ಇಲ್ಲಿಲ್ಲ. ಆರಂಭದ ಲಾವಣಿಗಳಲ್ಲಿ ಪುರಾಣ ಪುರುಷರ, ಸಾಧು ಸಂತರ, ಶಿವಶರಣರ, ವೀರರ, ಪತಿವ್ರತೆಯರ ಮಹಿಮೆಗಳನ್ನು ಕಾಲಾನಂತರ ಸಮಾಜದಲ್ಲಿ ಸಂದು ಹೋದ ಘಟನೆಯನ್ನಾಧರಿಸಿ ಕಥೆ ಕಟ್ಟಿ ವರ್ಣಿಸುತ್ತ ನೀತಿ ಬೋಧಿಸುವುದು ಲಾವಣಿ ಹಾಡುವವರ ಉದ್ದೇಶವಾಗಿತ್ತು. ಈ ಬಯಲು ಲಾವಣಿಗಳ ಮೇಲೆ ವೈಷ್ಣವ ಪಂಥದ ‘ಹರಿಕೀರ್ತನ’ ಸೂಕ್ಷ್ಮವಾಗಿ ಪ್ರಭಾವ ಬೀರಿದೆ ಎಂಬುದನ್ನು ಗಮನಿಸಬೇಕಾಗುತ್ತದೆ.
ಸುಮಾರು ೧೬ನೇ ಶತಮಾನದವರೆಗೆ ಹರಿದಾಸರು ಭಕ್ತಿಪಂಥವನ್ನು ಜನರಲ್ಲಿ ಬಿತ್ತರಿಸಿದರು. ಮಹಾರಾಷ್ಟ್ರದಲ್ಲಿ ‘ವಾಕರಿಕ ಪಂಥ’ ಹುಟ್ಟಿಕೊಂಡು ಜನಪ್ರಿಯತೆ ಸಾಧಿಸಿತ್ತು. ವಾಕರಿಕ ಪಂಥ ಮಹಾರಾಷ್ಟ್ರ ಕರ್ನಾಟಕದ ಗಡಿಭಾಗದ ಜನತೆಯ ಮೇಲೆ ಪ್ರಭಾವ ಬೀರಿತು. ಇಲ್ಲಿಯ ಜನ ಜಾತಿ ಮತ ಬೇಧವಲ್ಲದೆ ಸಾಮೂಹಿಕವಾಗಿ ದಿಂಡಿ ಯಾತ್ರೆಯ ಮೂಲಕ ಪಂಢರಾಪುರಕ್ಕೆ ವಿಠ್ಠಲನ ದರ್ಶನ ಪಡೆಯಲು ಹಿಂಡು ಹಿಂಡಾಗಿ ಹೋಗುತ್ತಿದ್ದರು. ಈ ಸಂದರ್ಭದಲ್ಲಿ ‘ಹರಿಕೀರ್ತನೆ’ಯ ಮೂಲಕ ವಿಷ್ಣು ಭಕ್ತಿಯನ್ನು ಜನರಲ್ಲಿ ಬಿತ್ತುತ್ತಿದ್ದರು. ಪುರಾಣ ಪುರುಷರ, ರಾಮಾಯಣ, ಮಹಾಭರತ ಮತ್ತು ದಾಸರ ಚರಿತ್ರೆಗಳ ಮೂಲಕ ಜನರಲ್ಲಿ ಭಕ್ತಿಯ ಬೀಜ ಬಿತ್ತುವುದೇ ಹರಿಕೀರ್ತನೆಯ ಉದ್ದೇಶವಾಗಿತ್ತು. ಹರಿಕೀರ್ತನದಲ್ಲಿ ಬಯಲು ಲಾವಣಿಯಂತೆ ಒಬ್ಬನೇ ನಟ. ಅವನೇ ಕೀರ್ತನಕಾರ. ಅವನೇ ಎಲ್ಲ ಪಾತ್ರಗಳ ಅಭಿನಯ ಮಾಡುತ್ತಾನೆ. ಮುಖ್ಯ ಕಥೆಯಲ್ಲಿ ಬರುವ ವೀರನ ಆರ್ಭಟ, ರಾಕ್ಷಸನ ರೌದ್ರ, ಹೆಣ್ಣಿನ ಕೋಮಲತೆ, ಮಗುವಿನ ಮುಗ್ಧತೆ, ವೃದ್ಧನ ಸ್ಪಾಲಿತ್ಯ, ರಾಜನ ಠೀವಿ, ವಿದೂಷಕನ ವಿಕಾರ, ಸೇವಕನ ದೈನ್ಯ ಎಲ್ಲವನ್ನೂ ಕೀರ್ತನಕಾರ ಸೊಗಸಾಗಿ ಅಭಿನಯಿಸಿ ತೋರಿಸುತ್ತಾನೆ. ಔಚಿತ್ಯವನ್ನರಿತು ಹಾಡು, ಭಜನೆ, ನೃತ್ಯಗಳಿಂದ ಜನರನ್ನು ಗಂಧರ್ವಲೋಕಕ್ಕೆ ಕರೆದೊಯ್ಯುತ್ತಾನೆ. ಅವನಿಗೆ ಜೊತೆಗಾರರಾದ ವಾದ್ಯ ವೃಂದದವರೂ ಸಮಯೋಚಿತವಾದ ಸಹಕಾರದಿಂದ ಕೀರ್ತನಕ್ಕೆ ಕಳೆಕಟ್ಟುತ್ತಾರೆ. ಇದೊಂದು ಏಕಪಾತ್ರಾಭಿನಯದ ಮನೋಹರ ಮಾದರಿಯಾಗಿದೆ. ಹೀಗಾಗಿ ಕರ್ನಾಟಕದಲ್ಲಿ ಕೀರ್ತನವು, ಮೌಲಿಕ ಪರಂಪರೆಯಾಗಿದೆ ಮತ್ತು ಅತ್ಯಂತ ಲೋಕಪ್ರಿಯವಾದ ಜನಪದ ಕಲೆಯಾಗಿದೆ.’[14] ಕೀರ್ತನಕಾರರ ಮತ್ತು ಬಯಲು ಲಾವಣಿಕಾರರ ಪ್ರದರ್ಶನಗಳಲ್ಲಿ ಸಾಮ್ಯತೆ ಇರುವುದು ಕಂಡು ಬರುತ್ತದೆ.
‘ಪ್ರಾಚೀನ ಕನ್ನಡ ಸಾಹಿತ್ಯದಲ್ಲಿ ಜನಪದ ಪದ್ಯ ಪ್ರಕಾರಗಳು ಉಪಲಬ್ಧವಿದ್ದರೂ ‘ಲಾವಣಿ’ಯ ವಿಶಿಷ್ಟ ನಮೂನೆ ದೊರೆಯುವುದಿಲ್ಲ. ಮರಾಠೀ ಸಾಹಿತ್ಯದಲ್ಲಿ ಇನ್ನೂರು ವರ್ಷಗಳಿಂದ ‘ಲಾವಣಿ’ಯ ಪ್ರಚಾರವಿದೆ. ಆದ್ದರಿಂದಲೇ ‘ಇಂದು ಲೋಕಪ್ರಿಯವಾದ ಲಾವಣಿ ಮಹಾರಾಷ್ಟ್ರದಿಂದ ಕರ್ನಾಟಕಕ್ಕೆ ಕಾಲಿಕ್ಕಿ ಕನ್ನಡ ವಾಙ್ಮಯದಲ್ಲಿ ಪ್ರಭಾವಶಾಲಿಯಾದಂತೆ ತೋರುತ್ತದೆ ಎಂಬ ವಿದ್ವಾಂಸರ ಅಭಿಪ್ರಾಯ ಒಪ್ಪುವಂತಿದೆ. ಮಹಾರಾಷ್ಟ್ರವೇ ಈಗಿನ ಲಾವಣಿ ಸ್ವರೂಪಕ್ಕೆ ಆದಿ ಕ್ಷೇತ್ರ ಎಂಬ ಅವರ ಅಭಿಪ್ರಾಯ ಗ್ರಾಹ್ಯವಾದುದು.’[15] ಎಂಬ ಮಾತನ್ನು ಅನುಮೋದಿಸಲಾಗುವುದಿಲ್ಲ ಯಾಕೆಂದರೆ ಕರ್ನಾಟಕವು ಹತ್ತೊಂಬತ್ತನೆಯ ಶತಮಾನದ ಆರಂಭ ಕಾಲದಲ್ಲಿ ಪೇಶ್ವೆಯರ ಆಡಳಿತಕ್ಕೆ ಒಳಪಟ್ಟಿತ್ತು. ಬ್ರಿಟಿಷರು ಕರ್ನಾಟಕದ ಕೆಲ ಪ್ರದೇಶಗಳನ್ನು ಮಹಾರಾಷ್ಟ್ರದ ಆಡಳಿತಕ್ಕೆ ಒಳಪಡಿಸಿದ್ದರು. ಲಾವಣಿ ಎಂಬ ಪ್ರಕಾರ ಪೇಶ್ವೆಯರ ಆಡಳಿತ ಕಾಲಕ್ಕಿಂತ ಪೂರ್ವ ಕರ್ನಾಟಕದಲ್ಲಿ ಹುಟ್ಟಿ ಜನಪ್ರಿಯತೆಗಳಿಸಿರುವುದನ್ನು ಕಂಡು ಅದರಿಂದ ಪ್ರಭಾವಿತರಾದ ಮರಾಠಿಗರು ಲಾವಣಿ ಸಾಹಿತ್ಯವನ್ನು ಬೆಳೆಸಿದರು. ಕರ್ನಾಟಕದ ಕೆಲಭಾಗ ಮಹಾರಾಷ್ಟ್ರದ ಮೂಲಕ ಆಡಳಿತಕ್ಕೊಳ ಪಟ್ಟದ್ದರಿಂದ ಆ ಪ್ರದೇಶಗಳನ್ನು ಮಹಾರಾಷ್ಟ್ರದಲ್ಲಿ ಹುಟ್ಟಿ ಕರ್ನಾಟಕಕ್ಕೆ ವಲಸೆ ಬಂದಿದೆ ಎಂದು ಅಭಿಪ್ರಾಯ ಮೂಡಿರಬಹುದು. ಆರಂಭದ ಹಂತದ ಚಿಟಕಿ ಲಾವಣಿಗಳಲ್ಲಿ ಪುರಾಣ ಪುರುಷ, ಶರಣರ, ದಾಸರ ಜೀವನ ಚರಿತ್ರೆಗಳನ್ನುಳ್ಳ ದೀರ್ಘ ಕಥಾನಕಗಳೇ ಹಾಡಲ್ಪಡುತ್ತಿದ್ದವು. ಮೊದಲ ಹಂತದ ಚಿಟಕಿ ಲಾವಣಿಗಳು ಕರ್ನಾಟಕದಲ್ಲಿ ಹರಿಕೀರ್ತನೆ ಪ್ರಭಾವದಿಂದ ರೂಪಗೊಂಡು ಅದರ ಬೆಳವಣಿಗೆಯ ಎರಡನೆಯ ಹಂತದಲ್ಲಿ ಮಹಾರಾಷ್ಟ್ರದ ‘ಪೊವಾಡ’ಗಳ ಪ್ರಭಾವಕ್ಕೆ ಒಳಗಾಗಿ ಐತಿಹಾಸಿಕ ಘಟನೆಗಳನ್ನೊಳಗೊಂಡ ಕಥಾನಕಗಳು ಲಾವಣಿಗಳ ಮೂಲಕ ಪ್ರಸರಣಗೊಂಡವು. ಲಾವಣಿ ಬೆಳವಣಿಗೆಯ ಮೂರನೆಯ ಘಟ್ಟದಲ್ಲಿ ಶೃಂಗಾರ ಪ್ರಮುಖ ವಸ್ತುವಾಯಿತು. ಆದ್ದರಿಂದ ಚಿಟಕಿ ಲಾವಣಿ ಮೊದಲ ಹಂತ. ಈ ಹಂತದಲ್ಲಿ ಪುರಾಣ ಪುರುಷರ, ಶರಣರ, ದಾಸರ, ಪತಿವೃತೆಯರ ಕಥಾವಸ್ತುಗಳ ಮೂಲಕ ನೀತಿ ಬೋಧನೆ ಎರಡನೆಯ ಹಂತದ ಲಾವಣಿಗಳಲ್ಲಿ ಐತಿಹಾಸಿಕ ವೀರರ ಘಟನೆಗಳನ್ನೊಳಗೊಂಡ ಕಥನಗಳ ಮೂಲಕ ತ್ಯಾಗ, ರಾಷ್ಟ್ರಾಭಿಮಾನ, ಸ್ವಾಭಿಮಾನ, ಹೋರಾಟ, ಸಾಹಸ ಮುಂತಾದ ವಿಷಯಗಳ ಬಗೆಗೆ ಜನರಲ್ಲಿ ಜಾಗೃತಿ ಮೂಡಿಸುವುದು. ಈ ಹಂತದಲ್ಲಿಯೇ ಡಪ್ಪು, ತುಂತುಣಿ, ತಾಳಗಳ ಬಳಕೆ ಪ್ರಾರಂಭವಾಯಿತು ಮತ್ತು ಮುಮ್ಮೇಳ ಹಿಮ್ಮೇಳಗಳ ರೂಪ ಪಡೆದು ಮೇಳ ಲಾವಣಿಯಾಯಿತು. ಈ ಘಟ್ಟದ ಲಾವಣಿಗಳ ಹಾಡುಗಾರಿಕೆಯ ಸ್ವರೂಪವನ್ನು ಗಮನಿಸಿ ಗೀಗೀ ಅಥವಾ ಜೀಜೀ ಪದಗಳೆಂದೂ ಹೆಸರು ಪಡೆಯಿತು. ಲಾವಣಿ ಬೆಳವಣಿಗೆಯ ಮೂರನೆಯ ಘಟ್ಟ ಸಂಕೀರ್ಣವಾದುದು. ಈ ಘಟ್ಟದಲ್ಲಿ ಲಾವಣಿ, ಗೀಗೀ, ಹರದೇಶಿ-ನಾಗೇಶಿ, ಕಲ್ಗಿ-ತುರಾ, ಸವಾಲ್-ಜವಾಬ್ ಈ ಪ್ರಕಾರಗಳಲ್ಲಿ ಕವಲೊಡೆಯಿತು. ಶೃಂಗಾರ ರಸ ಪ್ರಧಾನವಾದ ಹಾಡುಗಳ ಮೂಲಕ ಸ್ತ್ರೀ ಹೆಚ್ಚೋ, ಪುರುಷ ಹೆಚ್ಚೋ ಎಂಬ ವಾದಗಳು ಹುಟ್ಟಿಕೊಂಡವು. ಶಿವ-ಶಕ್ತಿ, ಪುರಾಣ, ಇತಿಹಾಸ, ಶರಣರ, ದಾಸರ, ವಿಭೂತಿ ಪುರುಷರ, ಸಮಾಜದ ಘಟನೆಗಳ ಮೂಲಕ ತಮ್ಮ ವಾದಗಳನ್ನು ಪುಷ್ಟೀಕರಿಸುವ ಸಂಪ್ರದಾಯ ಈ ಘಟ್ಟದಲ್ಲಿ ಆರಂಭವಾಯಿತು ಮತ್ತು ಅತೀ ವೇಗದಲ್ಲಿ ಉತ್ತರ ಕರ್ನಾಟಕದಾದ್ಯಂತ ಜನಪ್ರಿಯವಾಗಿ ಸಣ್ಣಾಟಗಳ ಉಗಮಕ್ಕೆ ಕಾರಣವಾಯಿತು.

ಸಣ್ಣಾಟಗಳು: ಹುಟ್ಟು – ಬೆಳವಣಿಗೆ (೩)
ಹರದೇಶಿ–ನಾಗೇಶಿ
ಲಾವಣಿ ಬೆಳವಣಿಗೆಯ ಎರಡನೆಯ ಘಟ್ಟದಲ್ಲಿ ರೂಪ ಪಡೆದ ಗೀಗೀ ಹಾಡುಗಾರಿಕೆಯಲ್ಲಿಯೇ ಹರದೇಶಿ-ನಾಗೇಶಿ ಅಥವಾ ಕಲ್ಗಿ-ತುರಾಯಿ, ಸವಾಲ್-ಜವಾಬ್ ಎಂಬ ರೂಪಗಳು ಪ್ರಾರಂಭವಾದವು. ಈ ಹರದೇಶಿ-ನಾಗೇಶಿ ಸಂಪ್ರದಾಯಕ್ಕೆ ಶಕ್ತಿಪಂಥ ಪ್ರಭಾವ ಬೀರಿದೆ. ‘ಹರದೇಶಿ-ನಾಗೇಶಿ ಹಾಡುಗಳು ಮೊದ ಮೊದಲು ಗಂಡು-ಹೆಣ್ಣು ಹೆಚ್ಚೆಂದು ಹೇಳ ಹೊರಟ ಅವು ಆಧ್ಯಾತ್ಮಕ್ಕೆ ತಿರುಗಿದವು. ಹೆಣ್ಣು ಗಂಡಿನ ಮೂಲಕ್ಕೆ ಕೈ ಹಾಕಿದವು. ಸೃಷ್ಟಿಯ ಕ್ರಮದಲ್ಲಿ ಶಿವ-ಶಕ್ತಿಯ ಪಾತ್ರವೇನೆಂಬುದನ್ನು ಕಂಡುಹಿಡಿದವು. ಶಿವನೇ ಸೃಷ್ಟಿಯ ಕ್ರಮಕ್ಕೆ ಆದಿಯೆಂದು ಶಾಸ್ತ್ರ ಪುರಾಣಗಳ ಆಧಾರ ಕೊಟ್ಟು ಹರದೇಶಿ ಪಕ್ಷದ ಹಾಡುಗಾರ ಹೇಳಿದರೆ ಅವೇ ಶಾಸ್ತ್ರ ಪುರಾಣಗಳ ಆಧಾರ ಬಲದಿಂದ ಶಕ್ತಿ ಹೆಚ್ಚೆಂದು ನಾಗೇಶಿ ಪಕ್ಷದ ಹಾಡುಗಾರರು ಸಿದ್ಧಪಡಿಸುತ್ತಾರೆ. ಪ್ರಾರಂಭದಲ್ಲಿ ನಾಗೇಶಿ ಸರಸ್ವತಿ ಸ್ತುತಿ ಮಾಡಿದರೆ, ಹರದೇಸಿ ಗಣೇಶನ ಸ್ತುತಿ ಮಾಡುತ್ತಾರೆ. ಇಲ್ಲಿಯೇ ಅವರ ವೈಶಿಷ್ಟ್ಯ ಎದ್ದು ಕಾಣುತ್ತದೆ. ಬೀಜ, ವೃಕ್ಷ, ನ್ಯಾಯದಂತೆ ಅವರು ಹೇಳುವುದು ಮುಗಿಯದ ಕಥೆ. ಹೆಣ್ಣು ಹಡೆದರೆ ಗಂಡು ಬಂದಿದೆ ಎನ್ನುವ ಮಾತಿಗೆ, ಗಂಡು ಇಲ್ಲದೆ ಹೆಣ್ಣು ಎಂದು ಹಡೆದೈತಿ? ಎನ್ನುವ ಪ್ರಶ್ನೆ ಮಾರ್ಮಿಕ, ಹೀಗೆ ವಾದ-ವಿವಾದ ಬೆಳೆಸುವ ಹರದೇಶಿ-ನಾಗೇಶಿಯರಲ್ಲಿ ಪ್ರಶ್ನೋತ್ತರಗಳು ಹುಟ್ಟಿಕೊಂಡವು. ಒಬ್ಬರ ಪ್ರಶ್ನೆಗೆ ಇನ್ನೊಬ್ಬರ ಉತ್ತರ ಸಿದ್ಧವಾಗಿರಬೇಕಾಯಿತು. ಈ ಕ್ರಮಕ್ಕೆ ಸವಾಲು, ಜವಾಬು ಎಂದು ಲಾವಣಿಯ ಸಾಹಿತ್ಯದಲ್ಲಿ ಹೆಸರಿಸಲಾಗಿದೆ. ಸವಾಲಿಗೆ ಜವಾಬು ನೀಡುವವರಿಗೆ ಪುರಾಣಗಳಲ್ಲಿ ಬರುವ ಪುಣ್ಯ ಪುರುಷರ, ಪತಿವೃತಾ ಶಿರೋಮಣಿಯರ, ಸಾಧು ಸಂತರ ಕಥೆಗಳು ಹೆಚ್ಚು ಸಹಾಯ ಮಾಡಿದವೆಂದೇ ಹೇಳಬೇಕು. ಕೆಲವು ಸಲ ಸವಾಲಿನಲ್ಲಿ ರೂಪಕ, ಒಗಟುಗಳನ್ನು ಬಳಸುವುದುಂಟು’.[1] ಈ ಹರದೇಶಿ-ನಾಗೇಶಿ ಸಂಪ್ರದಾಯಕ್ಕೆ ಮಹಾರಾಷ್ಟ್ರದ ‘ಲಾವಣಿ’ ಸಾಹಿತ್ಯ ಪ್ರೇರಣೆ ನೀಡಿದೆ ಎಂಬ ವಿಚಾರವನ್ನು ಒಪ್ಪಲೇಬೇಕಾಗುತ್ತದೆ. ಮಹಾರಾಷ್ಟ್ರ ಪ್ರಾಂತ್ಯ ಒಂದು ಕಾಲಕ್ಕೆ ಮಾತೃದೇವತಾ ಆರಾಧನೆಗೆ ಪ್ರಮುಖ ಸ್ಥಾನ ಪಡೆದಿತ್ತು. ಪ್ರತಿ ಹಳ್ಳಿ ಹಳ್ಳಿಗಳಲ್ಲೂ ಶಕ್ತಿ ದೇವತೆಗಳ ಮತ್ತು ಶಕ್ತಿ ದೇವತೆಯ ರೂಪಗಳನ್ಹೊತ್ತ ಉಪದೇವತೆಗಳು ಪೂಜಿಸಲ್ಪಡುತ್ತಿದ್ದವು. ಕರ್ನಾಟಕವೂ ಇದಕ್ಕೆ ಹೊರತಾಗಿಲ್ಲ. ಕೊಲ್ಹಾಪುರದ ಮಹಾಲಕ್ಷ್ಮಿ, ತುಳಜಾಪುರದ ಅಂಬಾಭವಾನಿ, ಮಹಾರಾಷ್ಟ್ರದ ಪ್ರಸಿದ್ಧ ಶಕ್ತಿ ದೇವತೆಗಳು. ಮಹಾರಾಷ್ಟ್ರ ಪ್ರದೇಶವನ್ನಾಳಿದ ಶಿವಾಜಿ ಮಹಾರಾಜನಿಗೆ ಅಂಬಾಭವಾನಿ ಖಡ್ಗವನ್ನು ನೀಡಿದ್ದಳು. ಶಿವಾಜಿ ಮಹಾರಾಜ ಮತ್ತು ಅವನ ಪರಿವಾರ ಶಕ್ತಿ ದೇವತೆಯ ಆರಾಧಕರಾಗಿದ್ದರು. ಈ ಹಂತದಲ್ಲಿ ಮಹಾರಾಷ್ಟ್ರದಲ್ಲಿ ಮಾತೃದೇವತೆ (ಶಕ್ತಿ ಆರಾಧನೆ) ಪೂಜೆ, ಆರಾಧನೆಗೆ ಮತ್ತೆ ಚಾಲನೆ ದೊರೆತಂತೆ ತೋರುತ್ತದೆ. ಈ ಕಾಲಕ್ಕೆ ಶಕ್ತಿ ಪಂಥ ಮತ್ತೆ ಚೇತರಿಸಿಕೊಂಡಿತು. ಇಂದೂ ಕೂಡ ಮರಾಠಿಗರು, ಮಹಾರಾಷ್ಟ್ರ ಮತ್ತು ಕರ್ನಾಟಕ ಗಡಿ ಭಾಗದ ಜನರು ಹೆಚ್ಚಾಗಿ ಶಕ್ತಿ ದೇವತೆಗಳನ್ನೇ ಆರಾಧಿಸುತ್ತಿರುವುದನ್ನು ಕಾಣುತ್ತೇವೆ. ಮಹಾರಾಷ್ಟ್ರದಲ್ಲಿಯ ಅನೇಕ ಸಮುದಾಯಗಳು ಸವದತ್ತಿಯ ಎಲ್ಲಮ್ಮನನ್ನು ತಮ್ಮ ಆರಾಧ್ಯ ದೈವವಾಗಿಸಿಕೊಂಡಿದ್ದಾರೆ. ಇಂದು ಮಾತೃ ಪ್ರಧಾನ ವ್ಯವಸ್ಥೆ ಕಂಡುಬರದಿದ್ದರೂ ಶಕ್ತಿ ಆರಾಧನೆ ಮಾತ್ರ ಕಡಿಮೆಯಾಗಿಲ್ಲ. ಶಕ್ತಿ ಆರಾಧನೆ ತನ್ನ ಪ್ರಭಾವವನ್ನು ಬೀರುತ್ತಲೇ ಬಂದಿದೆ. ಶಿವಾಜಿ ಆಡಳಿತ ಕಾಲದಲ್ಲಿ ಶಕ್ತಿ ದೇವತೆಗಳು ಮತ್ತೆ ತಮ್ಮ ಪ್ರಭಾವ ಬೀರಿದ್ದರ ಪರಿಣಾಮವಾಗಿ ಮಹಾರಾಷ್ಟ್ರದ ಲಾವಣಿ ಪ್ರಕಾರದಲ್ಲಿ ಶಕ್ತಿ ದೇವತೆ ಕೂಡಿಕೊಂಡಿರಬೇಕು. ಉತ್ತರ ಕರ್ನಾಟಕದ ಲಾವಣಿ ಸಾಹಿತ್ಯ ತನ್ನ ಬೆಳವಣಿಗೆಯ ಮೂರನೆಯ ಹಂತದಲ್ಲಿ ಮಹಾರಾಷ್ಟ್ರದ ಲಾವಣಿ ಸಾಹಿತ್ಯದ ಪ್ರಭಾವಕ್ಕೊಳಗಾಗಿ ಹರದೇಶಿ-ನಾಗೇಶಿ ಸಂಪ್ರದಾಯದ ಹಾಡಿನ ಮೂಲಕ ಶಿವ ಹೆಚ್ಚೋ, ಶಕ್ತಿ ಹೆಚ್ಚೋ ಎಂಬ ವಾದವನ್ನು ರೂಪಿಸಿಕೊಂಡಿರಬೇಕು. ಇದೇ ಮುಂದುವರೆದು ಪುರುಷ ಹೆಚ್ಚೋ, ಸ್ತ್ರೀ ಹೆಚ್ಚೋ ಎಂಬುದು ಬೆಳೆದು ಬಂದಂತೆ ತೋರುತ್ತದೆ. ಶಕ್ತಿದೇವತೆ ಆರಾಧನೆ ಮತ್ತು ಮಾತೃ ಪ್ರಧಾನ ವ್ಯವಸ್ಥೆಯನ್ನು ಆರ್ಯರು ವಿರೋಧಿಸುತ್ತಲೇ ಬಂದಿದ್ದರು ಎಂಬುದು ತಿಳಿಯುತ್ತದೆ. ದ್ರಾವಿಡರು ಮಾತೃದೇವತಾ ಆರಾಧಕರು. ಆರ್ಯರು ಪುರುಷ ದೇವತಾ ಆರಾಧಕರು. ಇವರಿಬ್ಬರ ನಡುವಿನ ಕದನವೇ ಶಿವ ಹೆಚ್ಚೋ, ಶಕ್ತಿ ಹೆಚ್ಚೋ ಎಂಬ ರೂಪದಲ್ಲಿ ಬಂದಿರಬಹುದೇನೋ ಎಂಬ ಸಂಶಯವೂ ಬರುತ್ತದೆ.
‘ಹಾಲುಮತ ಪುರಾಣದಲ್ಲಿಯ ಚಾರಿತ್ರಿಕ ವ್ಯಕ್ತಿ ಮಾಳಿಂಗರಾಯನನ್ನು ಶಿವನ ಮಕ್ಕಳಾದ ತಾಯವ್ವ ಮತ್ತು ಶ್ರೀದೇವಿ ಸೋಲಿಸಲು ಕ್ಷುದ್ರ ರೂಪ ಧರಿಸಿ ಕೊಲ್ಲಾಪುರಕ್ಕೆ ಬಂದು ಮಾಳಿಂಗರಾಯನನ್ನು ಸೋಲಿಸಲು ಪ್ರಯತ್ನಿಸುತ್ತಾರೆ. ಮಾಳಿಂಗರಾಯನ ಶಕ್ತಿಯ ಮುಂದೆ ಈ ದೇವತೆಗಳ ಆಟ ನಡೆಯುವುದಿಲ್ಲ. ಕೊನೆಗೆ ತಾವೇ ಸೋತು ಶರಣಾಗಿ ಸಿಡಿಯಾಣ ಎಂಬ ಊರಿನಲ್ಲಿ ನೆಲೆಸುತ್ತಾರೆ.’[2] ಕೊಲ್ಲಾಪುರ ಮತ್ತು ಸೊಲ್ಲಾಪುರ ಭಾಗದಲ್ಲಿ ಶಕ್ತಿ ಪಂಥ ಮಹಾರಾಷ್ಟ್ರದ ಲಾವಣಿ ಮೂಲಕ ಪ್ರಭಾವ ಬೀರಿ ಉತ್ತರ ಕರ್ನಾಟಕಕ್ಕೆ ಬಂದು ಅದರಲ್ಲೂ ಬಿಜಾಪೂರ ಜಿಲ್ಲೆಯ ಲಾವಣಿಕಾರರಿಗೆ ಪ್ರೇರಣೆ ನೀಡಿತು. ಇದರ ಪರಿಣಾಮವಾಗಿ ಶೃಂಗಾರವೇ ಸ್ಥಾಯಿಭಾವವಾಗಿದ್ದ ಹರದೇಶಿ-ನಾಗೇಶಿಯಲ್ಲಿ ಶಿವ-ಶಕ್ತಿ ವಾಗ್ವಾದ ಬೆಳೆದು ಪೌರಾಣಿಕ, ಐತಿಹಾಸಿಕ ಘಟನೆಗಳನ್ನು ತನ್ನ ತೆಕ್ಕೆಗೆ ಹಾಕಿಕೊಂಡಿರುವುದನ್ನು ಗಮನಿಸಬಹುದು. ಇಲ್ಲಿ ಶೃಂಗಾರ ರಸ ಪ್ರಮುಖವಾಗಿದ್ದರೂ ಅವುಗಳ ಉದ್ದೇಶ ಮಾತ್ರ ಆಧ್ಯಾತ್ಮದ ಕಡೆಗೆ ಜನರನ್ನು ಒಲಿಸುವುದೇ ಆಗಿತ್ತು.
ಮನ್ಮಥ ಶಿವಲಿಂಗನ ಗುರು ನಾಗನಾಥ ಅಥವಾ ನಾಗೇಶಿ ಈತನು ‘ಪೋವಡ ರಚನೆಯಲ್ಲಿ ನಿಷ್ಠಾತನಾಗಿದ್ದನೆಂದು ವಿದ್ವಾಂಸರು ಗುರುತಿಸಿ, ಈ ನಾಗೇಶನೇ ‘ನಾಗೇಶಿ’ಗೆ ಪ್ರೇರಣೆಯಾಗಿರಬಹುದೆಂದು ತರ್ಕಿಸಿದ್ದಾರೆ. ಹರಿದಾಸ ಪಂಥವೇ ‘ಹರದೇಶಿ’ ಯಾಗಿರಬಹುದು ಆದ್ದರಿಂದ ಕಲ್ಗಿತುರಾಯಿ ಅಥವಾ ಸವಾಲ್ ಜವಾಬ್ ಲಾವಣಿಗಳು ಮಹಾರಾಷ್ಟ್ರದಿಂದಲೇ ಬಂದದೆನ್ನುವುದು ಒಪ್ಪಿತವಾಗುವ ವಿಚಾರ’.[3] ಹರದೇಶಿ-ನಾಗೇಶಿ ಸಂವಾದದ ಮೂಲಕ ಸಾಮಾನ್ಯವಾಗಿ ಸೃಷ್ಟಿಯ ಜೀವ ಜಾತಿಗೆಲ್ಲ ಪ್ರೇರಕ ಶಕ್ತಿಯಾದ ಕಾಮವನ್ನು, ಕಾಮಕ್ಕೆ ಪ್ರೇರಣೆಯಾದ ಮಾಯೆಯನ್ನು ಕುರಿತು ಜನರಿಗೆ ತಿಳುವಳಿಕೆ ಕೊಡಲು ಗೀಗೀಕಾರರು ಮುಂದಾದರು’[4] ಹರದೇಶಿ-ನಾಗೇಶಿ ಬೆಳವಣಿಗೆಯ ಎರಡನೆಯ ಹಂತದಲ್ಲಿ ಕಾಮ, ಮಾಯೆ ಸೇರಿಕೊಂಡಿರಬೇಕು.
ಡಾ. ವೀರೇಶ ಬಡಿಗೇರ ಅವರು ಗೀಗೀ ಹಾಡುಗಾರಿಕೆಯಲ್ಲಿ ಪ್ರಮುಖ ಪಾತ್ರವಹಿಸಿದ ಮುಸ್ಲಿಂ ಸಮುದಾಯ ಮತ್ತು ಇಲ್ಲಿ ಬಳಸಲ್ಪಟ್ಟಿರುವ ಶಾಹಿರಕಿ, ಕಲ್ಗಿ-ತುರಾಯಿ, ಸವಾಲ್-ಜವಾಬ್ ಶಬ್ದಗಳನ್ನು ಗಮನಿಸಿ ಗೀಗೀ ಹಾಡುಗಾರರಲ್ಲಿ ಹೆಚ್ಚು ಜನ ಮುಸ್ಲಿಂ ಕವಿಗಳೇ ಇದ್ದಾರೆ. ಯಾಕೆಂದರೆ ಗೀಗೀ ತನ್ನ ಬಲಸಂವರ್ಧನೆ ಮಾಡಿಕೊಂಡಿದ್ದು ಅಕ್ಬರನ ಕಾಲದಲ್ಲಿ ಮತ್ತು ಸಂಸ್ಥಾನಗಳ ಪೇಶ್ವೆಗಳ ಅವಧಿಯಲ್ಲಿ. ಇದಕ್ಕೆ ಕಾರಣಗಳಣ್ನು ಹೀಗೂ ಹುಡುಕಬೇಕೆನಿಸುತ್ತದೆ. ಇಂದಿಗೂ ಕೂಡ ಮುಸ್ಲೀಮ ಸಂತರು ಕೆಲ ನಿಗದಿತ ದಿನದಂದು ಕೈಯಲ್ಲಿ ಡಪ್ಪು, ಕೆಲವರು ದೊಡ್ಡ ಕಂಜರವನ್ನು ಹಿಡಿದುಕೊಂಡು ಶಾಹಿರಿ ಹಾಡುತ್ತಾ ಮನೆ ಮನೆಗೆ ಭಿಕ್ಷೆಗೆ ಬರುತ್ತಾರೆ. ಇವರ ಮುಖ್ಯ ಉದ್ದೇಶ ತತ್ವ ಪ್ರಚಾರ. ‘ಶಾಹಿರಕಿಗಾನಾ, ಕಲ್ಗಿ-ತುರಾಯಿ, ಸವಾಲ್-ಜವಾಬ್ ಎಂಬ ಪಾರಿಭಾಷಿಕ ಪದಗಳು ಉರ್ದು ಪದಗಳೇ ಆಗಿವೆ. ಗೀಗೀ ಹೆಚ್ಚು ಪ್ರಚಾರದಲ್ಲಿರುವಂತಹ ಬೆಳಗಾವಿ, ವಿಜಾಪುರ, ಗುಲ್ಬರ್ಗ ಬೀದರ ಒಂದು ಕಾಲಕ್ಕೆ ಮುಸ್ಲಿಂ ಆಳ್ವಿಕೆಯ ಪ್ರದೆಶಗಳಾಗಿರುವುದು. ಈ ಗಾಯನ ಪರಂಪರೆಯಲ್ಲಿ ಮುಸ್ಲಿಂ ಕವಿಗಳು ಹೆಚ್ಚು ಆಸಕ್ತರಾಗಿರಲು ಕಾರಣರಾಗಿರಬೇಕು.’ [5] ಆರಂಭ ಕಾಲದಲ್ಲಿ ರಚನೆಯಾದ ಸಣ್ಣಾಟಗಳ ಗೀತ ರೂಪಕಗಳಲ್ಲಿಯ ಹಾಡುಗಳು ಮತ್ತು ಲಾವಣಿ ಗೀಗೀ ಹಾಡುಗಳ ಹಾಡುಗಾರಿಕೆ ಒಂದೇ ತೆರನಾಗಿದ್ದು ಈ ಸಣ್ಣಾಟದ ಗೀತರೂಪಕಗಳ ಹಾಡುಗಳಿಗೂ ಡಪ್ಪು ತೀರ ಅವಶ್ಯವೆನಿಸಿತು. ಹೀಗಾಗಿ ‘ಡಪ್ಪಿನಾಟಗಳು’ ಎಂದು ಗುರುತಿಸಿದರು.
ಹರದೇಶಿ-ನಾಗೇಶಿ ಹಾಡುವ ಕಲಾವಿದರಲ್ಲಿ ಕೆಲವರು ಅನಕ್ಷರಸ್ಥರಿರಬಹುದು. ಆದರೆ ಅವರು ವೇದ, ಶಾಸ್ತ್ರ, ಪುರಾಣ, ಇತಿಹಾಸ, ಚಾರಿತ್ರಿಕ, ಸಾಮಾಜಿಕ, ಸಾಂಸ್ಕೃತಿಕ ಪ್ರಜ್ಞೆ ಉಳ್ಳಂತವರಾಗಿರುತ್ತಾರೆ. ಒಂದೊಂದು ಪಂಗಡಕ್ಕೂ ಒಬ್ಬೊಬ್ಬ ಗುರು ಇರುತ್ತಾನೆ. ಅವನ ಕೈಯಲ್ಲಿ ತರಬೇತಿ ಹೊಂದಿದವರಾಗಿರುತ್ತಾರೆ. ಬಿಜಾಪೂರ ಮತ್ತು ಬೆಳಗಾವಿ ಜಿಲ್ಲೆಗಳಲ್ಲಿ ಸಾಕಷ್ಟು ಮೇಳಗಳಿದ್ದವು. ಹರದೇಶಿ-ನಾಗೇಶಿ ಮೇಳಗಳಲ್ಲಿ ನಾವು ಸೇರಬೇಕು ಕಲಿಯಬೇಕು ಎಂಬ ಉತ್ಕಟವಾದ ಹಂಬಲ ಒಂದು ಕಾಲಕ್ಕೆ ಜನರಲ್ಲಿ ಗಾಢವಾಗಿತ್ತು. ಅದನ್ನು ಕಂಡ ಇಂಗಳಗಿ ಹಸನ ಸಾಹೇಬ ಒಂದು ಪದ್ಯದಲ್ಲಿ ಹೀಗೆ ಹೇಳಿದ್ದಾನೆ.
‘ಬೆದರಿಸಿ ಮನ್ಯಾಗ ಹೆಂಗಸರಿಗಿ | ವತ್ತಿ ಇಟ್ಟು ಗಂಗಾಳ ಚಂಗಿ…
ಇಂಗಳಗಿ ಹಸನಗ ಯಾರು ಕೇಳಬೇಕ ಕೆಡ್ಸಿಬಿಟ್ಟ ನಮ್ಮ ಗಂಡಂದೇರಿಗಿ’[6]
ಜಾತಿ, ಮತ ಭೇದ ಇಲ್ಲದೇ ಎಲ್ಲರೂ ಗೀಗೀ ಮೇಳಗಳಲ್ಲಿ ಹಾಡುತ್ತಿದ್ದರು. ಅದರಲ್ಲೂ ಗೀಗೀ ಮೇಳಗಳಲ್ಲಿ ಹೆಚ್ಚು ಕೃಷಿ ಮಾಡಿದವರಲ್ಲಿ ಮುಸ್ಲಿಂದು ಹಿಂದುಳಿದ ವರ್ಗಗಳು ಮತ್ತು ಕೆಳಜಾತಿಯವರೇ ಪ್ರಮುಖರು. ಗೀಗೀ ಮೇಳದಲ್ಲಿ ಹಾಡುವ ಮುಮ್ಮೇಳದ ಕಲಾವಿದರು ವೇದ, ಪುರಾಣ, ಶಾಸ್ತ್ರಗಳ ಬಗೆಗೆ ಜ್ಞಾನ ಪಡೆದುಕೊಂಡವರಾಗಿದ್ದರು ಎಂಬುದನ್ನು ಈ ಕೆಳಗಿನ ಪದ್ಯದಿಂದ ಗ್ರಹಿಸಬಹುದು.
‘ಭೇದ ತಗದ ನೀವು ಶಾಸ್ತ್ರ ಓದತಿರಿ ಪುರಾಣ, ಓದತಿರಿ ಹದಿನೆಂಟು ಮಾಡಿ ಮುಕಪಾಟ |
ಹದಿನೆಂಟ ಪುರಾಣ ಓದಿ ಅನರ್ಥ ಮಾಡತೀರಿ ತಿಳಸ್ರಿ ನಿಮ್ಮ ಶ್ಯಾಣೇತನ |
ಎಂದು ವಾದಿ ಪ್ರತಿವಾದಿಗೆ ಕೆಣಕಿ ಕೇಳುವ ಮಾತುಗಳಿವು. ಪ್ರತಿವಾದಿಯ ಬಂಡವಾಳ ತೀರಿದಾಗ ವಾದಿ ಇನ್ನಷ್ಟು ಹುರುಪಾಗಿ ಆತನ ವಿದ್ವತ್ತಕ್ಕೆ ಸವಾಲು ಎಸೆಯುವ ಪರಿ ಇದು
‘ವೇದ ಆಗಮಗಳ ಓದಿ ನೋಡಿದೆ….
ನಾರದ ಪುರಾಣದಾಗ ಹೀಂಗ ಬರದೈತಿ ಅನುಸೂಯಾನ ಕತಿ’[7]
ಹರದೇಶಿ-ನಾಗೇಶಿ ಮೇಳಗಳಲ್ಲಿ ಶಿವ-ಶಕ್ತಿ ಇವರಲ್ಲಿ ಯಾರು ಆದಿ ಎಂಬುದನ್ನು ಪ್ರಕಟಪಡಿಸಲು ಎರಡೂ ಪಂಗಡದವರು ಪರಂಪರಾನುಗತವಾಗಿ ಹಲವಾರು ರೂಪಕ ಸಂಕೇತಗಳನ್ನು ಬಳಸುತ್ತ ಬಂದಿದ್ದಾರೆ.
‘ಲಾವಣಿ ಗೀಗೀಗಳಲ್ಲಿ ಬಹು ಪ್ರಮುಖವಾದ ಭಾಗವೆಂದರೆ ಹರದೇಶಿ-ನಾಗೇಶಿ ಹಾಡುಗಳು. ಇವುಗಳ ಜೊತೆಗೆ ಶರಣರ, ಸಾಧು, ಸತ್ಪುರುಷರ, ವೀರರ, ಸಾಧ್ವೀಮಣಿಗಳ ಚರಿತ್ರೆಗಳು, ಸಾಮಾನ್ಯ ನೀತಿ ಬೋಧನೆಯ ಹಾಡುಗಳು, ಮಂಡಿಗೆ ಅಥವಾ ಸವಾಲ ಹಾಡುಗಳು, ವಿನೋದ ಪರವಾದ ಕಟ್ಟು ಕಥೆಗಳ ಹಾಡುಗಳು….. ಹರದೇಶಿ-ನಾಗೇಶಿ ಹಾಡುಗಳಲ್ಲಿಯೆ ವಿಶೇಷವಾಗಿ ಕವಿಯ ವಿವಿಧ ಮುಖವಾದ ಶಕ್ತಿ ವ್ಯಕ್ತವಾಗುವುದುಂಟು. ಈ ಹೆಣ್ಣು ಗಂಡಿನ ಹಾಡುಗಳಲ್ಲಿ ೧. ಬ್ರಹ್ಮಾಂಡ ಪಿಂಡಾಂಡ ಉತ್ಪತ್ತಿಗೆ ಸಂಬಂಧಿಸಿದ ತಾತ್ವಿಕ ಭಾಗ. ೨. ಪೌರಾಣಿಕ ವ್ಯಕ್ತಿಗಳು, ದೇವತೆಗಳಿಗೆ ಸಂಬಂಧಿಸಿದ ಭಾಗ. ೩. ಸಾಮಾಜಿಕ ಭಾಗ ಹೀಗೆ ಮುಪ್ಪುರಿಯಾಗಿ ಸಾಗುವುದರಿಂದ ಕವಿಗೆ ಪರಂಪರಾನುಗತವಾಗಿ ಸಂಪಾದಿಸಿದ ತನ್ನ ಪೌರಾಣಿಕ ಜ್ಞಾನವನ್ನು ವಾದ ಹೆಣೆಯುವ ಚಾತುರ್ಯವನ್ನು ಪ್ರದರ್ಶಿಸಲು ಇಲ್ಲಿ ಸಾಕಷ್ಟು ಅವಕಾಶ ಸಿಕ್ಕುತ್ತದೆ. ನಾಟಕೀಯ ರಂಗ ಏರುವುದು ಚಕಮಕಿಯ ಕಿಡಿ ಹಾರಿದಂತೆ ಪ್ರಾಸಾನುಪ್ರಾಸದ ಕಾಂತಿಯುಕ್ತ ಶಬ್ದ ಭಂಡಾರ ಸೂರೆಯಾಗುವುದು, ವಿಡಂಬನೆ, ಅಪಹಾಸ್ಯ, ಬೈಗುಳ ಎಲ್ಲ ತಮ್ಮ ಪರಾಕಾಷ್ಠೆ ಗೇರುವುದು ಇಲ್ಲಿಯೆ. ಗ್ರಂಥಸ್ಥ ಶಿಷ್ಟ ಭಾಷೆಗಿಂತ ಗ್ರಾಮ್ಯ ಆಡುನುಡಿಯೆ ಇಲ್ಲಿ ಸಮರ್ಥವಾದ ಮಾಧ್ಯಮವಾಗುತ್ತದೆ. ಆಯಾ ಪ್ರಾದೇಶಿಕ ಭಾಷೆಯ ಶಕ್ತಿ ಸಹಜತೆ, ಚುರುಕು ಎಲ್ಲ ಒಟ್ಟಿಗೆ ಸೇರಿ ಆಕರ್ಷಣೆಯನ್ನುಂಟು ಮಾಡುತ್ತವೆ.’[8]
ಪ್ರದರ್ಶನ
ಗೀಗೀ ಮೇಳಗಳ ಪ್ರದರ್ಶನದಲ್ಲಿ ಎರಡು ಭಾಗಗಳನ್ನಾಗಿ ವಿಂಗಡಿಸಿಕೊಳ್ಳಬಹುದು. ೧. ಮೇಳದಲ್ಲಿ ಹರದೇಶಿ-ನಾಗೇಶಿ ತಂಡಗಳಿಲ್ಲದೆ ಹಾಡುವ ಪ್ರಕಾರ. ೨. ಹರದೇಶಿ-ನಾಗೇಶಿ ತಂಡಗಳೆರಡೂ ಸೇರಿ ಹಾಡುವ ಪ್ರಕಾರ.
ಹರದೇಶಿ-ನಾಗೇಶಿ ತಂಡಗಳನ್ನು ಹೊರತುಪಡಿಸಿದ ಪ್ರದರ್ಶನದಲ್ಲಿಯೂ ಮೊದಲು ಪ್ರಾರ್ಥನೆ ಇರುತ್ತದೆ. ಮುಮ್ಮೇಳದ ಹಾಡುಗಾರ ಮತ್ತು ಇಬ್ಬರ ಹಿಮ್ಮೇಳದ ಹಾಡುಗಾರರಿರುತ್ತಾರೆ. ವಾದ ಸಂವಾದಕ್ಕೆ ಅಸ್ಪದವಿರುವುದಿಲ್ಲ. ಗೀಗೀ ಮೇಳದ ತಂಡ ಒಂದೇ ಇರುತ್ತದೆ. ಸಾಮಾನ್ಯವಾಗಿ ಈ ತಂಡದವರೂ ಹರದೇಶಿ ಅಥವಾ ನಾಗೇಶಿ ಸಂಪ್ರದಾಯ ಪ್ರತಿನಿಧಿಸುವವರೇ ಆಗಿರುವರು. ಹರದೇಶಿ ಸಂಪ್ರದಾಯದವರಾಗಿದ್ದರೆ ಪ್ರಾರ್ಥನೆ ಅಥವಾ ಸ್ತುತಿ ಪದ್ಯದಲ್ಲಿ ಗಣಪತಿ, ಶಿವ, ವಿಷ್ಣು ಅಥವಾ ಇತರೆ ಪುರುಷ ದೇವರನ್ನೋ, ಶರಣರನ್ನೋ, ವಿಭೂತಿ ಪುರುಷರನ್ನೋ ಕುರಿತು ಹಾಡುತ್ತಾರೆ. ನಾಗೇಶಿ ಸಂಪ್ರದಾಯ ಪ್ರತಿನಿಧಿಸುವ ತಂಡದವರಾಗಿದ್ದರೆ ಶಕ್ತಿ, ಸರಸ್ವತಿ, ಲಕ್ಷ್ಮಿ ಮುಂತಾದ ಸ್ತ್ರೀ ಪರಿವಾರ ದೇವತೆಗಳನ್ನು ಸ್ಮರಿಸುತ್ತಾರೆ.
ಗೀಗೀ ಮೇಳದ ತಂಡ ರಂಗವನ್ನು ಪ್ರವೇಶಿಸಿದ ಮೇಲೆ ಪ್ರೇಕ್ಷಕರಿಗೆಲ್ಲ ನಮಸ್ಕರಿಸಿ, ಸ್ತುತಿ ಪದ್ಯ ಹಾಡುವುದಕ್ಕಿಂತ ಪೂರ್ವದಲ್ಲಿ ಮುಮ್ಮೇಳ ಹಿಮ್ಮೇಳದವರಿಬ್ಬರೂ ತಮ್ಮ ತಮ್ಮ ವಾದ್ಯಗಳಿಂದ ಶೃತಿ ಡಪ್ಪಿನ ಸ್ವರಗಳನ್ನು ಹೊಂದಿಸಿಕೊಳ್ಳಲು ಒಂದು ಸುತ್ತು ವಾದ್ಯಗಳನ್ನು ನುಡಿಸುತ್ತಾರೆ. ನಂತರ ಭಕ್ತಿಯಿಂದ ಸ್ತುತಿ ಪದ್ಯ ಹಾಡುತ್ತಾರೆ. ಈ ಸಂದರ್ಭದಲ್ಲಿ ಕಲಾವಿದರು ಗಂಭೀರವಾಗಿರುತ್ತಾರೆ. ಪ್ರೇಕ್ಷಕರೆಲ್ಲರ ಮನತಣಿಸುವಂತೆ ಹಾಡುವ ಶಕ್ತಿಯನ್ನು ದಯಪಾಲಿಸು ಎಂದು ತಮ್ಮ ದೈವಕ್ಕೆ ಮೊರೆ ಹೋಗುತ್ತಾರೆ. ಸ್ತುತಿ ಪದ್ಯ ಮುಗಿದ ತಕ್ಷಣ ಮತ್ತೊಮ್ಮೆ ತಮ್ಮ ವಾದ್ಯಗಳನ್ನು ನುಡಿಸಿ ಕಥಾ ಭಾಗಕ್ಕೆ ಬರುತ್ತಾರೆ.
ರಾತ್ರಿ ಒಂಬತ್ತು ಅಥವಾ ಹತ್ತು ಗಂಟೆಗೆ ಪ್ರಾರಂಭವಾಗುವ ಗೀಗೀ ಮೇಳಗಳ ಪ್ರದರ್ಶನ ಬೆಳತನಕ ಸಾಗಿರುತ್ತದೆ. ಹರದೇಶಿ-ನಾಗೇಶಿ ಪಂಗಡಗಳು ಇಲ್ಲಿ ಇರದೇ ಇದ್ದುದರಿಂದ ಕಲಾವಿದರು ರಾಮಾಯಾಣ, ಮಹಾಭಾರತ, ಪುರಾಣ, ಐತಿಹಾಸಿಕ ವ್ಯಕ್ತಿಗಳ, ವೀರರ, ಶರಣರ, ದಾಸರ, ವಿಭೂತಿ ಪುರುಷರ ಮತ್ತು ಸಾಮಾಜಿಕ ಕಥೆಗಳನ್ನೊಳಗೊಂಡ ಕಥನ ಗೀತೆಗಳನ್ನು ಸುದೀರ್ಘವಾಗಿ ಹಾಡುತ್ತಾರೆ. ಮುಮ್ಮೇಳದ ಕಲಾವಿದ ಕಥೆ ಹಾಡುತ್ತಿರುವಾಗ ಅವನಿಗೆ ಸ್ಫೂರ್ತಿ ನೀಡಲು ಹಿಮ್ಮೇಳದವರು ನಡುನಡುವೆ ಸಂದರ್ಭಕ್ಕೆ ತಕ್ಕಂತೆ ಹೂ! ಹೇಳಪ್ಪಾ, ಮುಂದೇನಾಯ್ತು, ಹಿಂಗೇನ, ಹಂಗಾದ್ರ ಮುಂದ ಹೇಳಪಾ ಎಂದು ಕೇಳುತ್ತಿರುತ್ತಾರೆ. ಹಾಡಿನ ಪ್ರತಿ ಪಾದದ ಕೊನೆಗೆ ಹಿಮ್ಮೇಳದವರು ಹಾವಭಾವ ಮಾಡುತ್ತ ಲಯಬದ್ಧವಾಗಿ ಗೀಯಗಾ ಗೀಯಗಾ ಜೀ ಜೀ ಅಥವಾ ಗೀ ಗೀ ಎಂದು ರಾಗ ಎಳೆಯುತ್ತಾರೆ. ಮುಮ್ಮೇಳದ ಕಲಾವಿದನಿಗೆ ತಕ್ಷಣ ಮುಂದಿನ ಕಥೆ ನೆನಪಾಗದಿದ್ದರೆ ಎರಡೆರಡು ಸಲ ರಾಗಾಲಾಪ ಮಾಡಿ ಕಥೆ ನೆನಪಿಸಿಕೊಳ್ಳಲು ಅವಕಾಶ ಮಾಡಿಕೊಡುತ್ತಾರೆ.
ಗೀಗೀ ಪದಗಳಲ್ಲಿ ಹೆಚ್ಚಾಗಿ ನೀತಿ ತತ್ವ ಪ್ರತಿಪಾದನೆಗೆ ಹೆಚ್ಚಿನ ಮಹತ್ವ ಇದೆ. ಶರಣರ, ದಾಸರ, ವಿಭೂತಿ ಪುರುಷರಿಗಿಂತ ಗೀಗೀ ಮೇಳದವರು ಸಮಾಜವನ್ನು ತಿದ್ದುವುದಕ್ಕೆ ಪ್ರಮುಖ ಸ್ಥಾನ ನಿಡಿರುವುದನ್ನು ಕಾಣುತ್ತೇವೆ. ಪ್ರೇಕ್ಷಕರದಲ್ಲಿ ನ್ಯಾಯ, ನೀತಿ, ತತ್ವ ಪರಿಣಾಮಕಾರಿಯಾಗಿ ಮೂಡಿ ಬರಲಿ ಎಂಬ ಉದ್ದೇಶದಿಂದ ಸಂದರ್ಭಕ್ಕೆ ತಕ್ಕಂತೆ ಅನೇಕ ಪುರಾಣ ಕಥೆಗಳನ್ನು, ಐತಿಹಾಸಿಕ, ಸಾಮಾಜಿಕ ಘಟನೆಗಳನ್ನು ಉಲ್ಲೇಖಿಸುತ್ತಾ ತನ್ನ ಗುರಿಯನ್ನು ಮುಟ್ಟಲು ಇಲ್ಲಿಯ ಕಲಾವಿದರು ಪ್ರಯತ್ನಿಸುತ್ತಿರುತ್ತಾರೆ. ಗೀಗೀ ಕಲಾವಿದರು ‘ಪಾರಮಾರ್ಥಿಕತೆಗೆ ಹೆಚ್ಚಿನ ಪ್ರಾಧಾನ್ಯತೆ ನೀಡಿರುವುದನ್ನು ಗಮನಿಸಬಹುದು. ಲೌಕಿಕದಿಂದ ಬಿಡಿಸಿಕೊಂಡು ಭಗವಂತನ ಪಾದ ಸೇರುವ ಬಯಕೆ ಇಲ್ಲಿ ಪ್ರಧಾನ. ಉಳಿದೆಲ್ಲವೂ ಮಿಥ್ಯ. ಪರಮಾತ್ಮನೇ ಸತ್ಯ. ಸೃಷ್ಟಿ, ಸ್ಥಿತಿ, ಪ್ರಪಂಚ, ಮಾಯೆ ಇಲ್ಲಿನ ಪ್ರಮುಖ ವಸ್ತು. [9] ಪಾರಮಾರ್ಥಿಕ ಆಧ್ಯಾತ್ಮ ಕುರಿತು ಶರಣರು, ದಾಸರು, ಸಾಧು ಸಂತರು ಪ್ರತಿಪಾದಿಸಿರುವುದನ್ನು ಗೀಗೀ ಕಲಾವಿದರು ಎಳೆಎಳೆಯಾಗಿ ಬಿಡಿಸುತ್ತ ಪ್ರೇಕ್ಷಕರ ಮನಸ್ಸಿನಲ್ಲಿ ಬಿತ್ತುತ್ತಾರೆ.
ನೀತಿ, ತತ್ವ, ಪಾರಮಾರ್ಥಿಕ, ಆಧ್ಯಾತ್ಮ ಜನರಲ್ಲಿ ಮೂಡಿಸುವುದರ ಜೊತೆಗೆ ಪ್ರೇಕ್ಷಕರಿಗೆ ಮನರಂಜನೆಯೂ ಮುಖ್ಯ ಎಂಬುದನ್ನು ಗಮನಿಸಿದ ಗೀಗೀ ಕಲಾವಿದರು ಮನರಂಜನೆ ಪದಗಳನ್ನು ಹಾಡುತ್ತಾರೆ. ಗೀಗೀಯಲ್ಲಿ ಮನರಂಜನೆ ಅಭಿವ್ಯಕ್ತಗೊಳ್ಳುವ ಸಂದರ್ಭದಲ್ಲಿ ಹಿಮ್ಮೇಳ ಮುಮ್ಮೇಳದ ಕಲಾವಿದರು ತಮ್ಮ ವಾದ್ಯಗಳನ್ನು ನುಡಿಸುತ್ತ ಅದರ ಲಯ, ತಾಳಕ್ಕೆ ತಕ್ಕಂತೆ ಕುಣಿಯುತ್ತಾರೆ. ಹಿಮ್ಮೇಳದ ಕಲಾವಿದರಿಬ್ಬರೂ ಎದುರು ಬದುರು ನಿಂತುಕೊಂಡು ವಾದ್ಯಗಳನ್ನು ನುಡಿಸುತ್ತ ಒಬ್ಬರನ್ನೊಬ್ಬರು ಅಣಕಿಸುತ್ತ, ಮೂಗು ಮುರಿಯುತ್ತ ಪ್ರೇಕ್ಷಕರನ್ನು ರಂಜಿಸುತ್ತಿರುತ್ತಾರೆ. ಗೀಗೀಯರಲ್ಲಿಯ ಹಾಡುವ ಮನರಂಜನೆ ಪದ್ಯಗಳು ‘ಗುಣಾತ್ಮಕವಾಗಿ ನೀತಿ, ಸಚ್ಚಾರಿತ್ರ್ಯ, ಒಳ್ಳೆಯತನ, ಕಲಿಯುವಿಕೆಯನ್ನು ಪ್ರೇರೇಪಿಸುತ್ತವೆ. ಮನುಷ್ಯ ಬದುಕಿನ ಮೌಲ್ಯಗಳನ್ನು ಮತ್ತು ಅವು ಬಳಸಿಕೊಳ್ಳಬೇಕಾದ ರೀತಿಗಳನ್ನು ತುಂಬ ಕಲಾತ್ಮಕವಾಗಿ ಮನ ಮುಟ್ಟುವಂತೆ ಇಲ್ಲಿನ ಹಾಡುಗಳು ನಿರೂಪಿಸುತ್ತವೆ. ಅತ್ತೆ ಸೊಸೆ ಜಗಳ, ಗಂಡ ಹೆಂಡತಿ ವಿಷಮ ದಾಂಪತ್ಯ, ಸರಕಾರದ ಕೆಲವು ವಿಷಯಗಳಲ್ಲಿನ ಕೊರತೆ, ವ್ಯಾಪಾರಿಗಳ ಕುಹಕ ಮೊದಲಾದವು ಇಲ್ಲಿನ ಹಾಡುಗಳ ಶಿಲ್ಪ’[10]
ಮನರಂಜನೆಯ ಹಿತ-ಮಿತದೊಂದಿಗೆ ಗೀಗೀ ಪದಗಳು ನಾಡಿನ ಸಂಸ್ಕೃತಿ ಅದು ಪಡೆಯುತ್ತಿರುವ ಸ್ವರೂಪ. ಮರೆಯುತ್ತಿರುವ ಮಾನವೀಯ ಸಂಬಂಧಗಳ ಕುರಿತು ದಟ್ಟವಾದ ವಿವರಗಳನ್ನು ಕೊಡುವಲ್ಲಿ ಇಂದಿನ ಮತ್ತು ಹಿಂದಿನ ಮೌಲ್ಯಗಳ ಸಮೀಕರಿಸುವಲ್ಲಿ ಮಹತ್ವದ ಪಾತ್ರ ವಹಿಸಿವೆ.
ಗೀಗೀ ಮೇಳಗಳಲ್ಲಿ ಹರದೇಶಿ-ನಾಗೇಶಿ ಎರಡೂ ತಂಡಗಳು ವೇದಿಕೆಯಲ್ಲಿದ್ದು ಪ್ರದರ್ಶನ ನೀಡುವುದಾಗಿದ್ದರೆ ಹರದೇಶಿ ಪಂಗಡದವರು ಪುರುಷ ದೈವಗಳನ್ನು ನಾಗೇಶಿ ತಂಡದವರು ಸ್ತ್ರೀ ದೇವತೆಗಳನ್ನು ಸ್ಮರಿಸುತ್ತಾರೆ. ನಾಗೇಶಿ (ಹೆಣ್ಣಿನ) ಪಕ್ಷವನ್ನು ಮೊದಲು ಪುರುಷರೇ ಪ್ರತಿನಿಧಿಸುತ್ತಿದ್ದರು. ಈಗ ಸ್ತ್ರೀಯರೇ ನಾಗೇಶಿ ಪಕ್ಷವನ್ನು ಪ್ರತಿನಿಧಿಸಿ ಹಾಡುತ್ತಿರುವುದು ಕಂಡುಬರುತ್ತಿದೆ. ಸ್ತ್ರೀಯರು ಮೇಳಗಳಲ್ಲಿ ಭಾಗವಹಿಸಲು ಪ್ರಾರಂಭಿಸಿದ ಮೇಲೆ ಹರದೇಶಿ-ನಾಗೇಶಿ ಮೇಳಗಳು ಮತ್ತಷ್ಟು ಜನಪ್ರಿಯತೆಗಳಿಸಿಕೊಂಡವು.
ಹರದೇಶಿ
ಇಲ್ಲಿ ಪುರುಷ ಪ್ರಧಾನ ವಸ್ತು. ‘ಹರದೇಶಿ-ಹರದಾಸ ಅಂದರೆ ಶಿವನ ಆರಾಧಕರು ಎನ್ನುವ ಮಾತು ಕೂಡ ಬಳಕೆಯಲ್ಲಿದೆ. ಇಲ್ಲಿ ಬಳಕೆಯಾಗುವ ದೇವರು ಶಿವ, ಬ್ರಹ್ಮ, ವಿಷ್ಣು. ಇಲ್ಲಿ ಪುರುಷನನ್ನು ‘ಮಳೆ’, ಶಿವ, ನಿರಾಕಾರ, ನೀರು, ಬೆಳಕು, ಬೀಜ, ಲಿಂಗ, ಖಡ್ಗಗಳಿಗೆ ಹೋಲಿಸಿ ಬಳಸುತ್ತಾರೆ. ಇದಕ್ಕೆ ವಿರುದ್ಧವಾದ ನೆಲೆಯಲ್ಲಿ ಹೆಣ್ಣನ್ನು ಅರ್ಥೈಸುತ್ತಾರೆ. ಶಿವ-ಶಕ್ತಿ ಸಿದ್ಧಾಂತ ಈ ಹಾಡುಗಳ ವಸ್ತು. ಇಲ್ಲಿಯ ಪ್ರಮುಖ ಮೂರು ಅಂಶಗಳೆಂದರೆ ೧. ಬ್ರಹ್ಮಾಂಡ ಪಿಂಡಾಂಡಗಳ ಕುರಿತು ವಿವೇಚನೆ ಮತ್ತು ಪ್ರಪಂಚದ ಸೃಷ್ಟಿ ಕುರಿತು ವಾದವಿದ್ದರೆ. ೨. ದೇವಾನು ದೇವತೆಗಳ ಮತ್ತು ಪುರಾಣ ವ್ಯಕ್ತಿ ವೃತ್ತಾಂತದ ಹಿನ್ನೆಲೆಯಲ್ಲಿ ಗಂಡು ಹೆಣ್ಣಿನ ಹೆಚ್ಚುಗಾರಿಕೆಯ ವಾದವಿದೆ. ೩. ದಿನ ಬದುಕಿನಲ್ಲಿ ಅವೃತಗೊಳ್ಳುವ ಕೌಟುಂಬಿಕ, ಸಾಮಾಜಿಕ ವಿಷಯಗಳ ವೃತ್ತಾಂತ ಇರುತ್ತದೆ. ಇಲ್ಲಿ ಖಂಡನೆ ಮಂಡನೆ ತೀವ್ರವಾಗಿರುತ್ತದೆ. ಇದೇ ಭಾಗ ಗೀಗೀಯು ಅಗಾಧ ಜನಪ್ರಿಯತೆ ಪಡೆದುಕೊಳ್ಳಲು ಕಾರಣವಾಗಿದೆ. ಏಕೆಂದರೆ ಮೊದಲೆರಡರಲ್ಲಿ ಶಾಸ್ತ್ರ ವಿಷಯಗಳ ಬಿಗುವು ಬಹಳವಾಗಿರುತ್ತದೆ. ವಿಷಯ ಗಂಭೀರವಾಗಿರುತ್ತದೆ. ಮೂರನೆಯ ಅಂಶ ಇದಕ್ಕಿಂತ ಭಿನ್ನವಾಗಿದ್ದು ವರ್ತಮಾನದ ಸಹಜ ಲಯಗಳ ಮೂಲಕ ಅನಾವರಣಗೊಳ್ಳುವುದರಿಂದ ಮತ್ತು ಮನರಂಜನೆಯುಕ್ತವಾಗಿದ್ದರಿಂದ ಕೇಳುಗರಿಗೆ ತುಂಬಾ ಖುಷಿ ಕೊಡುತ್ತದೆ.[11] ನಿತ್ಯ ಜೀವನದಲ್ಲಿ ಕಂಡುಬರುವ ಕಾಮ, ಪ್ರೇಮ, ವ್ಯಭಿಚಾರಾದಿಗಳ ಚಿತ್ರಣ ಇಲ್ಲಿ ಅಭಿವ್ಯಕ್ತಗೊಳ್ಳುತ್ತಿರುತ್ತದೆ. ಹೆಣ್ಣಿನ ರೂಪ ಲಾವಣ್ಯ ಹಾವ ಭಾವಗಳನ್ನು ವರ್ಣಿಸುವ ಶೃಂಗಾರಭಾವ ಯುವಕರಿಗೆ ರಸದೌತಣ ನೀಡುತ್ತಿರುವಂತಹದ್ದಾಗಿರುತ್ತದೆ.
ನಾಗೇಶಿ
ನಾಗೇಶಿ ಪಕ್ಷದವರು ಹೆಣ್ಣು ಹೆಚ್ಚು ಎಂದು ವಾದ ಮಾಡುತ್ತಾರೆ. ಇವರ ವಾದದಲ್ಲಿ ಸ್ತ್ರೀ ದೇವತೆಗಳಲ್ಲದೆ ಸತ್ಯವಾನ ಸಾವಿತ್ರಿ, ಮಹಾಸತಿ ಅನುಸೂಯಾ, ಅರುಂಧತಿಯರನ್ನಿಟ್ಟುಕೊಂಡು ಶಕ್ತಿ ಮೊದಲು ಎಂದು ಪ್ರತಿವಾದಿಸುವರು. ಭೂಮಿ ಹೆಣ್ಣು ದೇಹ, ಸಾಕಾರ, ಕತ್ತಲೆ, ಖಡ್ಗ ಪಾಣಿಪೀಠ ಮುಂತಾದವುಗಳನ್ನು ಬಳಸಿಕೊಂಡು ಶಕ್ತಿಯೇ ಈ ಜಗತ್ತಿನ ಆದಿ ಎಂದು ವಾದಿಸುತ್ತಾರೆ.
ಸವಾಲ್–ಜವಾಬ್
ಹಾಕಿದ ಸವಾಲಿಗೆ ಸರಿಯಾದ ಉತ್ತರ ಹೇಳಿ ಪ್ರತಿ ಸವಾಲ್ ಹಾಕುವುದನ್ನು ಈ ಸವಾಲ್-ಜವಾಬ್‌ನಲ್ಲಿ ಕಾಣುತ್ತೇವೆ. ವಾದ ಪ್ರತಿವಾದಗಳೇ ಇಲ್ಲಿ ಪ್ರಮುಖವಾಗಿ ಕಂಡುಬರುತ್ತದೆ. ಕಥೆ, ಪುರಾಣ, ವೇದಶಾಸ್ತ್ರ, ನೀತಿ ಪದಗಳನ್ನು ಇಲ್ಲಿ ಬಳಸಿಕೊಳ್ಳುತ್ತಾರೆ. ವಾದಿ ಪ್ರತಿವಾದಿಗಳು ತಮ್ಮನ್ನು ತಾವು ಸಮರ್ಥಿಸಿಕೊಳ್ಳುವ ರೀತಿ, ಮೇಳದವರ ತರ್ಕಬದ್ಧ ಹಾಡುಗಳು ಪ್ರೇಕ್ಷಕರನ್ನು ಮೂಕ ವಿಸ್ಮಿತರನ್ನಾಗಿಸುತ್ತವೆ. ತಾವು ಏನೋ ಪಾಂಡಿತ್ಯ ಸಾಧಿಸುತ್ತಿರುವೆವು ಎಂಬ ಕಲ್ಪನೆ ಇವರಲ್ಲಿ ಗಿರಕಿ ಹೊಡೆಯುತ್ತಿರುತ್ತದೆ. ಯಾವೊಂದು ಪಕ್ಷ ತಾವೊಂದು ಉತ್ತರಕ್ಕೆ ಏನೋ ಸಬೂಬು ಹೇಳಿ ತಪ್ಪಿಸಿಕೊಳ್ಳುತ್ತೇವೆನ್ನುವ ಮಾತು ಇಲ್ಲಿ ಇಲ್ಲ, ಏನಿದ್ದರೂ ಅದು ತರ್ಕದ ಮೇಲೆಯೇ ಅವಲಂಬಿತ. ಇಲ್ಲಿ ಒಂದು ವೇಳೆ ಸುಳ್ಳು ಪಳ್ಳು ಹಾಡಿ ಯಾರದೋ ಹಾಡಿಗೆ ಯಾರದೋ ಹೆಸರು ಸೇರಿಸಿ ಹಾಡಲು ಪ್ರಯತ್ನಿಸಿದರೆ ಪ್ರತಿ ಮೇಳ ಅದನ್ನು ಹಂಗಿಸದೇ ಬಿಡದು.49
ಹರದೇಶಿ-ನಾಗೇಶಿ, ಸವಾಲ್-ಜವಾಬ್ ಇಲ್ಲಿ ಶಿವ-ಶಕ್ತಿ ಹೆಚ್ಚೆಂಬುದು ಗೀಗೀ ಸಂಪ್ರದಾಯದಲ್ಲಿ ಕಂಡುಬಂದರೂ ‘ಅದು ಸಂವಾದಕ್ಕಾಗಿ ತಂತ್ರ ಮಾತ್ರ. ಶಿವ-ಶಕ್ತಿ ಎಂಬುದನ್ನು ತಮ್ಮ ಹಾಡಿನ ನಿರಂತರತೆಗೆ ಬಳಸಿಕೊಂಡ ಪುರುಷ ಪ್ರಕೃತಿ ತತ್ವಗಳು ಇವು. ಸೃಷ್ಟಿಯ ನಿರ್ಮಾಣ ಹಂತದ ಹಾಡುಗಳಲ್ಲಿ ಬಳಕೆಯಾಗುವ ಇವು ಗಂಡು ಹೆಣ್ಣಿನ ಮಧ್ಯವಿರುವ ಗೋಡೆಗಳನ್ನು ಕಳಚುವ ತಿಳುವಳಿಕೆಯನ್ನು ಮೂಡಿಸುವ ಮಾದರಿಗಳು. ಯಾವುದೂ ಹೆಚ್ಚಲ್ಲ, ತಿಳಿದು ನೋಡಿದರ ಎಲ್ಲವೂ ಒಂದೇ. ಗಂಡು ಹೆಣ್ಣು ಬೇರೆಯಲ್ಲ. ಅವು ಯಾರಿಗೆ ಯಾರು ಹೆಚ್ಚಲ್ಲ ಎನ್ನುವ ಏಕತೆಯ ತತ್ವವನ್ನು ಸಾರಿ ಹೇಳುತ್ತವೆ.[12] ಈ ಹರದೇಶಿ-ನಾಗೇಶಿ ಮೇಳಗಳ ಪೈಪೋಟಿಯೇ ದೃಶ್ಯಕ್ಕೆ ತಿರುಗಿ ಸಣ್ಣಾಟದ ಉಗಮಕ್ಕೆ ಚಾಲನೆ ನೀಡಿತು.
ಸಣ್ಣಾಟದ ಉಗಮ
‘ಭಾರತದ ಯಾವುದೇ ರಂಗ ಪ್ರಕಾರವನ್ನು ತೆಗೆದುಕೊಳ್ಳಿ ಅದು ಇಂಥ ಇಸವಿಯಲ್ಲಿ ಹುಟ್ಟಿತು ಎಂದಿರಲಿ ಇಂಥ ಶತಮಾನದಲ್ಲಿ ರೂಪಗೊಂಡಿತು ಎಂದೂ ನಿಖರವಾಗಿ ಹೇಳುವುದು ಕಷ್ಟ. ಯಾವ ಐತಿಹಾಸಿಕ, ಸಾಂಸ್ಕೃತಿಕ ಸಂದರ್ಭಕ್ಕೆ ಪ್ರತಿಕ್ರಿಯೆಯಾಗಿ ಒಂದು ಪ್ರಕಾರ ಹುಟ್ಟಿತು. ಆ ಮೇಲಿನ ಶತಮಾನಗಳಲ್ಲಿ ಅದು ಏನೆಲ್ಲ ಬದಲಾವಣೆಗಳನ್ನು ಕಂಡಿತು ಇಂಥ ವಿಷಯಗಳನ್ನು ಅಭ್ಯಾಸಮಾಡಲು ದಾಖಲೆಗಳು ಕಡಿಮೆ[13] ಇದಕ್ಕೆ ಜಾನಪದ ರಂಗಭೂಮಿಯೂ ಹೊರತಾಗಿಲ್ಲ. ಪ್ರಾಚೀನ ಕಾವ್ಯಗಳಲ್ಲಿ ಉಲ್ಲೇಖಿಸಲ್ಪಟ್ಟ ಕೆಲ ಶಬ್ದಗಳ ಮೂಲಕ ಜಾನಪದ ರಂಗಭೂಮಿ ಪ್ರಕಾರ ಹೀಗಿದ್ದಿರಬಹುದು. ಹೀಗೆ ಪ್ರದರ್ಶಿಸಲ್ಪಡುತ್ತಿರಬೇಕು ಎಂದು ಊಹೆ ಮಾಡಲಿಕ್ಕೆ ಮಾತ್ರ ಸಾಧ್ಯವಾಗಿದೆ. ಜಾನಪದ ರಂಗಭೂಮಿ ಎಂಬ ರೂಪ ಪಡೆದುಕೊಳ್ಳಲು ಕಾರಣವಾದ ಆಯಾ ಪ್ರದೇಶಗಳಲ್ಲಿ ಉದ್ಭವಿಸಿದ ಅನೇಕ ಜನಪದ ಕಲೆಗಳಲ್ಲಿ ಇಂದು ಕೆಲವು ಮಾಯವಾಗಿವೆ. ಅವುಗಳಲ್ಲಿ ಕೆಲವು ಉಳಿದುಕೊಂಡಿವೆ ಮತ್ತೆ ಕೆಲವು ರೂಪಾಂತರಗೊಂಡಿವೆ. ಸಣ್ಣಾಟದ ಉಗಮವನ್ನು ಮೂರು ಘಟ್ಟಗಳಲ್ಲಿ ವಿಂಗಡಿಸಿ, ಅಧ್ಯಯನಕ್ಕೆ ಅಳವಡಿಸಿಕೊಳ್ಳುವುದು ಸೂಕ್ತವೆನಿಸುತ್ತದೆ. ಮೊದಲ ಘಟ್ಟದಲ್ಲಿ ರಾಧಾನಾಟ ಮತ್ತು ದಾಸರಾಟ ಎರಡನೆಯ ಘಟ್ಟದಲ್ಲಿ ಗೀತರೂಪಕದ ಸಾಮಾಜಿಕ ಆಟಗಳು ಮೂರನೆಯ ಘಟ್ಟದಲ್ಲಿ ಹಾಡು ಸಂಭಾಷಣೆಯುಳ್ಳ ಸಣ್ಣಾಟಗಳು ಹುಟ್ಟಿಕೊಂಡವು.

ಸಣ್ಣಾಟಗಳು: ಹುಟ್ಟು – ಬೆಳವಣಿಗೆ (೪)
ರಾಧಾನಾಟ
ರಾಧಾಕೃಷ್ಣರ ರಾಸಲೀಲಾ ರಾಧಾನಾಟದ ಉಗಮಕ್ಕೆ ಪ್ರೇರಣೆಯಾಗಿದೆ. ‘ರಾಧಾಕೃಷ್ಣರ ರಾಸಲೀಲೆ ವೃಂದಾವನದ ರಾಸಲೀಲಾ ನೃತ್ಯ ೧೫ ರಿಂದ ೧೭ನೆಯ ಶತಮಾನದಲ್ಲಿ ಬೆಳೆದು ಬಂದ ಭಕ್ತಿರಂಗಭೂಮಿಯ ಪ್ರಕಾರ. ರಾಧಾಕೃಷ್ಣರ ಉತ್ಕಟ ಭಕ್ತಿಯ ಪ್ರಸಾರವೇ ಇದರ ಸ್ಥಾಯಿಭಾಗ, ರಾಸಲೀಲಾ ನೃತ್ಯದ ಕಲಾವಿದರು ಅಭಿನಯ ಚತುರರಾಗಿರಲಿಲ್ಲ. ವೇಷಗಾರಿಕೆ, ರಂಗದ ಪರಿಕಲ್ಪನೆ ಅಷ್ಟಾಗಿ ಇವರಲ್ಲಿರಲಿಲ್ಲ. ಕೃಷ್ಣಭಕ್ತಿಯನ್ನು ಜನರಲ್ಲಿ ಬಿತ್ತಿ ಅವರನ್ನು ತನ್ಮಯಗೊಳಿಸುವುದೇ ಇವರ ಉದ್ದೇಶವಾಗಿತ್ತು. ಇಲ್ಲಿಯ ಕೃಷ್ಣನ ಚಿತ್ರಣ ಮಹಾಭಾರದ ಕೃಷ್ಣನ ಚಿತ್ರಣದಂತಿದೆ. ಎಲ್ಲರೂ ಪ್ರೀತಿಸಬಹುದಾದ ಹುಡುಗನ ಪಾತ್ರ, ರಾಧೆಯನ್ನು ಮುಂದಿಟ್ಟುಕೊಂಡು ಎಲ್ಲ ಗೋಪಿಯರೂ ರಮಿಸಬಹುದಾದ ಪ್ರಿಯಕರ ಕೃಷ್ಣನ ಈ ಹೊಸ ಸಾಂಸ್ಕೃತಿಕ ಅವತಾರವು ಮೊದಲು ಪ್ರಸಿದ್ಧವಾದದ್ದು. ಜಯದೇವನ ಗೀತಗೋವಿಂದ ಹಾಡಲಿಕ್ಕಾಗಿ, ಅಭಿನಯಿಸಲಿಕ್ಕಾಗಿಯೇ ರಚಿತವಾದ ಈ ಸಾಹಿತ್ಯ ಕೃತಿಯು ಮಧ್ಯಯುಗದ ಹಲವು ಆಸ್ಥಾನಗಳಲ್ಲಿ ಪ್ರಯೋಗವಾಯಿತು. ಹೊಸ ಮಾದರಿಯ ಕೃಷ್ಣ ಸಾಹಿತ್ಯ, ಕೃಷ್ಣ ನಾಟಕಗಳಿಗೆ ಬೀಜವಾಯಿತು. ೧೫-೧೬ನೆಯ ಶತಮಾನಗಳಲ್ಲಿ ಹಿಂದೂ ಧರ್ಮದ ಒಣ ತಾತ್ವಿಕತೆಯನ್ನು ತಿರಸ್ಕರಿಸಿ ಬಂದ ಉನ್ಮತ್ತ ಭಕ್ತಿಯ ವೈಷ್ಣವ ಪಂಥವು ಕೃಷ್ಣನ ಈ ಹೊಸ ಅವತಾರವನ್ನು ಪೂರ್ಣವಾಗಿ ದುಡಿಸಿಕೊಂಡಿತು.
ಉತ್ತರ ಭಾರತದ ಕೃಷ್ಣನ ಜನ್ಮಭೂಮಿ ‘ವಜ್ರಭೂಮಿ’ (ವೈಷ್ಣವ ಭಕ್ತಿಯ ಪ್ರಮುಖ ಕೇಂದ್ರ) ಭಾರತದ ಹಲವು ಭಾಗಗಳ ಸಂತರನ್ನು ಸಮಾವೇಶಗೊಳಿಸುವ ಕೇಂದ್ರ ಸ್ಥಾನವಾಗಿತ್ತು. ಇಲ್ಲಿ ೧೬ನೆಯ ಶತಮಾನದಲ್ಲಿ ಆಂಧ್ರದ ವಲ್ಲಭಾಚಾರ್ಯವೆಂಬ ಸಂತ ನೆಲೆಸಿ ವೈಷ್ಣವ ಪಂಥದ ಶಾಖೆ ಪ್ರಾರಂಭಿಸಿ ಬೆಳೆಸಿದ. ಇವನ ಶಿಷ್ಯ ಸಂತ ಸೂರದಾಸ ಮತ್ತು ಏಳು ಜನ ಶಿಷ್ಯರು ಕೃಷ್ಣಕಥೆಯನ್ನು ಸಾಹಿತ್ಯ ಸಂಗೀತಗಳಲ್ಲಿ ರಚಿಸಿದರು. ಕಾಲಾನಂತರ ನಾರಾಯಣ ಭಟ್ಟ, ಘಮಂಡದೇವ ಮತ್ತು ಹಿತ ಹರಿವಂಶ ಇವರು ಕೃಷ್ಣಕಥೆಯನ್ನು ಮತ್ತು ವಜ್ರಭೂಮಿ ಪರಿಸರದಲ್ಲಿ ಪ್ರದರ್ಶಿಸಲ್ಪಡುತ್ತಿದ್ದ ಜನಪದ ಆಟಗಳನ್ನು ಮೇಳೈಸಿ ‘ರಾಸಲೀಲಾ’ ಎಂಬ ಪ್ರಕಾರ ಹುಟ್ಟು ಹಾಕಿದರು. ರಾಸಲೀಲಾ ಪ್ರದರ್ಶನ ಉತ್ತರ, ದಕ್ಷಿಣ ಭಾರತದಲ್ಲೆಲ್ಲ ಜನಪ್ರಿಯವಾಯಿತು. ಕಲಾಪ್ರಕಾರಗಳ ಹುಟ್ಟಿಗೆ ರಾಸಲೀಲಾ ಪ್ರೇರಣೆ ನೀಡಿತು. ರಾಸಲೀಲಾ ಪ್ರದರ್ಶನ ಭಕ್ತ ಭಜನೆಯ ಉದ್ದೇಶಕ್ಕಾಗಿ ಮಾತ್ರ ಇದ್ದು ದೇವಾಲಯಗಳ ಆವರಣಗಳಲ್ಲಿ ಮಾತ್ರ ಪ್ರದರ್ಶನಗೊಳ್ಳುತ್ತಿತ್ತು. ಆರಂಭದಲ್ಲಿ ೧೪ ವರ್ಷದೊಳಗಿನ ಮಕ್ಕಳು ಇಲ್ಲಿ ಭಾಗವಹಿಸುತ್ತಿದ್ದರು. ಸರಳವಾದ ದೋತ್ರ, ಮೇಲಂಗಿ, ಕಿರೀಟ, ಕೃಷ್ಣನಿಗೊಂದು ನವಿಲುಗರಿ, ಮುಖದ ಮೇಲೆ ವೃತ್ತಾಕಾರದ ಹೊಳೆವ ಬೊಟ್ಟುಗಳ ಸರಳ ವಿನ್ಯಾಸ. ರಾಸಲೀಲಾ ಪ್ರದರ್ಶನದ ಅವಧಿ ಮೂರು ಗಂಟೆ. ಇದರಲ್ಲಿ ಎರಡು ಭಾಗಗಳು. ಮೊದಲು ಒಂದು ಗಂಟೆ ‘ರಾಸ’ ಸಿಂಹಾಸನದಲ್ಲಿ ಕುಳಿತ ರಾಧಾಕೃಷ್ಣರನ್ನು ಪೂಜಿಸುವರು. ಹಿಮ್ಮೇಳದವರು ಪ್ರಾರ್ಥನೆ ಹಾಡುತ್ತಿರುವಾಗ ಗೋಪಿಯರು ಆರತಿ ಎತ್ತಿ, ಅವರನ್ನು ‘ರಾಸ’ಕ್ಕೆ ಕರೆಯುವರು. ರಾಧಾಕೃಷ್ಣರು ರಂಗಕ್ಕೆ ಬರುತ್ತಾರೆ. ಗೋಪಿಯರು ರಾಧಾಕೃಷ್ಣರನ್ನು ನಡುವೆ ಮಾಡಿಕೊಂಡು ವಿವಿಧ ಭಂಗಿಗಳಲ್ಲಿ ರಾಸ ನೃತ್ಯ ಮಾಡುತ್ತಾರೆ. ಪೂಜೆ ಪ್ರಸಾದ ನಂತರ ಎರಡನೆಯ ಭಾಗ ಲೀಲೆ ಪ್ರಾರಂಭವಾಗುತ್ತದೆ. ಇಲ್ಲಿ ಕೃಷ್ಣಪುರಾಣದ ಯಾವುದಾದರೊಂದು ಕಥೆ ಇರುತ್ತದೆ. ಕಾಳಿಮರ್ಧನ, ಗೋವರ್ಧನ ಲೀಲಾ, ದಾನಲೀಲಾ ಮುಂತಾದ ಪ್ರಸಿದ್ಧ ಕೃಷ್ಣನ ಲೀಲೆಗಳ ಪ್ರದರ್ಶನ. ಲೀಲೆ ಈ ಭಾಗದಲ್ಲಿ ಕಥೆಯ ನಾಟಕೀಯ ನಿರೂಪಣೆ ಇರುತ್ತದೆ. ಇಲ್ಲಿ ಪಾತ್ರ, ದೃಶ್ಯ, ಹಾಡು, ಸಂಭಾಷಣೆಗಳಿರುತ್ತವೆ. ಕಥೆ ಘಟನೆಯಿಂದ ಘಟನೆಗೆ ಬೆಳೆಯುತ್ತ ಹೋಗುತ್ತದೆ. ಲೀಲೆಯಲ್ಲಿ ಪ್ರದರ್ಶಿಸಲ್ಪಡುವ ಕೃಷ್ಣನ ಉದ್ಭವ ಲೀಲೆಯಲ್ಲಿ ನಾಲ್ಕು ದೃಶ್ಯಗಳಿವೆ.
೧ನೆಯ ದೃಶ್ಯ : ಗೋಕುಲದಲ್ಲಿ ರಾಧೆ ಮತ್ತು ಗೋಪಿಯರು ಮಧುರೆಗೆ ಹೋದ ಕೃಷ್ಣನನ್ನು ಹುಡುಕುವ, ವಿರಹದಿಂದ ಅವನಿಗಾಗಿ ಕಾಯುವ ಸನ್ನಿವೇಶವಿದೆ.
೨ನೆಯ ದೃಶ್ಯ : ಮಧುರೆಯಲ್ಲಿ ಕೃಷ್ಣನು ಗೋಕುಲದ ನೆನಪಿನಿಂದ ತಪ್ಪನಾಗಿದ್ದಾನೆ. ಕೃಷ್ಣನ ಮಂತ್ರಿ ಉದ್ಬವ ಕೃಷ್ಣನಿಗೆ ನೀನು ಈ ಲೌಕಿಕ ಹುಚ್ಚಾಟಗಳನ್ನು ಬಿಡಬೇಕೆಂದು ವೇದಾಂತವನ್ನು ಬೋಧಿಸುತ್ತಿರುತ್ತಾನೆ. ಈ ವೇದಾಂತಿಗೆ ಬುದ್ಧಿ ಕಲಿಸಲು ಕೃಷ್ಣ ಒಂದು ಉಪಾಯ ಮಾಡಿ ಅವನಿಗೆ ಒಂದು ಸಂದೇಶ ಕೊಟ್ಟು ಆತನನ್ನು ಗೋಕುಲಕ್ಕೆ ಅಟ್ಟುತ್ತಾನೆ.
೩ನೆಯ ದೃಶ್ಯ : ಉದ್ಬವ ಗೋಕುಲದಲ್ಲಿದ್ದು ಯಶೋಧೆ. ರಾಧೆಯ ವಿರಹ ವೇದನೆ ಕಂಡು ಕೃಷ್ಣನಿಗೆ ಹೇಳಿದ ಅಮೂರ್ತ ತತ್ವಗಳ ಭಾಷಣವನ್ನು ಅವರಿಗೂ ಹೇಳುತ್ತಾನೆ. ಯಶೋಧೆ ಮತ್ತು ರಾಧೆ ಕೃಷ್ಣನ ಮೇಲಿಟ್ಟಿರುವ ಪ್ರೀತಿಯ ಮುಂದೆ ಮಂತ್ರಿಯ ಭಾಷಣ ಸೋಲುತ್ತದೆ.
೪ನೆಯ ದೃಶ್ಯ : ಉದ್ಬವ ಮಧುರೆಗೆ ಮರಳಿ ಬಂದು ಗೋಕುಲವನ್ನು  ಉಪೇಕ್ಷಿಸಿದ್ದಕ್ಕಾಗಿ ಕೃಷ್ಣನನ್ನೇ ತರಾಟೆಗೆ ತೆಗೆದುಕೊಳ್ಳುತ್ತಾನೆ.
‘ರಾಸ’ ಭಕ್ತಿಯ ಮನೋಭೂಮಿಕೆಯನ್ನು ಪ್ರೇಕ್ಷಕರಲ್ಲಿ ಉದ್ದೀಪಿಸುವ ಸಾಧನ ‘ಲೀಲೆ’ ಪುರಾಣ ಪ್ರತಿಮೆಯೊಂದರ ಮೂಲಕ ಭಕ್ತಿಯ ಸಂದೇಶವನ್ನು ತಲುಪಿಸುವ ಮಾರ್ಗ ಈ ರಾಸ ಲೀಲೆಗಳೆರಡೂ ಕೂಡಿ ಪ್ರೇಕ್ಷಕರನ್ನು ಸೆಳೆಯುತ್ತದೆ. ನಿತ್ಯ ಬಳಕೆಯ ಪ್ರತಿಮೆಗಳನ್ನೇ ಬಳಸಿಕೊಂಡು ಸಾದಾ ಭಾಷೆಯಲ್ಲೇ ಅಲೌಕಿಕದ ಬಗ್ಗೆ ಮಾತಾಡುವ ಭಕ್ತಿ ಸಾಹಿತ್ಯದ ತಂತ್ರವು ಈ ಪ್ರಕಾರದಲ್ಲಿ ರಂಗಭೂಮಿಗೆ ರೂಪಾಂತರಗೊಂಡಿದೆ.[1]
ರಾಸಲೀಲಾ ಪ್ರದರ್ಶನ ಕಾಲಾನಂತರ ಅನೇಕ ಪ್ರಭಾವ ಪ್ರೇರಣೆಗಳಿಗೆ ಒಳಗಾಗಿರುವುದನ್ನು ಡಾ. ಚಂದ್ರಶೇಖರ ಕಂಬಾರ ಅವರು ಗುರುತಿಸಿ ಚೈತನ್ಯ ಪಂಥದ ‘ರಾಸಲೀಲಾ’ದ ಕೊಡುಕೊಳ್ಳುವಿಕೆ, ಪ್ರದರ್ಶನ ಕುರಿತು ಹೀಗೆ ವಿವರ ನೀಡಿದ್ದಾರೆ. ‘ಉತ್ತರ ಭಾರತದಲ್ಲಿ ವಿಷ್ಣು ಭಕ್ತಿಯಲ್ಲಿ ಕೃಷ್ಣ ಭಕ್ತಿಯಲ್ಲಿ ಕವಲೊಡೆದು ಕೃಷ್ಣ ಭಕ್ತಿಯಲ್ಲಿ ರುಕ್ಮಿಣಿ ಕೃಷ್ಣರನ್ನು ಕಾಂತಾಭಾವ ಭಕ್ತಿಯಿಂದ ಪೂಜಿಸುವ ಪಂಥ ಮಹಾರಾಷ್ಟ್ರದಲ್ಲಿ ಬೆಳೆಯಿತು. ಬಂಗಾಲದಲ್ಲಿ ರಾಧಾ-ಕೃಷ್ಣರನ್ನು ‘ಮಧುರಭಾವ ಭಕ್ತಿ’ ಯಿಂದ ಆರಾಧಿಸುವ ಪಂಥ ಹುಟ್ಟಿ ಕೊಂಡಿತು. ಬಂಗಾಲದಲ್ಲಿ ರಾಧಾ-ಕೃಷ್ಣ ಪಂಥ ತಲೆಯೆತ್ತುವಾಗಲೇ ಶಕ್ತಿ ಪಂಥದ ಪ್ರಭಾವಕ್ಕೊಳಗಾಗಿತ್ತು. ಈ ರಾಧಾ ಕೃಷ್ಣ ಪಂಥ ಚೈತನ್ಯ ದೇವನ ಮೂಲಕ ಕರ್ನಾಟಕ ಪ್ರವೇಶಿಸಿತು. ರಾಧಾ-ಕೃಷ್ಣರ ಮಧುರ ಭಾವ ಭಕ್ತಿ ಬೃಂದಾವನದ ರಾಸ ನೃತ್ಯದ ಪರಂಪರೆ ದಾಸರ ಲಾಸ್ಯದಂತೆಯೇ ಉತ್ತರ ಭಾರತವನ್ನು ಬಹುಬೇಗ ವ್ಯಾಪಿಸಿತು. ಚೈತನ್ಯರು ಧರ್ಮ ಪ್ರಸಾರಕ್ಕಾಗಿ ಜಾನಪದಕ್ಕೆ ತೀರ ಸಮೀಪದ ಭಕ್ತಿಯ ಆವೇಶ ತುಂಬಿದ ನರ್ತನವನ್ನು ಮಾಧ್ಯಮದಂತೆ ಸ್ವೀಕಾರ ಮಾಡಿದ್ದರು. ಅಸ್ಸಾಮ ಮಣಿಪುರಗಳತ್ತ ಇವರ ಪ್ರಭಾವ ಅತಿಯಾಯಿತು. ಪ್ರಾಚೀನ ಕಾಲದಿಂದಲೂ ಅಲ್ಲಿ ಪ್ರಚಾರದಲ್ಲಿದ್ದ ಲಾಯ್ ಹರೋಬ, ಖಂಬಾ ತೊಯಿಬಿ (ಶಿವ ಪಾರ್ವತಿ) ನೃತ್ಯಗಳ ಆಧಾರದ ಮೇಲೆ ರಾಸಲೀಲಾ ನೃತ್ಯಗಳು ಹುಟ್ಟಿಕೊಂಡವು. ಕೃಷ್ಣ ರಾಧೆಯ ಜೊತೆಗೆ ನಡೆಸಿದ ಹಲವಾರು ಪ್ರಣಯ ಕಥೆ ಮತ್ತು ಆತನ ಬಾಲಲೀಲೆಗಳೀಗ ಈ ನೃತ್ಯಗಳಿಗೆ ವಸ್ತುವಾದವು. ಲಕ್ನೋ, ಜಯಪುರಗಳ ಕಡೆಗೆ ಪ್ರಚಾರದಲ್ಲಿದ್ದ ಕಥಕ್ ನೃತ್ಯ ಕೂಡ ರಜಪೂತ ಮೊಘಲರ ಚಿತ್ರ ಕಲೆಯಿಂದ ಶೃಂಗಾರ ಭಾವಗಳನ್ನು ತೆಗೆದುಕೊಂಡು ರಾಧಾ-ಕೃಷ್ಣರಿಗೆ ಆರೋಪಿಸಿ ಅವರ ಲೀಲೆಗಳನ್ನಾಡತೊಡಗಿದರು. ಆದರೆ ಈ ನೃತ್ಯ ಮುಸಲ್ಮಾನರ ಸಂಪರ್ಕದಿಂದ ‘ನಾಚ್’ ಆಗಿ ಪರಿವರ್ತನೆ ಹೊಂದಿ ಕೀಳು ಶೃಂಗಾರವನ್ನೇ ಕೆಲದಿನ ರಾಧಾ-ಕೃಷ್ಣರ ಹೆಸರಿನಲ್ಲಿ ಚಿತ್ರಿಸಿ ಮುಂದೆ ಲೌಕಿಕಕ್ಕೆ ಇಳಿಯಿತು. ಗುಜರಾತದ ಲಾಸ್ಯ ಜಾತಿಯ ‘ಗರ್ಭಾನೃತ್ಯ’ ರಾಜಸ್ಥಾನದ ‘ರಾಸಧಾರಿ’ ಬಯಲಾಟ ಇವೆಲ್ಲವೂ ರಾಧಾ-ಕೃಷ್ಣರ ಲೀಲೆಗಳನ್ನೇ ಚಿತ್ರಿಸುತ್ತವೆ. ದಕ್ಷಿಣದಲ್ಲಿ ಮೊದ ಮೊದಲು ತಾಂಡವಕ್ಕೆ ಪ್ರಾಶಸ್ತ್ಯ ಕೊಡುತ್ತಿದ್ದ ಕಥಕಳಿಯಲ್ಲಿ ೧೭ನೆಯ ಶತಮಾನದಿಂದ ಕೃಷ್ಣಲೀಲೆಗಳು ಸೇರಿಕೊಂಡವೆಂದು ಕೃಷ್ಣಾಟ್ಟ ನಾಮನಾಟ್ಯಗಳ ಹುಟ್ಟಿನ ಬಗೆಗಿದ್ದ ಕಥೆಗಳಿಂದ ತಿಳಿದುಬರುತ್ತದೆ. ೧೫ನೆಯ ಶತಮಾನದವರೆಗೆ ಹೆಚ್ಚಾಗಿ ಶಿವಲೀಲೆಗಳನ್ನಾಡುತ್ತಿದ್ದ ಆಂಧ್ರದ ‘ಭಾಗವತುಲು’ ಮುಂದೆ ಭಾಗವತ ಪುರಾಣದ ಕಥೆಗಳನ್ನು ಆಯ್ದುಕೊಂಡರೆಂದೂ ತಿಳಿಯುತ್ತದೆ.[2] ಎಂದು ಸೂಚಿಸಿದ ಡಾ. ಚಂದ್ರಶೇಖರ ಕಂಬಾರರು ರಾಸಲೀಲೆ ಪ್ರದರ್ಶನದಲ್ಲಿ ಯಾವ ಯಾವ ಹಂತಗಳಿದ್ದವು ಎಂಬುದನ್ನು ತಿಳಿಸಿದ್ದಾರೆ. ರಾಸಲೀಲೆ ಪ್ರದರ್ಶನದಲ್ಲಿ ಪ್ರಮುಖವಾಗಿ ಆರು ಹಂತಗಳಿವೆ. ೧. ಕೃಷ್ಣನ ಪ್ರವೇಶ ನರ್ತನ ೨. ರಾಧೆಯ ಪ್ರವೇಶ ನರ್ತನ ೩. ಇವರಿಬ್ಬರ ಜೋಡಿ ನರ್ತನ; ಇದೇ ರಾಸಲೀಲೆಯ ಸರಿಯಾದ ಭಾಗ ೪. ಭಂಗಿ ಕೃಷ್ಣನೋ ರಾಧೆಯೋ ನರ್ತಿಸಲು ನಿರಾಕರಿಸುವುದು, ಪರಸ್ಪರ ವಾಗ್ವಾದ, ಮನವೊಲಿಸುವಿಕೆ ೫. ಮಿಲನ ೬. ಪ್ರಾರ್ಥನೆ ನೃತ್ಯದ ಎಲ್ಲ ಹಂತಗಳಲ್ಲಿಯೂ ಪಕ್ಕ ವಾದ್ಯಗಳನ್ನು ಬಾರಿಸುತ್ತಾರೆ. ನರ್ತಕರೂ, ಕೆಲಸಲ ಅವರ ಬದಲಾಗಿ ಗಾಯಕರೂ ಹಾಡುತ್ತಾರೆ. ರಾಧೆಯ ಹಾಡುಗಳನ್ನು ಹೆಂಗಸರೂ, ಕೃಷ್ಣನ ಹಾಡುಗಳನ್ನು ಪುರುಷರೂ ಹಾಡುತ್ತಾರೆ. ತತ್ವ, ವಿಧಾನಗಳು ಭಿನ್ನವಾದಂತೆ ಈ ನೃತ್ಯದಲ್ಲಿಯೂ ವೈವಿಧ್ಯ ಸಾಧ್ಯವಾಗುತ್ತದೆ. ಈ ನೃತ್ಯವನ್ನು ಭಾರತದ ಇನ್ನಿತರ ಪ್ರಾಂತ್ಯಗಳವರೂ ಸ್ವೀಕರಿಸಿ ತಂತಮ್ಮ ಮಣ್ಣಿನ ವಾಸನೆಗೊಗ್ಗುವಂತೆ ಬದಲಾಯಿಸಿಕೊಂಡಿದ್ದಾರೆ. ನೌಟುಂಕಿಯ ಕಥೆಗಳು ಉತ್ತರ ಕರ್ನಾಟಕದ ಬಯಲಾಟಗಳಿಗೆ ವಸ್ತುವಾಗಿ ಬಂದಂತೆ ರಾಧಾ-ಕೃಷ್ಣರ ಲಾಸ್ಯವೂ ಉತ್ತರದಿಂದಲೇ ಬಂದಿದೆ ಎಂದು ಡಾ. ಚಂದ್ರಶೇಖರ ಕಂಬಾರ ಹೇಳುತ್ತಾರೆ.
ರಾಧಾ-ಕೃಷ್ಣರ ರಾಸಲೀಲಾ ನೃತ್ಯದ ಮೂಲಕ ದಕ್ಷಿಣ ಭಾರತಕ್ಕೆ ಚೈತನ್ಯ ದೇವನು ಸುಮಾರು ಕ್ರಿ.ಶ. ೧೫೩೩ ರೊಳಗಾಗಿ ಪ್ರವೇಶಿಸಿರಬೇಕು. (ಚೈತನ್ಯ ದೇವನ ಕಾಲ ಕ್ರಿ.ಶ. ೧೪೮೫-೧೫೩೩) ಚೈತನ್ಯ ದೇವನ ಆಗಮನಕ್ಕಿಂತ ಮೊದಲೇ ವೈಷ್ಣನ ಪಂಥ ತನ್ನ ತತ್ವಗಳ ಮೂಲಕ ಗಟ್ಟಿಯಾದ ನೆಲೆಯನ್ನು ಕರ್ನಾಟಕದಲ್ಲಿ ಕಂಡುಕೊಂಡಿತ್ತು. ೧೫ನೆಯ ಶತಮಾನಕ್ಕಾಗಲೇ ವೈಷ್ಣವ ದೇವಾಲಯಗಳಲ್ಲಿ ದೇವರ ರಂಗಭೋಗ ಸೇವೆಗೆ ದೇವದಾಸಿಯರನ್ನು ನಿಯಮಿಸಲಾಗಿತ್ತು. ದೇವದಾಸಿಯರು ಪೂಜಾ ಸಮಯಕ್ಕೆ ದೇವಸ್ಥಾನದ ಎದುರಿಗೆ ಇರುವ ರಂಗಮಂಟಪದಲ್ಲಿ ನೃತ್ಯ, ಸಂಗೀತ ಸೇವೆ ಸಲ್ಲಿಸುತ್ತಿದ್ದರು. ರಾಜ-ಮಹಾರಾಜರು, ನಾಡಿನ ಜನತೆ ಈ ದೇವದಾಸಿಯರನ್ನು ಗೌರವದಿಂದ ಕಾಣುತ್ತಿದ್ದರು. ರಾಜರು ದೇವದಾಸಿಯರಿಗಾಗಿಯೇ ಅನೇಕ ದಾನ ದತ್ತಿಗಳನ್ನು ಬಿಟ್ಟಿದ್ದರು ಎಂಬುದು ಶಾಸನಗಳ ಮೂಲಕ ತಿಳಿಯುತ್ತದೆ. ರಾಧಾ-ಕೃಷ್ಣರ ಮಧುರ ಭಕ್ತಿ ಭಾವವನ್ನು ಸೂಚಿಸುವ ರಾಸಲೀಲಾ ನೃತ್ಯ ವೈಷ್ಣವ ದೇವಾಲಯಗಳಲ್ಲಿ ಸೇವೆ ಸಲ್ಲಿಸುತ್ತಿದ್ದ ದೇವದಾಸಿಯರ ಮೇಲೂ ಪ್ರಭಾವ ಬೀರಿರಬೇಕು. ವಿಜಯನಗರದ ಅರಸರು ದೇವದಾಸಿ ಪರಿವಾರದವರಿಗೆ, ವೈಷ್ಣವ ಪಂಥದ ಅನುಯಾಯಿಗಳಿಗೆ ಸಾಕಷ್ಟು ಮನ್ನಣೆ ಪುರಸ್ಕಾರಗಳನ್ನು ನೀಡಿದ್ದರು ಎಂಬುದು ತಿಳಿಯುತ್ತದೆ. ಕ್ರಿ.ಶ. ೧೫೬೫ರ ವೇಳೆಗೆ ವಿಜಯನಗರ ಸಾಮ್ರಾಜ್ಯ ಸೋಲು ಕಂಡ ಮೇಲೆ ಈ ಪ್ರದೇಶದಲ್ಲಿ ಮುಸ್ಲಿಂ ರಾಜರ ಆಡಳಿತ ಪ್ರಾರಂಭವಾಯಿತು. ವೈಷ್ಣವ ಶೈವ ದೇವಾಲಯಗಳಿಗೆ ಹಿಂದೂ ಧರ್ಮದ ರಾಜರಿಂದ ಸಿಗುತ್ತಿದ್ದ ಮನ್ನಣೆ ಪುರಸ್ಕಾರಗಳು ಮುಸ್ಲಿಂ ರಾಜರಿಂದ ಸಿಗಲೇ ಇಲ್ಲ. ಬದಲಾಗಿ ಶೈವ, ವೈಷ್ಣವ ದೇವಾಲಯಗಳಲ್ಲಿ ನಡೆಯುತ್ತಿದ್ದ ಆರಾಧನೆ ಸಂಪ್ರದಾಯಗಳಿಗೂ ಕುತ್ತು ಬಂದಿತು. ದೇವಸ್ಥಾನಗಳನ್ನೇ ಆಶ್ರಯಿಸಿದ್ದ ದೇವದಾಸಿಯರ ಬದುಕು ದುಸ್ತರವಾಯಿತು. ದೇವಾಲಯಗಳಲ್ಲಿ ಕೇವಲ ಭಕ್ತಿ ಪ್ರತಿಬಿಂಬಿಸುವ ಸಂಗೀತ ಹಾಡುಗಳ ಮೂಲಕ ನೃತ್ಯ ಮಾಡುತ್ತಿದ್ದ ದೇವದಾಸಿಯರು ದೇವಸ್ಥಾನದ ಹೊರಗಿನ ಜಗತ್ತನ್ನು ಪ್ರವೇಶಿಸಿದಾಗ ಅವರ ಭಕ್ತಿಯುತವಾದ ಸಂಗೀತ, ನೃತ್ಯ ಜನರಿಗೆ ರುಚಿಸಲಿಲ್ಲ. ರಾಧಾ-ಕೃಷ್ಣರ ರಾಸಲೀಲೆಯ ನಾಟ್ಯವೂ ಜನರಿಗೆ ಹಿಡಿಸಲಿಲ್ಲ. ನಂತರ ದೇವದಾಸಿ ಪರಿವಾರದವರು ವಿಷ್ಣುವಿನ ಲೀಲೆಗಳನ್ನು ನೃತ್ಯದ ಮೂಲಕ ಪ್ರದರ್ಶಿಸಿದರು. ಅದೂ ಜನರಿಗೆ ಹಿಡಿಸದೇ ಇದ್ದಾಗ ತಮ್ಮಲ್ಲಿದ್ದ ಮಾರ್ಗ ಶೈಲಿಯನ್ನು ಬಿಟ್ಟು ಜನರ ಅಭಿರುಚಿಗೆ ತಕ್ಕಬಹುದಾದ ಜಾನಪದ ಶೈಲಿಯನ್ನು ತಮ್ಮ ಪ್ರದರ್ಶನಗಳಲ್ಲಿ ಅಳವಡಿಸಿಕೊಂಡರು. ಇದರ ಪರಿಣಾಮವಾಗಿ ರಾಧಾ-ಕೃಷ್ಣರ ರಾಸಲೀಲೆ ದೇವದಾಸಿ ಪರಿವಾರದಿಂದ ಜಾನಪದದ ಮೈ ಗುಣಕ್ಕೆ ಒಗ್ಗುವಂತೆ ಮಾರ್ಪಾಡು ಹೊಂದಿ, ಶೃಂಗಾರವೇ ಪ್ರಮುಖ ಸ್ಥಾನ ಪಡೆದುಕೊಂಡು ‘ರಾಧಾನಾಟ’ ಎಂದು ರೂಪ ಪಡೆಯಿತು. ೧೬-೧೭ನೆಯ ಶತಮಾನಕ್ಕೆ ಜನಪ್ರಿಯವಾಗಿದ್ದ ರಾಧಾ-ಕೃಷ್ಣರ ರಾಸಲೀಲೆಯನ್ನು ಜನಪದರ ಮನಸ್ಸುಗಳಿಗೆ ಸ್ಪಂದಿಸುವಂತೆ ಭಕ್ತಿ ಮತ್ತು ಶೃಂಗಾರ ಭಾವವನ್ನು ತುಂಬಿ ‘ರಾಧಾನಾಟ’ ವೆಂದು ರೂಪಾಂತರಿಸಿ ೧೭ನೆಯ ಶತಮಾನದ ಉತ್ತರಾರ್ಧದ ಹೊತ್ತಿಗೆ ಪ್ರದರ್ಶನ ಕಂಡಿತು ಎಂದು ಹೇಳಬಹುದು. ರಾಧಾನಾಟ ಸಣ್ಣಾಟದ ಒಂದು ಪ್ರಕಾರ ಎಂದು ಗುರುತಿಸಲ್ಪಟ್ಟಿದ್ದರಿಂದ ಸಣ್ಣಾಟ ಎಂಬ ರೂಪ ಪಡೆದದ್ದು ಈ ಕಾಲಘಟ್ಟದಲ್ಲಿ ಎಂದು ಹೇಳಬಹುದು. ಇದು ಸಣ್ಣಾಟದ ಉಗಮದ ಮೊದಲ ಹಂತ.
‘ವೈಷ್ಣವ ಪರ ಆಟಗಳನ್ನು ಆಡುವ ದಾಸರು ಮೇಳವೊಂದನ್ನು ಕಟ್ಟಿಕೊಂಡು ಆಟವಾಡುವುದನ್ನೇ ತಮ್ಮ ವೃತ್ತಿಯನ್ನಾಗಿ ಮಾಡಿಕೊಂಡರು. ಅವರಾಡುವ ಆಟಗಳು ‘ದಾಸರಾಟ’ವೆಂದು ಪ್ರಸಿದ್ಧಿ ಪಡೆದವು’[3] ಎಂಬ ನಿರ್ಧಾರ ಸರಿಯಲ್ಲ. ಹರಿದಾಸರಾರೂ ವೇದಿಕೆ ನಿರ್ಮಿಸಿಕೊಂಡು ಆಟವಾಡಿದವರಲ್ಲ. ಹರಿದಾಸರಿಗೂ ಆಟ ಆಡುವ ದಾಸರಿಗೂ ಯಾವುದೇ ಸಂಬಂಧವಿಲ್ಲ. ಆಟವಾಡುವ ದಾಸರು ದೇವದಾಸಿ ಸಂತಾನದವರು. ಈ ಆಟವಾಡುವ ದಾಸರು ಮೊದಲು ರಾಧಾನಾಡವನ್ನೇ ಆಡುತ್ತಿದ್ದರು. ಕಾಲಾನಂತರ ದಾಸ ಸಮುದಾಯದವರು ಆಡುವ ಆಟ ‘ದಾಸರಾಟ’ ಎಂದು ಬೆಳೆಯಿತು. ರಾಧಾನಾಟಕ್ಕೂ ದಾಸರಾಟಕ್ಕೂ ವ್ಯತ್ಯಾಸಗಳುಂಟು ಅದನ್ನು ದಾಸರಾಟದಲ್ಲಿ ಚರ್ಚಿಸಿದ್ದೇನೆ.
ಡಾ. ಚಂದ್ರಶೇಖರ ಕಂಬಾರವರು ರಾಧಾ-ಕೃಷ್ಣರ ರಾಸಲೀಲೆಯ ಪ್ರದರ್ಶನದಲ್ಲಿ ಗುರುತಿಸಿದ ಆರು ಹಂತಗಳಾದ ಕೃಷ್ಣನ ಪ್ರವೇಶ, ನರ್ತನ; ರಾಧೆಯ ಪ್ರವೇಶ, ನರ್ತನ; ಇವರಿಬ್ಬರ ಜೋಡಿ ನರ್ತನ; ಭಂಗಿ; ಕೃಷ್ಣನೋ ರಾಧೆಯೋ ನರ್ತಿಸಲು ನಿರಾಕರಿಸುವುದು. ಪರಸ್ಪರ ವಾಗ್ವಾದ ಮನವೊಲಿಸುವಿಕೆ; ಮಿಲನ; ಪ್ರಾರ್ಥನೆ ಇವುಗಳನ್ನೇ ಅಲ್ಪ ಸ್ವಲ್ಪ ಬದಲಾಯಿಸಿ ರಾಧಾನಾಟದಲ್ಲಿ ಪ್ರೇಕ್ಷಕರ ಹೃದಯಕ್ಕೆ ಮುಟ್ಟುವಂತ ಮಾಡಿದರು. ರಾಧೆಯ ಪಾತ್ರವನ್ನು ಈ ದೇವದಾಸಿ ಸಂತಾನದ ಹೆಣ್ಣು ಮಕ್ಕಳೇ ನಿರ್ವಹಿಸುತ್ತಿದ್ದುದರಿಂದ ಜನರು ಈ ಆಟವನ್ನು ಬಹುಬೇಗ ಸ್ವೀಕರಿಸಿರಬೇಕು ಎನಿಸುತ್ತದೆ.
ರಾಧಾಕೃಷ್ಣರ ರಾಸಲೀಲಾ ಧರ್ಮದ ಕವಚವನ್ನು ಕಳಚಿಕೊಂಡು ಜಾನಪದದ ರಾಧಾನಾಟದ ರೂಪ ಪಡೆಯಿತು. ಜಾನಪದದ ಯಾವುದೇ ರೂಪವಿರಲಿ ಅದು ‘ತಲೆಮಾರಿನಿಂದ ತಲೆಮಾರಿಗೆ ಜನತೆಯ ಅಭಿರುಚಿಯಲ್ಲಿ ವ್ಯತ್ಯಾಸವಾಗುವುದು ಸತ್ಯ ಸಂಗತಿ. ಒಂದೊಂದು ಕಾಲದ ಜನಾಭಿರುಚಿ ಒಂದೊಂದು ಬಗೆಯ ಸಂಸ್ಕೃತಿಯನ್ನು ಸೃಷ್ಟಿಸುತ್ತದೆ. ಹೊಸ ಸಂಸ್ಕೃತಿ ಹಳೆಯ ಸಂಸ್ಕೃತಿಯ ಸತ್ವ ಬಲಗಳ ನೆರವಿನಿಂದಲೇ ನಿರ್ಮಿತವಾಗಿರುವುದು ಎಂಬುದನ್ನು ನಾವು ಮರೆಯಬಾರದು’. [4] ರಾಧಾ-ಕೃಷ್ಣರ ರಾಸಲೀಲಾ ರಾಧಾನಾಟವಾಗಿ ಪರಿವರ್ತನೆ ಹೊಂದಿದ ಮೇಲೆ ಅದು ಜನಾಭಿರುಚಿಗೆ ತಕ್ಕಂತೆ ಸ್ಥಿತ್ಯಂತರಗಳನ್ನು ಪಡೆಯತೊಡಗಿತು. ರಾಧಾನಾಟದ ಮೇಲೆ ಶಕ್ತಿ ಪಂಥ, ಹರದೇಶಿ-ನಾಗೇಶಿ ಸಂಪ್ರದಾಯದ ಮೂಲಕ ಅನೇಕ ಪ್ರಭಾವಗಳನ್ನು ಬೀರಿತು. ರಾಧಾನಾಟದ ಬೆಳವಣಿಗೆಯಲ್ಲಿ ಅನೇಕ ಹರದೇಶಿ-ನಾಗೇಶಿ ಸಂಪ್ರದಾಯದ ಕಲಾವಿದರು ರಾಧಾನಾಟವನ್ನು ತಮ್ಮ ಅಭಿರುಚಿಗೆ ತಕ್ಕಂತೆ ಬದಲಾಯಿಸಿಕೊಂಡದ್ದು ಕಂಡುಬರುತ್ತದೆ.
ರಾಸಲೀಲಾದಲ್ಲಿರುವಂತೆ ರಾಧಾನಾಟದಲ್ಲಿಯೂ ಎರಡು ಭಾಗಗಳಿವೆ. ‘ರಾಸ’ದಲ್ಲಿ ಕೃಷ್ಣ ರಾಧೆಯ ಪ್ರವೇಶ ಅವರಿಬ್ಬರ ನರ್ತನವಿದ್ದರೆ ರಾಧಾನಾಟದ ಪೂರ್ವರಂಗದಲ್ಲಿ (ಶಕ್ತಿ ಹೆಚ್ಚು ಎಂದು ಪ್ರತಿಪಾದಿಸಲ್ಪಡುವ ರಾಧಾನಾಟವಾಗಿದ್ದರೆ ಸ್ತ್ರೀ ದೇವತೆಯ ಸ್ತುತಿ, ಶಿವ ಹೆಚ್ಚು ಎಂದು ಚಿತ್ರಿಸಲ್ಪಡುವ ಆಟವಾಗಿದ್ದರೆ ಗಣಪತಿ ಸ್ತುತಿ ಇರುತ್ತದೆ) ಸ್ತುತಿ ಪದ್ಯದ ನಂತರ ಗೊಲ್ಲತಿ ರಂಗಕ್ಕೆ ಬರುತ್ತಾಳೆ. ದೂತಿ ಅಥವಾ ಹಾಸ್ಯ ಪಾತ್ರ ಗೊಲ್ಲತಿಯನ್ನು ನೀನು ಯಾರು? ಇಲ್ಲಿಗೇಕೆ ಬಂದಿರುವೆ? ಎಂದು ಪ್ರಶ್ನಿಸುತ್ತಾಳೆ. ನಾನು ಹಾಲು, ಮೊಸರು, ಬೆಣ್ಣೆ ಮಾರುವ ಗೊಲ್ಲತಿ, ವ್ಯಾಪಾರಕ್ಕಾಗಿ ಬಂದಿದ್ದೇನೆ ಎಂದು ತಿಳಿಸುತ್ತ ಹಾಲು, ಮೊಸರು ಬೆಣ್ಣೆಯ ವರ್ಣನೆ ಮಾಡುತ್ತಾಳೆ. ಅದನ್ನು ಕೇಳಿದ ದೂತಿ ನೀನು ತಂದಿರುವ ಹಾಲು ಮೊಸರನ್ನು ಕೊಳ್ಳುವಷ್ಟು ಯೋಗ್ಯ ಜನ ಇಲ್ಲಿಲ್ಲ. ನೀನು ಗೋಕುಲಕ್ಕೆ ಹೋಗು ಅಲ್ಲಿ ನಿನಗೆ ವ್ಯಾಪಾರವಾಗುತ್ತದೆ ಎಂದು ಹೇಳಿ ಕಳುಹಿಸುತ್ತಾನೆ.
ಗೊಲ್ಲತಿ ಹಾಲು ಮೊಸರಿನ ಬುಟ್ಟಿಯನ್ನು ಹೊತ್ತುಕೊಂಡು ಗೋಕುಲಕ್ಕೆ ಬರುತ್ತಾಳೆ. ಬಾಲ ಗೋಪಾಲ ಅವಳನ್ನು ತಡೆದು ನಿಲ್ಲಿಸಿ ಇಲ್ಲಿ ವ್ಯಾಪಾರ ಮಾಡಬೇಕೆಂದರೆ, ಸುಂಕ ಕೊಡಬೇಕೆಂದು ಕೇಳುತ್ತಾನೆ. ಗೊಲ್ಲತಿ ಸುಂಕ ಕೊಡಲು ನಿರಾಕರಿಸುತ್ತಾಳೆ. ಆಗ ಕೃಷ್ಣ ಗೊಲ್ಲತಿಯನ್ನು ಸುಂಕಕ್ಕಾಗಿ ಪೀಡಿಸುತ್ತಾನೆ. ಕೊನೆಗೆ ಇಬ್ಬರಲ್ಲಿಯೂ ಕೆಲ ಹೊತ್ತು ವಾದ-ವಿವಾದಗಳು ಉದ್ಬವಿಸುತ್ತವೆ. ಕೊನೆಗೆ ಗೊಲ್ಲತಿ ನೀನು ಮುಂದಿನ ಜನ್ಮದಲ್ಲಿ (ಕೃಷ್ಣ) ಗುಲಪೋಜಿಯಾಗು, ನಾನು ಚಿಮಣಾ ಆಗುತ್ತೇನೆ. ದೂತಿ ಸಖಾರಾಮ ತಾತ್ಯ ಆಗಿ ಜನ್ಮವೆತ್ತುತ್ತಾನೆ. ಆಗ ನಿನ್ನ ಕೈವಶಳಾಗಿ ಸುಂಕ ಕೊಡುತ್ತೇನೆ ಎಂದು ಹೇಳುತ್ತಾಳೆ. ಇಲ್ಲಿಗೆ ಪೂರ್ವರಂಗ ಮುಕ್ತಾಯವಾಗುತ್ತದೆ. ರಾಧಾನಾಟದ ಪೂರ್ವರಂಗದಲ್ಲಿ ಕೃಷ್ಣ ಗೊಲ್ಲತಿಯಂತಹ ಪೌರಾಣಿಕ ಪಾತ್ರಗಳು ಮುಂದಿನ ಜನ್ಮದಲ್ಲಿ ಅಂದರೆ ಉತ್ತರ ರಂಗದಲ್ಲಿ ಲೌಕಿಕ ಪಾತ್ರಗಳ ಕಡೆಗೆ ತಿರುಗುತ್ತವೆ. ಇಲ್ಲಿ ಪ್ರೇಮ, ಕಾಮ, ಮೋಹಕ್ಕೆ ಹೆಚ್ಚಿನ ಪ್ರಾಶಸ್ತ್ಯ ಇರುತ್ತದೆ. ರಾಧಾನಾಟದ ಉತ್ತರಾರ್ಧದ ಕಥೆ ಗುಲಪೋಜಿ, ಸಖಾರಾಮತಾತ್ಯ ಇಬ್ಬರೂ ಪಗಡೆ ಆಡುತ್ತ ಕುಳಿತಾಗ ಚಿಮಣಾ ಇವರ ಮುಂದೆ ಹಾದು ಹೋಗುವಳು. ಚಿಮಣಾಳನ್ನು ಕಂಡು ಗುಲಪೋಜಿ ಮೋಹಿತನಾಗುತ್ತಾನೆ. ಸಖಾರಾಮ ತಾತ್ಯನನ್ನು ಚಿಮಣಾನ ಹತ್ತಿ ಗುಲಪೋಜಿ ತನ್ನ ಬಯಕೆಯನ್ನು ತಿಳಿಸಲು ಕಳಿಸುತ್ತಾನೆ. ಚಿಮಣಾ ಒಪ್ಪುವುದಿಲ್ಲ. ಗುಲಪೋಜಿ ನೇರವಾಗಿ ಚಿಮಣಾ ಹತ್ತಿರ ಹೋಗುತ್ತಾನೆ. ಇಬ್ಬರ ನಡುವೆ ವಾದ ವಿವಾದಗಳು ಏರ್ಪಡುತ್ತವೆ. ಚಿಮಣಾ ಗುಲಪೋಜಿ ಕೈವಶವಾಗದಿದ್ದಾಗ, ಎಲ್ಲವನ್ನೂ ತ್ಯಜಿಸಿ ಗುಲಪೋಜಿ ದೇಶಾಂತರ ಹೋಗುತ್ತಾನೆ. ನಂತರ ಚಿಮಣಾಳ ಮನಸ್ಸು ಪರಿವರ್ತನೆಯಾಗಿ ಗುಲಪೋಜಿಗಾಗಿ ಹುಡುಕಾಡುತ್ತಾಳೆ. ಆಗಲೇ ಗುಲಪೋಜಿ ಸನ್ಯಾಸಿಯಾಗಿರುತ್ತಾನೆ. ನನ್ನದು ತಪ್ಪಾಗಿದೆ. ಸನ್ಯಾ ಸತ್ವವನ್ನು ಬಿಟ್ಟು ನನ್ನನ್ನು ಸ್ವೀಕರಿಸಬೇಕೆಂದು ಚಿಮಣಾ ಕೇಳಿಕೊಳ್ಳುತ್ತಾಳೆ. ಅದಕ್ಕೆ ಗುಲಪೋಜಿ ಒಪ್ಪುವುದಿಲ್ಲ. ಇವರಿಬ್ಬರ ನಡುವೆ ಮತ್ತ ವಾದ-ವಿವಾದಗಳು ಹುಟ್ಟಿಕೊಳ್ಳುತ್ತವೆ. ಕೊನೆಗೆ ಗುಲಪೋಜಿ ಚಿಮಣಾಳನ್ನು ಸ್ವೀಕರಿಸುತ್ತಾನೆ. ಪೌರಾಣಿಕ ಪಾತ್ರಗಳು ಲೌಕಿಕದೆಡೆಗೆ ತಿರುಗುವುದೆಂದರೆ ಹೊಸ ರೂಪಕ್ಕೆ ತಿರುಗುವುದೆಂದೇ ಅರ್ಥ. ಹಳೆಯ ಸಂಸ್ಕೃತಿ ಸತ್ವ ಬಲಗಳನ್ನು ಕಳಚಿಕೊಳ್ಳದೇ ಅದನ್ನು ಉಳಿಸಿಕೊಂಡು ನವೀಕರಣ ಹೊಂದಿದೆ. ರಾಧಾನಾಟದ ಉತ್ತರ ರಂಗ ಕಾಲ ಕಾಲಕ್ಕೆ ಜನರ ಕವಿಗಳ ಆಶಯಕ್ಕೆ ತಕ್ಕಂತೆ ನವೀಕರಣಗೊಳ್ಳುತ್ತಲೇ ನಡೆಯಿತು. ಆದರೆ ರಾಧಾನಾಟದ ಪೂರ್ವರಂಗ ಮಾತ್ರ ಬದಲಾವಣೆಗೆ ಒಳಪಡಲಿಲ್ಲ.
ರಾಸಲೀಲೆಯ ಉತ್ತರಾರ್ಧದ ‘ಲೀಲೆ’ ಪ್ರದರ್ಶನದಲ್ಲಿ ಕೃಷ್ಣನೋ, ರಾಧೆಯೋ ನರ್ತಿಸಲು ನಿರಾಕರಿಸುವುದು ಪರಸ್ಪರ ವಾಗ್ವಾದ, ಮನವೊಲಿಸುವಿಕೆ, ಮಿಲನ ಮತ್ತು ಕೃಷ್ಣ ಪುರಾಣದಿಂದ ಆಯ್ದುಕೊಂಡ ಯಾವುದಾದರೂ ಒಂದು ಲೀಲೆ ಇಲ್ಲಿ ಪ್ರದರ್ಶಿಸಲ್ಪಡುತ್ತದೆ.
ರಾಧಾನಾಟ ಕುರಿತು ಬೆಟಗೇರಿ ಕೃಷ್ಣಶರ್ಮರು ಶೃಂಗಾರ ರಸವೇ ಸ್ಥಾಯಿಯಾಗಿರುವ ಈ ಆಟದ ಮಾತು ಅಭಿನಯ ನೃತ್ಯಗಳು ಜಾನಪದದ ಅಭಿರುಚಿಗೆ ತಕ್ಕವುಗಳಾಗಿವೆ. ರಾಧಾನಾಟದ ಪಾತ್ರಗಳು ಇಂದಿನ ನಾಟಕ ಮತ್ತು ಕಾದಂಬರಿಯ ಪಾತ್ರಗಳಂತೆ ಪ್ರಥಮ ದರ್ಶನದಲ್ಲಿಯೇ ಸಂಸಾರ ಆರಂಭಿಸಿ ಬಿಡುವುದಿಲ್ಲ. ರಾಧಾನಾಟದ ಹೆಣ್ಣು ಪಾತ್ರ ಲಜ್ವೆ, ಭೀತಿ ನೀತಿಗಳ ಮೂಲಕ ಸಂಯಮದಿಂದ ವರ್ತಿಸುತ್ತದೆ. ಹೆಣ್ಣಿನ ಸಂಯಮ ಗಂಡನ್ನು ಕಾತರಗೊಳಿಸಿ ಕೋಪವಶನನ್ನಾಗಿ ಮಾಡುತ್ತದೆ. ಗಂಡಿನ ಕೋಪ ಹೆಣ್ಣಿನ ಕರುಳನ್ನು ಕರಗಿಸುತ್ತದೆ. ಸಂಯಮಯುಕ್ತವಾದ ಪ್ರಣಯಭಾವವನ್ನು ನಡೆಸುತ್ತಲೇ ಗಂಡನ್ನು ಹೆಣ್ಣು ತನ್ನವನನ್ನಾಗಿ ಮಾಡಿಕೊಳ್ಳುತ್ತದೆ. ಹೆಣ್ಣು ಗಂಡುಗಳ ಪ್ರಣಯಲೀಲೆಯ ಸಹಜಚಿತ್ರವನ್ನು ನಾವು ರಾಧಾನಾಟದಲ್ಲಿ ಕಾಣಬಹುದು. [5] ಎಂದು ರಾಧಾನಾಟ ಕುರಿತು ತಮ್ಮ ಅಭಿಪ್ರಾಯ ವ್ಯಕ್ತಪಡಿಸಿದ್ದಾರೆ.
ದಾಸರಾಟ
ಸಣ್ಣಾಟದ ಉಗಮದ ಮೊದಲನೆಯ ಘಟ್ಟದಲ್ಲಿಯೇ ‘ದಾಸರಾಟ’ವೆಂಬ ಪ್ರಕಾರ ರೂಪ ಪಡೆಯಿತು. ಆಟ ಆಡುವ ದಾಸ ಸಮುದಾಯದವರೇ ರಾಧಾನಾಟದ ನಂತರ ಒಂದೆರಡು ದಶಕಗಳಲ್ಲಿ ಈ ಪ್ರಕಾರಕ್ಕೆ ಹುಟ್ಟು ಹಾಕಿದಂತೆ ತೋರುತ್ತದೆ. ಡಾ. ಬಸವರಾಜ ಮಲಶೆಟ್ಟಿ ಅವರು ‘ದೇವಸ್ಥಾನಗಳಲ್ಲಿ ರಂಗಭೋಗ ಸಲ್ಲಿಸುತ್ತಿದ್ದ ದೇವದಾಸಿಯರಿಗೆ ರಾಜಾಶ್ರಯ ತಪ್ಪಿದ ನಂತರ ತಮ್ಮ ಬದುಕನ್ನು ರೂಪಿಸಿಕೊಳ್ಳಲು ಯುವ ಜನತೆಯ ಮನಸ್ಸು ಕೆರಳಿಸುವಂತಹ ಹರಕು ಮುರಾಕದ ತೇಪೆ ಕಥೆಯೊಂದಿಗೆ ದಾಸರಾಟ ಎಂಬ ಪ್ರದರ್ಶನಕ್ಕೆ ಹುಟ್ಟು ಹಾಕಿದರು. ದಾಸರಾಟವೇ ಮೊದಲು ರೂಪ ಪಡೆದು ನಂತರ ರಾಧಾನಾಟ ಹುಟ್ಟಿಕೊಂಡಿತು’ ಎಂದು ಅಭಿಪ್ರಾಯ ಪಡುತ್ತಾರೆ.
ಸುಮಾರು ೧೬ನೆಯ ಶತಮಾನದವರೆಗೆ ವೈಷ್ಣವ ದೇವಸ್ಥಾನಗಳಲ್ಲಿ ಅತ್ಯಂತ ಭಕ್ತಿಯಿಂದ ರಂಗಸೇವೆ ಸಲ್ಲಿಸುತ್ತಿದ್ದ ಈ ದೇವದಾಸಿ ಸಮುದಾಯದವರು ರಾಜಾಶ್ರಯ ತಪ್ಪಿದ ನಂತರ ಬದುಕು ರೂಪಿಸಿಕೊಳ್ಳಲು ಜನರ ಕೀಳು ಅಭಿರುಚಿಯ ತೃಪ್ತಿಗಾಗಿ ಅಷ್ಟು ಬೇಗನೇ ಅಂಟಿಕೊಂಡು ‘ದಾಸರಾಟ’ ಎಂಬ ಆಟವನ್ನು ಹುಟ್ಟು ಹಾಕಿದರು ಎಂದು ಅಂದುಕೊಳ್ಳುವುದು ಸರಿಯಲ್ಲ. ದೇವಾಲಯಗಳಲ್ಲಿ ಸೇವೆ ಸಲ್ಲಿಸುತ್ತಿದ್ದ ದೇವದಾಸ-ದಾಸಿಯರನ್ನು ಸಮಾಜ ಗೌರವದಿಂದ ಕಾಣುತ್ತಿತ್ತು. ಇಂತಹ ಭಾವನೆಯುಳ್ಳ ಜನ ಸಮುದಾಯ ರಾಜಾಶ್ರಯ ತಪ್ಪಿ ನಿರ್ಗತಿಕರಾದ ದೇವದಾಸಿಯರಿಂದ ಅಷ್ಟುಬೇಗ ಪ್ರೇಮ ಕಾಮದಿಂದಕೂಡಿದ ಆಟವನ್ನು ಜನತೆ ಮೊದಲು ಬಯಸಿಯೇ ಇರಲಿಲ್ಲ. ದೇವದಾಸಿ ಸಮುದಾಯ ನಿಗ೪ತಿಕರಾದ ಮೇಲೆ ಭಕ್ತಿ ಮತ್ತು ಪ್ರೇಮದ ಮಧುರ ಭಾವನೆಯುಳ್ಳ ರಾಧಾನಾಟದಲ್ಲಿ ಭಾಗವಹಿಸಿ ಒಂದೆರಡು ದಶಕಗಳ ನಂತರ ‘ದಾಸರಾಟ’ ಎಂಬ ಆಟವನ್ನು ರೂಪಿಸಿಕೊಂಡಂತಿದೆ. ಬಸವಿ ಬಿಡುವ ಪದ್ಧತಿ, ವ್ಯಭಿಚಾರಕ್ಕೆ ಪ್ರೋತ್ಸಾಹ ನೀಡುವಿಕೆ ಇವೆಲ್ಲವೂ ಹಂತ ಹಂತವಾಗಿ ಸಮಾಜದ ಮೇಲ್ವರ್ಗಧ ಜನರ ಪ್ರೇರಣೆ ಪ್ರೋತ್ಸಾಹಗಳಿಂದರೂಪ ಪಡೆದಂತೆ ಕಾಣುತ್ತದೆ. ಹೀಗಾಗಿ ನಿರಾಶ್ರಿತರಾದ ದೇವದಾಸಿ ಸಮುದಾಯ ಮೊದಲು ‘ರಾಧಾನಾಟ’ ಎಂಬ ಪ್ರಕಾರದಲ್ಲಿ ಒಂದೆರಡು ದಶಕಗಳವರೆಗೆ ಸೇವೆ ಸಲ್ಲಿಸಿದರು. ನಿಷ್ಕಳಂಕವಾದ ಪ್ರೇಮ ಭಾವನೆ ಹೊತ್ತು ಪ್ರದರ್ಶಿಸಲ್ಪಡುತ್ತಿದ್ದ ರಾಧಾನಾಟಕದಲ್ಲಿ ಜನತೆ ಬಯಸಲ್ಪಡುತ್ತಿದ್ದಕಾಮ, ಪ್ರೇಮ, ಮೋಹಗಳನ್ನು ತುಂಬಲು ಮನಸ್ಸು ಒಪ್ಪದೇ ಜನತೆಯ ಆಶೋತ್ತರಗಳಿಗೆ ಸ್ಪಂದಿಸುವಂತಹ ಆಟಕ್ಕೆ ನಾಂದಿ ಹಾಡಿದರು. ಆ ಆಟವೇ ದಾಸರಾಟವಾಯಿತು. ರಾಧಾನಾಟದಲ್ಲಿ ದಾಸರ ಸ್ತ್ರೀಯರು ಭಾಗವಹಿಸುತ್ತಿದ್ದರೂ ಅಲ್ಲಿ ಅವರಿಗೆ ಸ್ವಾತಂತ್ರ್ಯ ಕಡಿಮೆ ಇತ್ತು. ಭಕ್ತಿ ಅವರನ್ನು ಅಲ್ಲಿ ಕಟ್ಟಿ ಹಾಕಿತ್ತು. ದಾಸರಾಟ ರೂಪ ಪಡೆದ ಮೇಲೆ ದೇವದಾಸಿ ಸ್ತ್ರೀಯರಿಗೆ ಸ್ವಾತಂತ್ರ್ಯ ಸಿಕ್ಕ ಹಾಗಾಯಿತು. ಇಲ್ಲಿ ಅವರು ಮೈ ಚಳಿ ಬಿಟ್ಟು ರಂಗದ ಮೇಲೆ ಕುಣಿಯತೊಡಗಿದರು. ಪ್ರೇಮ, ಕಾಮ, ವಿರಹ ವೇದನೆ ತುಂಬಿದ ದ್ವಂದ್ವಾರ್ಥವುಳ್ಳ ಸಂಭಾಷಣೆಗಲನ್ನು ರಂಗದ ಮೇಲೆ ಹೆಣೆಯತೊಡಗಿದರು. ದಾಸರಾಟಗಳಲ್ಲಿ ಭಕ್ತಿಯ ಅಭಿವ್ಯಕ್ತಿ ಇಲ್ಲವೇ ಇಲ್ಲ ಎಂದು ಹೇಳಬಹುದು. ರಾಧಾನಾಟ ಒಂದು ಹಂತದಲ್ಲಿ ಭಕ್ತಿಯ ತಳಹದಿಯ ಮೇಲೆ ಬೆಳೆದು ಬಂದಿರುವಂತಹದ್ದು. ದಾಸರಾಟ ಜನರ ಆಶೋತ್ತರಗಳ ತಳಹದಿಯ ಮೇಲೆ ರೂಪಗೊಂಡಿರುವಂತಹದ್ದು, ದಾಸರಾಟ, ರಾಧಾನಾಟದ ಕೆಲವು ಅಂಶಗಳನ್ನು ಬಳಸಿಕೊಂಡು ರೂಪ ಪಡೆದಿದೆ.
‘ವೈಷ್ಣವ ಧರ್ಮ ಪ್ರಚಾರಕ್ಕಾಗಿಯೇ ದಾಸರಾಟಗಳು ಹುಟ್ಟಿಕೊಂಡವು’[6] ಎಂಬ ಅಭಿಪ್ರಾಯಗಳನ್ನು ಅನೇಕ ವಿದ್ವಾಂಸರು ಮುಂದಿಟ್ಟಿದ್ದಾರೆ. ದಾಸರಾಟಗಳನ್ನು ಆಡುವ ದೇವದಾಸ-ದಾಸಿಯರು ಒಂದು ಕಾಲ ಘಟ್ಟದಲ್ಲಿ ವೈಷ್ಣವ ದೇವಾಲಯಗಳಲ್ಲಿಸೇವೆ ಸಲ್ಲಿಸುತ್ತಿದ್ದರು.ಅಂದು ವೈಷ್ಣವ ಧರ್ಮಧ ಚೌಕಟ್ಟಿಗೆ ಒಳಪಟ್ಟಿದ್ದರೆಂಬುದು ನಿಜ. ದೇವಾಲಯದ ಧರ್ಮದ ನಂಟು ಕಳೆದುಕೊಂಡ ಮೇಲೆ ಇವರು ತೊಟ್ಟಿದ್ದ ಧಾರ್ಮಿಕ ಕವಚವನ್ನು ಹಂತ ಹಂತವಾಗಿ ಕಳಚಿಕೊಂಡಿದ್ದಾರೆ. ಹೀಗಾಗಿ ಇವರು ಆಡುವ ಆಟಗಳು ವೈಷ್ಣವ ಪಂಥದಪ್ರಚಾರಕ್ಕಾಗಿಯೇ ಜನ್ಮ ತಾಳಿವೆ ಎಂದು ಹೇಳುವ ಯಾವ ಅಂಶಗಳೂ ದಾಸರಾಟಗಳಲ್ಲಿ ಇಲ್ಲ. ಇವರಿಗೆ ಅಂಟಿದ ವೈಷ್ಣವ ಪಂಥದಸೊಂಕು ಮಾತ್ರ ಆಟದ ಪ್ರದರ್ಶನದ ಪೂರ್ವದ ಆಚರಣೆಗಳಲ್ಲಿ, ಪೂರ್ವ ರಂಗದಲ್ಲಿ ಅಲ್ಪ ಸ್ವಲ್ಪ ಉಳಿದುಕೊಂಡು ಬಂದಿದೆ.
ದೇವಸ್ಥಾನಗಳಲ್ಲಿ ಸೇವೆ ಸಲ್ಲಿಸುತ್ತಿದ್ದ ಸಂದರ್ಭದಲ್ಲಿ ಇವರನ್ನು ‘ದೇವದಾಸ’ ಸಮುದ್ಯಾದವರು ಎಂದು ಹೇಳಲ್ಪಡುತ್ತಿದ್ದ ಜನ ಇವರು ದೇವರ ಸೇವೆ ಬಿಟ್ಟು ಹೊಟ್ಟೆ ಪಾಡಿಗಾಗಿ ವಿವಿಧ ವೃತ್ತಿಗಳನ್ನು ಆಶ್ರಯಿಸಿದ ಮೇಲೆ ‘ದಾಸರ’ ಸಮುದಾಯದವರು ಎಂದು ಗುರುತಿಸಿದರು. ಈಸಮುದಾಯ ದೇವಾಲಯಗಳಲ್ಲಿಯ ದೇವರ ಸೇವೆಯಿಂದ ಕಳಚಿಕೊಳ್ಳುವುದೇ ತಡ, ದೇವದಾಸರು ಎಂಬ ಶಬ್ದದ ‘ದೇವ’ ಪದಕಳಚಿ ಹೋಗಿ ಕೇವಲ ‘ದಾಸರು’ ಎಂಬುದು ಮಾತ್ರ ಉಳಿದುಕೊಂಡಿತು.
ಮೂಲದಲ್ಲಿ ಒಂದೇ ವೃತ್ತಿಯ ಒಂದೇ ಸಮುದಾಯದವರಾಗಿದ್ದ ದಾಸರು ವಿಭಿನ್ನ ವೃತ್ತಿಗಳಲ್ಲಿ ತೊಡಗಿಸಿ ಕೊಂಡ ಮೇಲೆ ಇವರಲ್ಲಿ ಗೊಲ್ಲದಾಸರು, ಹೊಲೆದಾಸರು, ಅಂಬಿಗದಾಸರು, ಪುಟ್ಟದಾಸರು, ರಾಮದಾಸರು, ಕಬ್ಬೇದಾಸರು, ಛತ್ತೇದಾಸರು, ಬೇಡದಾಸರು, ಡೊಂಬದಾಸರು, ದಂಡಿಗಿದಾಸರು, ಕಮರುದಾಸರು, ಗೋಪಾಲ ಬುಟ್ಟಿ ದಾಸರು ಹೀಗೆ ಹಲವಾರು ಉಪಜಾತಿಗಲು ಹುಟ್ಟಿಕೊಂಡವು ಇವರಲ್ಲಿ ಕಬ್ಬೇರದಾಸರು ಮಾತ್ರ ದಾಸರಾಟ ಆಡುವ ಪರಂಪರೆಯನ್ನು ರೂಢಿಸಿಕೊಂಡವರಾಗಿದ್ದಾರೆ. ಇವರಲ್ಲಿ ಬಸವಿ ಬಿಡುವ ಪದ್ಧತಿ ಇದೆ. ಈ ಸ್ತ್ರೀಯರೇ ಆಟಗಳಲ್ಲಿ ಪ್ರಮುಖ ಪಾತ್ರ ವಹಿಸುತ್ತಾರೆಂಬುದು ತಿಳಿಯುತ್ತದೆ. ಡಾ. ಚಂದ್ರಶೇಖರ ಕಂಬಾರ ಅವರು ದಾಸರ ಸಮುದಾಯದಲ್ಲಿ ‘ಬಲಗೈ ದಾಸರು ಮತ್ತು ಎಡಗೈ ದಾಸರು ಎಂಬ ಎರಡು ಪಂಗಡಗಳಿವೆ. ಎಡಗೈ ದಾಸರಲ್ಲಿ ದೇವದಾಸಿ ಬಿಡುವ ಸಂಪ್ರದಾಯವಿದೆ. ಇವರೇ ಮುಂದೆ ನೃತ್ಯ ನಾಟಕಗಳಲ್ಲಿ ಭಾಗವಹಿಸುತ್ತಾ ಜೀವನ ಸಾಗಿಸುತ್ತಾ ಬಂದವರಾಗಿದ್ದಾರೆ’[7] ಎಂದು ಅಭಿಪ್ರಾಯ ಪಡುವರು.
ದಾಸರ ಸಮುದಾಯ ಕುರಿತು ‘ಉತ್ತರ ಕರ್ನಾಠಕದಲ್ಲಿ ದಾಸರೆಂಬವರು ಬ್ರಾಹ್ಮಣರಲ್ಲಿದ್ದಂತೆ ಕ್ಷತ್ರಿಯ ಶೂದ್ರರಲ್ಲೂ ಇದ್ದಾರೆ. ಕೈಚಿಟಿಕಿಗಳನ್ನು ಹಿಡಿದು ಹಾಡುತ್ತ ಮನೆ ಮನೆಗೆ ತಿರುಗಿ, ಸುಗ್ಗಿಯಲ್ಲಿ ಕಣಗಳಿಗೆ ಅಡ್ಡಾಡಿ, ಗೋಪಾಳ ಬುಟ್ಟಿಯಲ್ಲಿ ಭಿಕ್ಷೆ ಎತ್ತಿ ಉಪಜೀವನ ಸಾಗಿಸುವ ದಾಸ ಪಂಗಡವನ್ನು ಗೋಪಾಳಬುಟ್ಟಿಯ ದಾಸರು, ಹೊಲೆ (ಈ ಪದಪ್ರೋಯಗ ಈಗ ಬಹಿಷ್ಕೃತ) ದಾಸರು ಎಂದು ಕರೆಯಲಾಗುತ್ತಿದ್ದಿತು. ಇವರಲ್ಲಿಯೂ ಅನಿಷ್ಟಕರವಾದ ವೇಶ್ಯಪದ್ಧತಿಯಿದ್ದಿತು. ಇನ್ನೊಂದು ವರ್ಗದ ದಾಸರು ಇವರು ತಮ್ಮದು ಕ್ಷತ್ರೀಯ ಕುಲವೆಂದು ಹೇಳುತ್ತಾರೆ. ಇವರಲ್ಲಿಯೂ ವೇಶ್ಯಾವೃತ್ತಿಯಿದ್ದಿತು. ಆದರಿವರು ಅಸ್ಪೃಶ್ಯರೆಂದು ಗಣನೆಯಾದವರಲ್ಲ. ಸವರ್ಣೀಯರೊಡನೆ ಸಂಪರ್ಕ ಇಟ್ಟುಕೊಂಡಂತವರು. ದೇವದಾಸಿಯರು, ಹರಿದಾಸರು, ದಶವಂತರು ಎಂದು ಇವರನ್ನು ಕರೆಯಲಾಗುತ್ತಿದೆ. ಇವರೇ ಹೆಚ್ಚಾಗಿ ದಾಸರಾಟವನ್ನಾಡುವ ಜನ’[8] ಎಂದು ಡಾ.ಬಿ.ಬಿ. ಹೆಂಡಿ ಅವರು ಅಭಿಪ್ರಾಯ ಪಡುವರು.
ಬೆಟಗೇರಿ ಕೃಷ್ಣಶರ್ಮರು ೧೯೭೨ರಲ್ಲಿ ದಾಸರಾಟ ಕುರಿತು ಈಗ ೬೦-೬೫ ವರ್ಷಗಳ ಹಿಂದೆ ‘ತಾರಾಸಾನಿ ಮೇಳ, ಬಾಳಾಸಾನಿ ಮೇಳ, ರುಕುಮಾಸಾನಿ ಮೇಳ,ಚಂದ್ರಾಸಾನಿ ಮೇಳ’ ಮುಂತಾದ ಮೇಳಗಳಿದ್ದವು. ಈ ಮೇಳಗಳು ಆಟವಾಡುತ್ತಿದ್ದುದನ್ನು ನಾನು ಕಣ್ಣಾರೆ ನೋಡಿದ್ದೇನೆ. ಆಟದಲ್ಲಿ ಸ್ತ್ರೀ ಪುರುಷರಿಬ್ಬರೂ ಇರುತ್ತಿದ್ದರು. ಮೃದಂಗ, ಪಿಟೀಲು, ತಂಬೂರಿ ವಾದ್ಯಗಳೊಂದಿಗೆ ಹಿಮ್ಮೇಳದವರ ಕೈಯಲ್ಲಿ ಕಂಚಿನ ತಾಳಗಳಿರುತ್ತಿದ್ದವು. ಮೇಳಕ್ಕೆ ಹೆಸರಿದ್ದ ಸಾನಿಯೇ ಈ ಆಟದಲ್ಲಿ ನಾಯಕಿಯಾಗಿರುತ್ತಿದ್ದಳು. ಆಟದಲ್ಲಿ ನಾಯಕ, ನಾಯಕಿ, ಜವಾರಿ ಎಂಬ ಮೂರೇ ಪಾತ್ರಗಳಿರುತ್ತಿದ್ದವು[9] ದಾಸಾರಟದ ಸ್ವರೂಪ ಕುರಿತು ವಿಶ್ಲೇಷಿಸಿದ್ದಾರೆ.
ದಾಸರಾಟದಲ್ಲಿ ಪ್ರೇಮ, ಕಾಮದ ಉನ್ಮಾದತೆ, ಕೀಳು ಅಭಿರುಚಿ ಬೆಳೆಯಲು ಮಹಾರಾಷ್ಟ್ರದ ತಮಾಷಾ ಕಾರಣವಲ್ಲ. ದಾಸರಾಟದ ಹುಟ್ಟಿಗೆ ತಮಾಷಾ ಪ್ರೇರಣೆ ನೀಡಿದೆ ಎಂಬ ವಿದ್ವಾಂಸರ ವಾದಗಳನ್ನು ಅಲ್ಲಗಳೆದ ಡಾ. ಬಸವರಾಜ ಮಲಶೆಟ್ಟರು ‘ದಾಸರಾಟದ ಮೇಲೆ ಮಹಾರಾಷ್ಟ್ರದ’ ‘ಜಲಸಾ’ ಎಂಬ ರಂಗ್‌ರಕಾರ ಪ್ರಭಾವ ಬೀರಿದೆ. ತಮಾಷಾಕ್ಕೂ ಜಲಸಾಕ್ಕೂ ಬಹಳ ಅಂತರವಿದೆ. ತಮಾಷಾ ಅತಿಯಾದ ಅಶ್ಲೀಲತೆಯನ್ನು ಮೈಗೂಡಿಸಿಕೊಂಡು ಜಲಸಾ ಆಯಿತು. ಜಲಸಾದಲ್ಲಿ ಮೂರ‍್ನಾಲ್ಕು ಹೆಣ್ಣುಗಳು ಕಾಮುಕ ಮುದ್ರೆಗಳನ್ನು ಅಭಿನಯಿಸುತ್ತ ಕುಣಿಯುತ್ತವೆ. ಅದಕ್ಕೆ ತಕ್ಕಂತೆ ಅಶ್ಲೀಲ ಜಾನಪದ ಹಾಡುಗಳ, ಒಮ್ಮೊಮ್ಮೆ ಸಿನೇಮಾ ನಾಟಕ ಹಾಡುಗಳ ಹಿನ್ನೆಲೆ ಪ್ರೇಕ್ಷಕನು ನೋಟಿನ ಮೇಲೆ ಬರೆದುಕೊಟ್ಟ ಹಾಡನ್ನು ಹಾಡಿದ ಅವನಿಗೆ ‘ದೌಲತ್‌ಜಾವೂ’ ಹೇಳುತ್ತಾರೆ. ಅವರೊಂದಿಗೆ ಮಾತಿಗೆ ತೊಡಗಿ ಅರ್ಥಕ ಅಪಾರ್ಥ ಹಚ್ಚಿ ನಗಿಸುವ ಕುಚೇಷ್ಟೆಯ ಗಂಡಸನೊಬ್ಬನಿರುತ್ತಾನೆ. ಇದು ಸಭ್ಯರು ನೋಡುವಂತಹದ್ದಲ್ಲ ಎಂದು ಮರಾಠಿಗರು ನಿಣ೪ಯಿಸಿದ್ದಾರೆ[10] ಎಂದು ಹೇಳುತ್ತಾರೆ.
ಮಹಾರಾಷ್ಟದ ತಮಾಷಾದಲ್ಲಿ ಅತಿಯಾದ ಅಶ್ಲೀಲತೆ, ಕಾಮಚೇಷ್ಟೆಯ ಹಾವಭಾವಗಳನ್ನು ತುಂಬಲು ಯತ್ನಿಸಿದ ಫಲವಾಗಿ ತಮಾಷಾದಲ್ಲಿಯೇ ಜಲಸಾ ಎಂಬ ಪ್ರಕಾರ ಹುಟ್ಟಿಕೊಂಡಂತೆ, ರಾಧಾನಾಟದಲ್ಲಿಯೂ ಜಲಸಾದಂತಹ ಸನ್ನಿವೇಶ ತುಂಬಲು ಯತ್ನಿಸಿ ವಿಫಲವಾಗಿ ಅದು ದಾಸರಾಟದ ರೂಪ ಪಡೆದಿರಬೇಕು. ಹೀಗಾಗಿ ರಾಧಾನಾಟ ಮತ್ತು ತಮಾಷಾ, ದಾಸರಾಟ ಮತ್ತು ಜಲಸಾಗಳಲ್ಲಿ ಸಾಮ್ಯತೆ ಇರುವುದು ಕಂಡು ಬರುತ್ತದೆ.
ದಾಸರಾಟದಲ್ಲಿ ‘ತರುಣ ತರುಣಿಯರ ಸಂದರ್ಶನ, ಪರಸ್ಪರ ಆಕರ್ಷಣೆ, ಪ್ರಣಯಾಂಕುರ,ರಸ್ಪರ ಪ್ರೇಮಯಾಚನೆ, ಹೆಣ್ಣಿನಿಂದ ಗಂಡಿನ ಪ್ರಣಯದ ನಿರಾಕರಣೆ, ಗಂಡಿನ ವಿರಹವೇದನೆ, ಹೆಣ್ಣಿನ ಪಶ್ಚಾತ್ತಾಪ, ಹೆಣ್ಣಿನ ಪ್ರಣಯ ಯಾಚನೆಯನ್ನು ಗಂಡು ನಿರಾಕರಿಸುವುದು.’ ಹೆಣ್ಣಿನ ವಿರಹವೇದನೆ, ಇವರಿಬ್ಬರಿಗೂ ನೆರವಾಗುತ್ತ ಬಂದ ಜವಾರಿ (ವಿದೂಷಕ)ಯ ದೌತ್ಯದಿಂದ ಪರಸ್ಪರ ಸಂಯೋಗ’[11] ಇದಿಷ್ಟು ವಸ್ತುವನ್ನು ಪ್ರದರ್ಶಿಸಲು ದಾಸರ ಹಾಡು, ಶೃಂಗಾರ ಲಾವಣೆ, ಜಾವಳಿ ಮತ್ತು ಇತರೆ ಲಘು ಗೀತೆಗಳನ್ನು ಬಳಸಿಕೊಳ್ಳುತ್ತಾರೆ. ಬರುಬರುತ್ತಾ ಸಮಕಾಲೀನ ನಾಟಕ, ಸಿನೇಮಾಗಳ ಹಾಡುಗಳಿಗೆ ಹೆಚ್ಚಿನ ಪ್ರಾಧಾನ್ಯತೆ ದೊರೆತು, ಪ್ರೇಕ್ಷಕರ ಅಬಿರುಚಿಗೆ ತಕ್ಕಂತೆ ಹಾಡಿ ಕುಣಿಯುವುದು ಪ್ರಾರಂಭವಾಯಿತು. ದಾಸರಾಟದಲ್ಲಿ ನಿಶ್ಚಿತ ಕಥಾನಕವೇನೂ ಇರುವುದಿಲ್ಲ. ರಾತ್ರಿಯೆಲ್ಲ ಕೃಷ್ಣಲೀಲೆಯ ಶೃಂಗಾರ ಪದ, ಹೆಣ್ಣು-ಗಂಡಿನವಾದೀ ಹಾಡು, ಹಾಸ್ಯ, ಅಡ್ಡ ಸೋಗು ಬಂದು ಬೆಳಗು ಮಾಡುವ. ಹಳ್ಳಿಯ ತರುಣ ರಸಿಕರ ಅಸಭ್ಯ ರುಚಿಗೆ ಚಾಲನೆ ನೀಡುವ ಒಂದು ಮೇಳ, ಅದು ತಮ್ಮ ಬಾಯಿ ಚಟ ತೀರಿಸಿಕೊಳ್ಳಲು ಪ್ರೇಕ್ಷಕರಾದ ತರುಣ ರಸಿಕರೂ ನಡು ನಡುವೆ ಅಡ್ಡಸೋಗು ಹಾಕಿ ಭಾಗವಹಿಸುವುದುಂಟು.[12]
ದಾಸರಾಟ ತನ್ನದೇ ಆದಂತೆಹ ಅಸ್ತಿತ್ವವ್ವನ್ನು ರೂಪಿಸಿಕೊಳ್ಳಲೇ ಇಲ್ಲ. ಪ್ರೇಕ್ಷಕರ ಅಭಿರುಚಿಯನ್ನು ಪೂರೈಸುವುದೇ ಇದರ ಉದ್ದೇಶವಾದ್ದರಿಂದ ಖಚಿತವಾದ ಸ್ವರೂಪವನ್ನು ಅದು ಆರಂಭದಿಂದ ಕೊನೆಯವರೆಗೆ ಪಡೆದುಕೊಳ್ಳಲೇ ಇಲ್ಲ. ಕಾಲಮಾನಕ್ಕೆ, ಪರಿಸರಕ್ಕೆ, ಜನಾಭಿಪ್ರಾಯಕ್ಕೆ ತಕ್ಕಂತೆ ಸಾಗಿತು. ನಿರ್ದಿಷ್ಟವಾದ ಕಥೆ ಸಂಭಾಷಣೆಯನ್ನು ಎಂದೂ ರೂಡಿಸಿಕೊಳ್ಳಲಿಲ್ಲ. ಪ್ರತಿ ಪ್ರದರ್ಶನದಿಂದ ಪ್ರದರ್ಶನಕ್ಕೆ ತೀರ ಬದಲಾವಣೆಗೆಪಡುತ್ತಲೇ ಸಾಗಿ ಬಂದಿತು. ಸುಂದರಿಯರಾದ ದಾಸರ ಸ್ತ್ರೀಯರು ಆ ಕ್ಷಣಕ್ಕೆ ಪ್ರೇಕ್ಷಕರನ್ನು ರಂಜಿಸಲು ಯಾವ ಯಾವ ಮಾರ್ಗಗಳ್ನು ಸಾಧ್ಯವಿದ್ದವೋ ಅವುಗಳನ್ನೆಲ್ಲ ಆಟದಲ್ಲಿ ಬಳಸಿಕೊಳ್ಳುತ್ತಿದ್ದರು. ಹೀಗಾಗಿಯೇ ‘ದಾಸರಾಟವಲ್ಲ ದೋಸೆ ಊಟವಲ್ಲ’ ಎಂಬ ಗಾದೆ ಬೆಳೆಯಿತು. ದಾಸರಾಟ ಜಾನಪದ ರಂಗ ಭೂಮಿಗೆ ನೀಡಿದ ವಿಶಿಷ್ಟಕೊಡುಗೆ ಎಂದರೆ  ‘ಸ್ತ್ರೀ ಪಾತ್ರಗಳನ್ನು ಸ್ತ್ರೀಯರೇ ನಿರ್ವಹಿಸುವುದು’ ಜಾನಪದ ರಂಗಭೂಮಿಯಲ್ಲಿ ಸ್ತ್ರೀ ತನ್ನ ಅಸ್ತಿತ್ವವನ್ನು ಗುರುತಿಸಿಕೊಂಡ ಮೇಲೆ ಸ್ತ್ರೀ ಪಾತ್ರಗಳನ್ನು ನಿರ್ವಹಿಸುವ ಅನೇಕ ಮಹಿಳೆಯರು ತರಬೇತಿ ಪಡೆದುಕೊಂಡು ವೃತ್ತಿಯನ್ನಾಗಿಸಿಕೊಂಡು ‘ಚಿಮಣಾ ಪಾತರದವರು’ ಎಂಬ ಹಣೆಪಟ್ಟಿ ಗಿಟ್ಟಿಸಿಕೊಂಡರು. ಹಂತ ಹಂತವಾಗಿ ಸಣ್ಣಾಟಗಳ ಎಲ್ಲ ಪ್ರಕಾರಗಳಲ್ಲಿ ಸ್ತ್ರೀ ಪಾತ್ರಗಳನ್ನು ಸ್ತ್ರೀಯರೇ ನಿರ್ವಹಿಸಲು ಪ್ರಾರಂಭಿಸಿದ ಮೇಲೆ ‘ಸಣ್ಣಾಟ’ ಜನಪ್ರಿಯವಾಯಿತು. ‘ಮೆಟಗುಡ್ಡ ಕಮಲವ್ವ, ಬಡಕಾಂದ್ರಿ, ಗಂಗವ್ವ, ದುಳಗುಣವಾಡಿ ಯಮನವ್ವ, ಅಲತಗಿಯ ಯಮನವ್ವ, ಭೀಮವ್ವ, ಸೀತವ್ವ, ಶಂಕ್ರೆವ್ವ, ಹೂಡೇದ ಮಾದಾರ ಶಾರವ್ವ, ಮೋದಗಾ ಸುಶೀಲಾ, ಶಿವನಾಪುರ ಗಂಗಾ, ನಾವಲಗಟ್ಟಿಯ ಶಾಂತವ್ವ, ಸೀತವ್ವ, ಲಲಿತಾ, ಕಮಲವ್ವ, ಮಲ್ಲವ್ವ ಮ್ಯಾಗೇರಿ ಮುಂತಾದವರು ಪ್ರಸಿದ್ಧ ಸ್ತ್ರೀ ಪಾತ್ರದ ಚಿಮಣಾಗಳೆಂದು ಹೆಸರು ಪಡೆದುಕೊಂಡರು’.[13]
 
[1]ಅಕ್ಷರ ಕೆ.ವಿ., ರಂಗಪ್ರಪಂಚ, ಪುಟ, ೧೪೩
[2]ಅದೇ, ಪುಟ, ೧೭೧ ಮತ್ತು ೧೭೨
[3]ಡಾ. ಚಂದ್ರಶೇಖರ ಕಂಬಾರ, ಉತ್ತರ ಕರ್ನಾಟಕ ಜಾನಪದ ರಂಗಭೂಮಿ, ಪುಟ, ೩೦
[4]ಡಾ. ಎಂ.ಎಸ್. ಸುಂಕಾಪುರ, ಜಾನಪದ ಸಾಹಿತ್ಯ ದರ್ಶನ ಭಾಗ ೩ ಪುಟ ೧೩೧
[5]ಶ್ರೀ ಬೆಟಗೇರಿ ಕೃಷ್ಣಶರ್ಮ, ಜಾನಪದ ನಾಟಕ ಬೆಳೆದು ಬಂದ ದಾರಿ,  ಜಾನಪದ ರಂಗಭೂಮಿ
[6]ಅದೇ
[7]ಡಾ. ಬಸವರಾಜ ಮಲಶೆಟ್ಟಿ, ಉತ್ತರ ಕರ್ನಾಟಕದ ಬಯಲಾಟಗಳು, ಪುಟ, ೧೧೫
[8]ಡಾ. ಚಂದ್ರಶೇಖರ ಕಂಬಾರ,  ಬಯಲಾಟಗಳು ಪುಟ, ೨೭
[9]ಬಿ.ಬಿ. ಹೆಂಡಿ, ರಾಸರಾಟ, ಜಾನಪದ ಸಾಹಿತ್ಯ
[10]ಬೆಟಗೇರಿ ಕೃಷ್ಣಶರ್ಮ, ಜಾನಪದ ನಾಟಕ ನಡೆದು ಬಂದ ದಾರಿ,  ಜಾನಪದ ರಂಗಭೂಮಿ
[11]ಡಾ. ಬಸವರಾಜ ಮಲಶೆಟ್ಟಿ, ಉತ್ತರ ಕರ್ನಾಟಕದ ಬಯಲಾಟಗಳು, ಪುಟ, ೧೦೯
[12]ಬೆಟಗೇರಿ ಕೃಷ್ಣಶರ್ಮ, ಕನ್ನಡ ಜಾನಪದ ಸಾಹಿತ್ಯ, ಪುಟ, ೭೯
[13]ಡಾ. ಬಸವರಾಜ ಮಲಶೆಟ್ಟಿ, ಉತ್ತರ ಕರ್ನಾಟಕದ ಬಯಲಾಟಗಳು, ಪುಟ, ೧೦೮
ಸಣ್ಣಾಟಗಳು: ಹುಟ್ಟು – ಬೆಳವಣಿಗೆ (೫)
ಸಾಮಾಜಿಕ ಸಣ್ಣಾಟಗಳು
ಸಾಮಾಜಿಕ ವಸ್ತುವನ್ನೊಳಗೊಂಡ ಸಣ್ಣಾಟಗಳು ಸಣ್ಣಾಟದ ಉಗಮದ ಎರಡನೆಯ ಘಟ್ಟದಲ್ಲಿ ರೂಪ ಪಡೆದುಕೊಂಡಿತು. ಈ ಘಟ್ಟದಲ್ಲಿ ರಚನೆಯಾದ ಎಲ್ಲ ಆಟಗಳು ಲೌಕಿಕದ ಕಡೆಗೆ ಹೆಚ್ಚು ಗಮನ ಹರಿಸಿದ್ದನ್ನು ಕಾಣಬಹುದು. ‘ಸಣ್ಣಾಟವೆಂದು ಗುರುತಿಸಲ್ಪಡುತ್ತಿರುವ ಡಪ್ಪಿನಾಟವು ಕಳೆದ ಶತಮಾನದ ಉತ್ತರಾರ್ಧಧಲ್ಲಿ ಹುಟ್ಟಿ ಬೆಳಕಿಗೆ ಬಂದಿರುವಂತಹದ್ದು. ಡಪ್ಪಿನಾಟದ ಪ್ರಾಚೀನತೆ ೧೮೬೦ರ ಹಿಂದೆ ಸರಿಯಲಾರದು. ಇದು ತನ್ನದೇ ಆದ ಸ್ವರೂಪ ಪಡೆದುಕೊಂಡದ್ದು ೧೮೮೦ರಿಂದ ೧೯೦೦ರ ನಡುವಿನ ಅವಧಿಯಲ್ಲಿ . ೧೯೦೦ರ ಹೊತ್ತಿಗೆ ಡಪ್ಪಿನಾಟವು ಒಂದು ರಂಗ ಪ್ರಾಕರವಾಗಿ ತನ್ನ ಸ್ಥಾನ ಭದ್ರಪಡಿಸಿಕೊಂಡಿತು. ಡಪ್ಪಿನ ವಾದ್ಯದೊಂದಿಗೆ ಸಾಗುವ ಹಾಡುಗಳನ್ನೊಳಗೊಂಡ ಬಯಲಾಟ ಡಪ್ಪಿನಾಟ ಎಂದು ಇದರರ್ಥ. ಆಳವಾಗಿ ವಿಚಾರಿಸಿದರೆ ಈ ಪದ ಅರ್ಥಪೂರ್ಣವಾಗಿರುವುದು ತಿಳಿದು ಬರುತ್ತದೆ. ಡಪ್ಪನ್ನು ಬಳಸಿಕೊಂಡು ಪ್ರಯೋಗಿಸಲ್ಪಟ್ಟ ಆರಂಭದ ಬಯಲಾಟಗಳು ಬರೀ ಹಾಡುಗಳ ಸರಮಾಲೆ. ಅವುಗಳನ್ನು ಗೀತರೂಪಕ ಎಂದು ಹೇಳಬಹುದು. ಆಹಾಡುಗಳ ವಿಶಿಷ್ಟ ಲಯ, ಧಾಟಿಗಳು ಡಪ್ಪಿನ ಗತ್ತಿನೊಂದಿಗೆ ಸಾಮರಸ್ಯ ಪಡೆದಿರುವಂಥವು. ಈ ಹಾಡುಗಳಿಗೆ ಡಪ್ಪೇ ಬೇಕು, ಇತರ ವಾದ್ಯಗಳ ಸದ್ದು ಅವುಗಳ ಸೌಂದರ್ಯ ಕೆಡಿಸಿಬಿಡುತ್ತದೆ.’[1] ಬೆಳಗಾವಿ ಜಿಲ್ಲೆಯಲ್ಲಿ ಸಾಮಾಕ ಸಣ್ಣಾಟಗಳ ಉಗಮದ ಕಾಲಘಟ್ಟದಲ್ಲಿ ದೇಶವ್ಯಾಪ್ತಿ ಸ್ವಾತಂತ್ರ್ಯ ಸಂಗ್ರಾಮದ ಚಟುವಟಿಕೆಗಳು ಭರದಿಂದ ಸಾಗಿದ್ದವು. ಜನಪದ ಕಲಾವಿದರಾದ ಅನೇಕ ಸ್ವಾತಂತ್ರ್ಯ ಹೋರಾಟಗಾರರು ಡಪ್ಪು ನುಡಿಸುತ್ತ, ಜನರನ್ನು ಎಚರಿಸಿ ಅವರಲ್ಲಿ ಸಂಗೊಳ್ಳಿ ರಾಯಣ್ಣ, ಕಿತ್ತೂರು ಚನ್ನಮ್ಮ, ಬೆಳವಡಿ ಮಲ್ಲಮ್ಮ, ನರಗುಂದ ಬಾಬಾ ಸಾಹೇಬ, ವೀರಪ್ಪ ದೇಸಾಯಿ, ಮಲ್ಲಸರ್ಜ, ಬಿಚ್ಚುಗತ್ತಿ ಚನ್ನಬಸಪ್ಪ ಮುಂತಾದವರ ದೇಶಭಕ್ತಿ, ದೇಶರಕ್ಷಣೆಗಾಗಿ ಅವರ ತ್ಯಾಗ, ಬಲಿದಾನಗಳನ್ನು ಲಾವಣಿಗಳ ಮೂಲಕ ಹಾಡಿ, ಜನರಲ್ಲಿ ದೇಶಪ್ರೇಮ, ಸ್ವಾತಂತ್ರ್ಯದ ಕಹಳೆ ಒಡಮೂಡುವಂತೆ ಹಾಡುತ್ತಿದ್ದರು. ಆ ಮೂಲಕ ಜನರನ್ನು ಜಾಗೃತಗೊಳಿಸುತ್ತಿದ್ದರು. ಸ್ವಾತಂತ್ರ್ಯ ಪೂರ್ವ ಹುಟ್ಟಿದ ಅನೇಕ ಲಾವಣಿಕಾರರ ಮೇಲೆ ಕ್ರಾಂತಿವೀರರ, ಮಹಿಳೆಯರು ಸಾಹಸ ಮತ್ತು ಹೋರಾಟ, ರಾಷ್ಟ್ರಾಭಿಮಾನ ಸ್ವಾಭಿಮಾನಗಳು ಪ್ರೇರಣೆ ಪ್ರಭಾವಗಳನ್ನು ಬೀರಿವೆ. ಲಾವಣಿಕಾರರಲ್ಲಿ ಕೆಲವರು ದೇಶಪ್ರೇಮ, ಚಳುವಳಿ, ಸತ್ಯಾಗ್ರಹ ಕುರಿತು ಲಾವಣಿಗಳನ್ನು ರಚಿಸಿ ಹಾಡಿದರೆ, ಇನ್ನು ಕೆಲವು ವಾಣಿಕಾರರು, ‘ತಮ್ಮ ಸುತ್ತಮುತ್ತಲಿನ ಪರಿಸರದ ಸಾಮಾಜಿಕ ಹಾಗೂ ತಾತ್ವಿಕ ಘಟನೆಗಳನ್ನು, ಗಂಡು-ಹೆಣ್ಣಿಗಿರುವ ಹಲವಾರು ಸಮಸ್ಯೆಗಳನ್ನು ಕಥಾವಸ್ತುವಿನಲ್ಲಿ ಆಯ್ದುಕೊಂಡು ಲಾವಣಿಗಳಲ್ಲಿ ಸಲೀಸಾಗಿ ಹಾಡಿ ಮನುಕುಲಕ್ಕೆ ಸಂದೇಶ ನೀಡಿದ್ದಾರೆ.’[2] ಸಣ್ಣಾಟದ ಉಗಮದ ಎರಡನೆಯ ಘಟ್ಟದಲ್ಲಿ ರೂಪಗೊಂಡ ಸಾಮಾಜಿಕ ಸಣ್ಣಾಟಗಳಾದ ಸಂಗ್ಯಾ-ಬಾಳ್ಯಾ, ಕಡ್ಲಿಮಟ್ಟಿ ಸ್ಟೇಷನ್ ಮಾಸ್ತರ, ಬಲವಂತ-ಬಸವಂತ, ಕಟ್ಟೀಚೆನ್ನ, ರೂಪಸೇನ ಮುಂತಾದವುಗಳು ಮೊದಲು ಲಾವಣಿ ರೂಪದಲ್ಲಿ ಹಾಡಲ್ಪಡುತ್ತಿದ್ದವು. ‘ಕಟ್ಟೀಚೆನ್ನ’ ಸಣ್ಣಾಟದ ರೂಪ ಪಡೆಯುವುದಕ್ಕಿಂತ ಮೊದಲು ಲಾವಣಿ ರೂಪದಲ್ಲಿತ್ತು ಎಂಬುದಕ್ಕೆ ಈ ಪದ್ಯ ಸಾಕ್ಷಿಯಾಗಿದೆ.
‘ಕಟ್ಟೀಚೆನ್ನ’ನ ಪ್ರಾಬಲ್ಯನ್ನೆಷ್ಟಂತ ಹೇಳಲಿ ನಾನು…
ಜಿಗದ ಕಡತ ಕೊಡತಿದ್ದ ತನ್ನ ವೈರಿ ಇದ್ದವಗ’[3]
ಸಂಗ್ಯಾ-ಬಾಳ್ಯಾ ಕುರಿತಾದ ಲಾವಣಿ ಹೇಗಿತ್ತು ಎಂಬುದರ ಬಗೆಗೆ ಮಾಹಿತಿ ಇಲ್ಲ. ಆದರೆ ಸಂಗ್ಯಾ-ಬಾಳ್ಯಾ ಆಟದ ಹೋಲಿಕೆಯನ್ನುಳ್ಳ ‘ಚಿತ್ರಮುಖದ ಹೆಣ್ಣೇ’ ಎಂಬ ಲಾವಣಿ ಬೆಳಗಾವಿ ಜಿಲ್ಲೆಯಲ್ಲಿ ಹಾಡಲ್ಪಡುತ್ತಿತ್ತು ಎಂಬುದು ತಿಳಿಯುತ್ತದೆ. ಈ ಲಾವಣಿಯ ಸಂಗ್ರಹವನ್ನು ಅನುಬಂಧದಲ್ಲಿ ನೀಡಲಾಗಿದೆ. ಈ ಲಾವಣಿಯ ಕಥಾಸಾರ ಹೀಗಿದೆ. ‘ರೂಪಿನಲ್ಲಿ ಬಹಳ ಚಲುವೆ ಮದುವೆಯಾಗಿ ಗಂಡನ ಮನೆಯಲ್ಲಿ ಅತ್ತೆ ಮಾವನೊಂದಿಗೆ ಇದ್ದಾಳೆ. ಅವಳ ಸೌಂದರ್ಯಕ್ಕೆ ಮರುಳಾದ ರಸಿಕನೊಬ್ಬ ಅವಳನ್ನು ಬಗೆಬಗೆಯಾಗಿ ವರ್ಣಿಸುತ್ತಾನೆ. ಕಡೆಗೆ ‘ಬಂಗಾರ ಬಣ್ಣದ ಬಾಲಿ’ ನಿನ್ನ ಸಿಂಗಾರ ಕಂಡು ಮರುಳಾದೆ ಹೇಗಾದರೂ ಮಾಡಿ ನನ್ನ ಜೀವ ಉಳಿಸುವ ಪ್ರಯತ್ನ ಮಾಡು ಎಂದು ಅಂಗಲಾಚುತ್ತಾನೆ. ಆದರೆ ಆಕೆ ಮತ್ತೊಬ್ಬರ ಮನೆಯ ಸೊಸೆ. ನಾನು ಗಂಡನ್ನುಳ್ಳ ಗರತಿ. ಇದು ನಿನಗೆ ತರವಲ್ಲ ಎಂದು ತನ್ನ ಸ್ಥಿತಿಯನ್ನು ಬಹಳ ಸೂಚ್ಯವಾಗಿ ತಿಳಿಸುತ್ತಾಳೆ. ‘ಭ್ರಾಂತಿ ಬಡದ ಕೂತಿ ಹಿಂಗ ಭೀತಿಗೆಟ್ಟ ಕೇಳತಿ ಶರ್ತ ಕಟ್ಟಿ ಹೇಳತೇನ ವ್ಯರ್ಥ ಕೆಟ್ಟು ಹೋಗಬೇಡ’ ಎಂದು ನಯವಾಗಿ ಎಚ್ಚರಿಕೆಯನ್ನು ಕೊಡುವುದರಹ ಮೂಲಕ ಬುದ್ದಿಯನ್ನು ಹೇಳುತ್ತಾಳೆ. ಅವನು ಅದನ್ನು ಅರಿತುಕೊಳು ಸ್ಥಿತಿಯಲ್ಲಿಲ್ಲ. ಕೊನೆಗೆ ಅವಳು ದ್ರೌಪದಿಯನ್ನು ಕೆಣಕಿ ಕೀಚಕನು ಪ್ರಾಣತೆತ್ತ ಪ್ರಸಂಗವನ್ನು ನೆನಪು ಮಾಡಿಕೊಟ್ಟು ಬೆದರಿಕೆಯನ್ನು ಹಾಕುತ್ತಾಳೆ. ಆದರೂ ಅವನು ಸುಮ್ಮನಾಗದೇ ‘ನಾವಿಬ್ಬರು ಶಿಸ್ತಿನಿಂದ ಕೂಡಿ ಬಾಳೋಣ’ವೆಂದು ಆಹ್ವಾನಿಸುತ್ತಾನೆ.
ಅವನ ಆರ್ತತೆಗೆ ಕರಗಿ ‘ಮರಳ ಆದಿ ನೀ ನನ್ನ ಕರುಳಕರಗಿ ಹೋತ’ ನಿನ್ನಂಥವರು ಭೂಮಿಯ ಮೇಲೆ ಬಹಳ ವಿರಳವೆಂದು ಹೇಳಿ ನಾನು ಕಾಮುಕಳಲ್ಲ ಪ್ರೀತಿಯಿಂದ ನಿನ್ನನ್ನು ಕೂಡುತ್ತೇನೆಂದು ತಿಳಿಸಿ ಸರಸದಿಂದ ಅಡಿಗೆ ಮಾಡಿ ತಾನು ಅಲಂಕಾರ ಮಾಡಿಕೊಂಡು ಅವನಿಗೆ ಊಟಕ್ಕೆ ಬಡಿಸುತ್ತಾಳೆ. ಗಂಧದೆಣ್ಣೆ ಹಚ್ಚಿ ಅತ್ತರ್ ಸಿಂಪಡಿಸಿ ಎಲೆ ಮಡಿಚಿ ವೈಯ್ಯಾರದಿಂದ ಕೊಟ್ಟು ಬಹಳ ಅಕ್ಕರೆಯಿಂದ ಕರೆದುಕೊಂಡು ಹೋಗಿ ಪಲ್ಲಂಗದ ಮೇಲೆ ಕೂಡಿಸಿ ‘ಸರ್ಪಿಗ ಸರ್ಪ ತಳಗ ಬಿದ್ದಾಂಗ’ ತೆರೆದ ಮನಸ್ಸಿನಿಂದ ತನ್ನ ಸರ್ವಸ್ವವನ್ನು ಅರ್ಪಿಸುತ್ತಾಳೆ. ಕೊನೆಗೆ ತನಗಿದ್ದ ಭ್ರಾಂತಿ ಅಳಿದುಹೋಯಿತು ನನ್ನ ಮನಸ್ಸಿಗೆ ಬಹಳ ಆನಂದವಾಯಿತು ಎಂದು ಕೃತಜ್ಞತೆಯ ಭಾವವನ್ನು ತೋರುತ್ತಾಳೆ’.[4] ಎಂ.ಟಿ. ಧೂಪದ ಅವರು ಸಂಗ್ಯಾ-ಬಾಳ್ಯಾ ಆಟದ ಉಗಮ ಕುರಿತು ‘ಲಾವಣಿ ಪದವೊಂದರಿಂದ ಈ ಸಂಗ್ಯಾ-ಬಾಳ್ಯಾ ಆಟವು ಉಗಮ ಹೊಂದಿದೆಯನ್ನಬಹುದು. ಈ ಲಾವಣಿಯ ಪ್ರಕಾರ ಇದು ನಡೆದ ಕಥೆ; ನಡೆದದ್ದು ಅಕ್ಟೋಬರ್ ೧೩-೧೮೬೨ರಂದು ಬೈಲಹೊಂಗಲದಲ್ಲಿ’ ಎಂದು ಅಭಿಪ್ರಾಯ ಪಡುತ್ತಾರೆ. ‘ಈ ಲಾವಣಿ ಇನ್ನೂ ಬೆಳಕಿಗೆ ಬಂದಿಲ್ಲ. ಆದ್ದರಿಂದ ಈ ಹೇಳಿಕೆಯ ಬಗ್ಗೆ ಖಚಿತವಾಗಿ ಏನೂ ಹೇಳಲು ಸಾಧ್ಯವಾಗುವುದಿಲ್ಲ. ಜನಪ್ರಿಯ ಘಟನೆಯೊಂದನ್ನು ಕುರಿತು ಸಮಕಾಲೀನ ಕವಿಯೊಬ್ಬ ಲಾವಣಿ ರಚಿಸಿರಲೂಬಹುದು. ಆದರೆ ಸಂಗ್ಯಾ-ಬಾಳ್ಯಾದ ಕವಿ ಆ ಲಾವಣಿಯನ್ನಾಧರಿಸಿಯೇ ಆಟ ಬರೆದನೆಂದು ನಂಬುವುದು ಕಷ್ಟವಾಗುತ್ತದೆ. ಏಕೆಂದರೆ ಅವನು ಘಟನೆಯನ್ನು ಸ್ವತಃ ಕಂಡನೆಂಬುದರ ಬಗ್ಗೆ ಯಾವ ಭಿನ್ನಾಭಿಪ್ರಾಯವೂ ಇಲ್ಲ. ಆಟ ಪ್ರಚಾರಕ್ಕೆ ಬಂದ ಮೇಲೆ ಅದರ ಜನಪ್ರಿಯತೆಗೆ ಮನಸೋತು ಮತ್ತೊಬ್ಬನು ಲಾವಣಿಯೊಂದನ್ನು ರಚಿಸಿರಬಹುದಾದ ಸಾಧ್ಯತೆಯೂ ಇದೆ’[5] ಸಂಗ್ಯಾ-ಬಾಳ್ಯಾ ಆಟದ ಹಾಡುಗಳನ್ನು ಗಮನಿಸಿದರೆ ಅದು ಗೀತರೂಪಕವಾಗಿದ್ದು, ಹಾವಭಾವ ಮಾಡುತ್ತ ಲಾವಣಿ ರೂಪದಲ್ಲಿ ಹಾಡಲ್ಪಡುತ್ತಿದ್ದ ಸಾಧ್ಯತೆಗಳೇ ಹೇಚ್ಚಾಗಿ ಕಂಡುಬರುತ್ತವೆ.
‘ಬಡವಪ್ಪಾ ಸಂಗ್ಯಾ ನಾನು ಹೋಗೀನ್ಯೊ ಹ್ವಾರೇಕ….
ಇರಲೆಪ್ಪಾ ಮೈಯ ಮ್ಯಾಗ ||’[6]
ಬಲವಂತ-ಬಸವಂತ ಸಣ್ಣಾಟವೂ ಕೂಡ ಗೀತ ರೂಪಕವಾಗಿದೆ. ಇಲ್ಲಿಯ ಪದ್ಯಗಳನ್ನ ಗಮನಿಸಿದಾ ಬಲವಂತ-ಬಸವಂತ ಕೂಡ ಲಾವಣಿ ರೂಪದಲ್ಲಿ ಹಾಡಲ್ಪಡುತ್ತಿತ್ತು ಎಂಬ ಭಾವನೆ ಬರುತ್ತದೆ.
‘ಬಾ ತಮ್ಮಾ ಬಲವಂತ | ಕೇಳೋ ಎನ್ನ ಮಾತ….
ಜ್ವೊಕಿಂದ ಇರ ತಮ್ಮಾ ಮನಿಯಾಗ ||’[7]
ದ್ವಿತೀಯ ಘಟ್ಟದ ಸಣ್ಣಾಟಗಳೆಲ್ಲ ಗೀತರೂಪಕಗಳಾಗಿದ್ದು ಲಾವಣಅ ರೂಪದಲ್ಲಿ ಹಾಡಲ್ಪಡುತ್ತಿದ್ದು ನಂತರ ಆಶು ಸಂಭಾಷಣೆಯ ಮೂಲಕ ರಂಗದಲ್ಲಿ ಪ್ರದರ್ಶಿಸಲ್ಪಟ್ಟಿವೆ. ಲಾವಣಿ ಹಾಡುಗಾರಿಕೆಯಲ್ಲಿ ಹರದೇಶಿ-ನಾಗೇಶಿ ಸಂವಾದಿ ಸಂಪ್ರದಾಯ ಸೇರಿಕೊಳ್ಳುವುದಕ್ಕಿಂತ ಮುಂಚೆಯೇ ಇಂದಿನ ಸಾಮಾಜಿಕ ಸಣ್ಣಾಟಗಳು ಕಥನ ರೂಪದಲ್ಲಿ ಹಾಡಲ್ಪಟ್ಟು ನಂತರ ರಂಗಕ್ಕೇರಿರುವ ಸಾಧ್ಯತೆಯನ್ನು ಅಲ್ಲಗಳೆಯುವಂತಿಲ್ಲ. ಸಾಮಾಜಿಕ ಪ್ರಜ್ಞೆಯುಳ್ಳ ಈ ಕಥಾನಕಗಳನ್ನು ಜನರಿಗೆ ಪರಿಣಾಮಕಾರಿಯಾಗಿ ಮುಟ್ಟಿಸಲು ದೃಶ್ಯ ಮಾಧ್ಯಮ ಹೆಚ್ಚು ಬಲಶಾಲಿಯಾದದ್ದು ಎಂದು ತಿಳಿದ ಕವಿಗಳು ಅವುಗಳನ್ನು ಜನಪದ ದೃಶ್ಯ ಮಾಧ್ಯಮದ ಮೂಲಕ ಪ್ರಸಾರ ಮಾಡಿದರು. ದ್ವಿತೀಯ ಘಟ್ಟದಲ್ಲಿ ಹುಟ್ಟಿದ ಸಾಮಾಜಿಕ ಪ್ರಜ್ಞೆ ಬೆಳೆಸುವ ಸಣ್ಣಾಟಗಳ ಪ್ರದರ್ಶನ ಕೂಡ ಸರಳ. ಡಪ್ಪಿನ ಮೂಲಕ ಹಾಡಲ್ಪಡುತ್ತಿದ್ದ ಈ ಕಥಾನಕಗಳು ಜನಪದ ದೃಶ್ಯ ಮಾಧ್ಯಮಕ್ಕೇರಿದರೂ ಇಲ್ಲಿಯ ಹಾಡುಗಳಿಗೆ ಡಪ್ಪಿನ ಗತಿ ಅತೀ ಮುಖ್ಯವಾಯಿತು. ಡಪ್ಪಿನ ಚಾಪ ಇಲ್ಲದೇ ಇದ್ದರೆ ಈ ಸಣ್ಣಾಟಗಳ ಅಸ್ತತ್ವವೇ ಇಲ್ಲ. ಹೀಗಾಗಿ ಡಪ್ಪಿನ ಮೂಲಕ ಸಾಗುವ ಈ ಆಟಗಳಿಗೆ ಡಪ್ಪಿನಾಟಗಳು ಎಂದು ಕರೆದಿರುವರು.
ಸಣ್ಣಾಟದ ಬೆಳವಣಿಗೆಯ ಎರಡನೆಯ ಘಟ್ಟದಲ್ಲಿ ರೂಪ ಪಡೆದ ಸಾಮಾಜಿಕ ಆಟಗಳೆಲ್ಲ ಪದ್ಯಗಳಿಂದಲೇ ಕೂಡಿವೆ. ‘ಮುಮ್ಮೇಳದವ ಪದ್ಯಗಳನ್ನು ಹಾಡುವುದು, ನಟರು ಪದ್ಯಗಳನ್ನನುಸರಿಸಿ ಹಾವ-ಭಾವ ಮಾಡುತ್ತ ಮಾತು ಹೇಳುವುದು ಅಂದಿನ ಕ್ರಮವಾಗಿತ್ತು.’[8] ಇಲ್ಲಿಯ ಮಾತು ರಂಗಸೃಷ್ಟಿಯಾಗಿರುತ್ತಿತ್ತು. ಪದ್ಯಗಳನ್ನು ಮಾತ್ರ ಕವಿಗಳು ರಚಿಸುತ್ತಿದ್ದರು. ಈ ಗೀತ ರೂಪಕಗಳು ವಿಕಾಸ ಹೊಂದಿದಂತೆ ಆಟ ಕಲಿಸುವ ಮಾಸ್ತರರು ನಟರು ಸೇರಿ ಹಾಡಿನ ಜೊತೆಗೆ ಸಂಭಾಷಣೆ ಸೇರಿ ಚೋಪಡಿಗಳನ್ನು ಸಿದ್ಧಪಡಿಸಿದರು. ಈ ಸಂಭಾಷಣೆ ಆಶು ಸಂಭಾಷಣೆಯ ಸಿದ್ಧ ರೂಪವಾಗಿದೆ. ದೇಶೀ ಮಾತಿನ ಹದ, ನುಡಿಗಟ್ಟು, ಲಯ, ಗತ್ತುಗಳ ಪ್ರತಿಬಿಂಬದಂತಿರುವ ಈ ಸಿದ್ಧ ಸಂಭಾಷಣೆಗಳು ಗುಣಮಟ್ಟದ ದೃಷ್ಟಿಯಿಂದ ಕವಿಪಾಠಕ್ಕೆ ಕಡಿಮೆಯಾಗಿರುವಂಥವಲ್ಲ. ಆದ್ದರಿಂದ ಸಧ್ಯಕ್ಕೆ ಕಾಣಸಿಗುವ ಈ ವರ್ಗದ ಡಪ್ಪಿನಾಟಗಳು ಕರ್ತೃಗಳು ಇಬ್ಬರು ಕವಿ ಮತ್ತು ನಟರು.
ಈ ಘಟ್ಟದ ಸಾಮಾಜಿಕ ವಸ್ತುವಿನೊಂದಿಗೆ ರಚನೆಗೊಂಡ ಈ ಆಟಗಳ ರೂಪದಲ್ಲಿ ಎರಡು ಹಂತಗಳನ್ನು ಕಾಣಬಹುದು. ಸಂಗ್ಯಾ-ಬಾಳ್ಯಾ, ಕಟ್ಟೇಚೆನ್ನ, ಬಲವಂತ-ಬಸವಂತ ಈ ಆಟಗಳಲ್ಲಿ ದೇವ ಸ್ತುತಿಯ ನಂತರ ನೇರವಾಗಿ ಕಥಾವಸ್ತುವಿಗೆ ಸಂಬಂಧಿಸಿದ ಆಟ ಪ್ರಾರಂಭವಾಗದೆ. ಆದರೆ ರೂಪಸೇನ, ಕಡ್ಲಿಮಟ್ಟಿ ಸ್ಟೇಷನ್ ಮಾಸ್ತರ್, ಜೋದಾಬಾಯಿ ಈ ಆಟಗಳಲ್ಲಿ ಪೂರ್ವರಂಗ ಮತ್ತು ಉತ್ತರ ರಂಗಗಳಿವೆ. ಪೂರ್ವರಂಗದಲ್ಲಿ ಗೊಲ್ಲತಿ ಸನ್ನಿವೇಶ ಮುಕ್ತಾಯವಾದ ನಂತರ ಉತ್ತರ ರಂಗದಲ್ಲಿ ನೇರವಾಗಿ ಕಥೆ ಪ್ರಾರಂಭವಾಗುತ್ತದೆ. ಈ ಆಟಗಳ ಮೇಲೆ ಮೊದಲ ಘಟ್ಟದಲ್ಲಿ ರಚನೆಯಾದ ರಾಧಾನಾಟ ಮತ್ತು ದಾಸರಾಟದ ಪ್ರಬಾವವೇ ಕಾರಣವಾಗಿದೆ. ಜೊತೆಗೆ ಕಥಾವಸ್ತು ಚಿಕ್ಕದಾದದ್ದರಿಂದ ಬೆಳತನಕ ಆಟವನ್ನು ಪ್ರದರ್ಶಿಸಬೇಕು ಎಂಬ ಹಂಬಲದಿಂದ ಆಟವನ್ನು ಹಿಗ್ಗಿಸುವುದಕ್ಕೋಸ್ಕರ ‘ಗೌಳಣ’ ಸನ್ನಿವೇಶವನ್ನು ಅಳವಡಿಸಿಕೊಂಡಿರುವ ಸಾಧ್ಯತೆಯನ್ನು ಅಲ್ಲಗಳೆಯುವಂತಿಲ್ಲ.
ಲಾವಣಿ ರೂಪದಿಂದಲೇ ದೃಶ್ಯ ಮಾಧ್ಯಮಕ್ಕೇರಿದ  ಸಾಮಾಜಿಕ ಆಟಗಳಲ್ಲಿಯೂ ಹಂತ ಹಂತವಾಗಿ ಹರದೇಶಿ-ನಾಗೇಶಿ ತನ್ನ ಪ್ರಭಾವ ಬೀರಿರುವುದನ್ನು ಈ ಆಟಗಳಲ್ಲಿ ಗುರುತಿಸಬಹುದು. ಹರದೇಶಿ-ನಾಗೇಶಿ ಹಾಡುಗಾರಿಕೆಯಲ್ಲಿ ಹೆಣ್ಣು, ಗಂಡು, ಮೋಹ, ಮಾಯೆ ಇವು ಪ್ರಮುಖ ವಿಷಯಗಳು. ಈ ಅಂಶಗಳನ್ನು ಜನರಲ್ಲಿ ಮೂಡಿಸಬೇಕೆಂಬುದೇ ಕವಿಗಿದ್ದ ಚಪಲ. ಈ ಚಪಲವನ್ನು ತುಂಬುವುದಕ್ಕಾಗಿಯೇ ಜನಪದ ಗೀತ ರೂಪಕಗಳಲ್ಲಿ ಸನ್ನಿವೇಶಗಳನ್ನು ಸೃಷ್ಟಿಸಿಕೊಂಡಿದ್ದಾರೆ. ‘ರೂಪಸೇನ’ ಆಟದಲ್ಲಿ ಕಮಲಾಕ್ಷಿ ಎಂಬ ವೇಶ್ಯೆ ರಾಮಸಿಂಗನನ್ನು ನೋಡಿ ಮೋಹಿತಳಾಗಿ ಅವನನ್ನು ತನ್ನ ಕೈವಶ ಮಾಡಿಕೊಳ್ಳಲು ಯತ್ನಿಸಿದಾಗ, ರಾಮಸಿಂಗ ಮತ್ತು ಕಮಲಾಕ್ಷಿ ನಡುವೆ ವಾದ ವಿವಾದಗಳು ಹುಟ್ಟಿಕೊಂಡು ಹೆಣ್ಣು, ಗಂಡು, ಮೋಹ, ಮಾಯೆ ಕುರಿತು ಚರ್ಚೆಗಳು ಉದ್ಭವಿಸುತ್ತವೆ. ‘ಬಸವಂತ-ಬಲವಂತ’ ಆಟದಲ್ಲಿ ತಾರಾಮತಿ ಮೈದುನನಾದ ಬಲವಂತನನ್ನು ಮೋಹಿಸಿ ಕಾಮಕೇಳಿಗೆ ಆಹ್ವಾನಿಸುತ್ತಾಳೆ. ಅತ್ತಿಗೆ ಎಂದರೆ ತಾಯಿ ಸಮಾನ. ಇದು ಅನೀತಿ ಮಾರ್ಗ ಎಂದು ಬಲವಂತ ಅತ್ತಿಗೆಯ ಆಸೆಯನ್ನು ನಿರಾಕರಿಸುತ್ತಾನೆ. ಕವಿಗೆ ಇಲ್ಲಿ ತನ್ನ ಉದ್ದೇಶ ವ್ಯಕ್ತಪಡಿಸಲು ಅವಕಾಶ ಸಿಕ್ಕಿತು. ಬಲವಂತ ಮತ್ತು ತಾರಾಮತಿ ನಡುವೆ ವಾದ ಹುಟ್ಟುಹಾಕಿ, ನೀತಿ-ಅನೀತಿ ಬಗೆಗೆ ಚರ್ಚಿಸಲು ಅವಕಾಶ ಮಾಡಿಕೊಳ್ಳುತ್ತಾನೆ. ‘ಕಡ್ಲಿಮಟ್ಟಿ ಸ್ಟೇಷನ್ ಮಾಸ್ತರ’ ಈ ಆಟದಲ್ಲಿ ಸ್ಟೇಷನ್ ಮಾಸ್ತರ ತನ್ನ ಕಾಮದ ಬಲೆಯಲ್ಲಿ ಕಾಶಿಬಾಯಿಯನ್ನು ಸಿಕ್ಕಿಸಿಕೊಳ್ಳಲು ಯತ್ನಿಸಿದಾಗ ಕಾಶಿಬಾಯಿ ನಾನು ಗಂಡನ್ನುಳ್ಳ ಗರತಿ, ಗಂಡನ್ನುಳ್ಳ ಗರತಿಯರನ್ನು ಬಯಸುವುದು ತಪ್ಪು. ಗಂಡನ್ನುಳ್ಳ ಗರತಿಯಾದ ದ್ರೌಪದಿಯನ್ನು ಬಯಸಿ ಕೀಚಕ ಸತ್ತ ಎಂದು ಅನೇಕ ಪೌರಾಣಿಕ ಉದಾಹರಣೆಗಳೊಂದಗೆ ಸ್ಟೇಷನ್ಟ ಮಾಸ್ತರನ ಜೊತೆಗೆ ವಾದಕ್ಕಿಳಿಯುತ್ತಾಳೆ.
ಎರಡನೆಯ ಘಟ್ಟದಲ್ಲಿ ಹರದೇಶಶಿ-ನಾಗೇಶಿ ಗೀಗೀ ಪದ್ಯಗಳನ್ನು ರಚಿಸಿದ ಕವಿಗಳು ಸಾಮಾಜಿಕ ಪ್ರಜ್ಞೆಯನ್ನು ಜನರಲ್ಲಿ ಬಿತ್ತುವುದರ ಮೂಲಕ ಅವರಿಗೆ ಅರಿವು ಮೂಡಿಸಬೇಕೆಂಬುದೇ ಅವರ ಉದ್ದೇಶವಾಗಿತ್ತು. ಆ ಉದ್ದೇಶವನ್ನು ಹರದೇಶಿ-ನಾಗೇಶಿ ಸಂಪ್ರದಾಯದ ಮೂಲಕ ಪ್ರಯೋಗಿಸಿ ಯಶಸ್ಸು ಪಡೆದ ನಂತರ, ಅದು ಮತ್ತಷ್ಟು ಪರಿಣಾಮಕಾರಿಯಾಗಿ ಮೂಡಿಬರಲು ಸಣ್ಣಾಟವೆಂಬ  ಮಾಧ್ಯಮವನ್ನು ಬಳಸಿಕೊಂಡರು ಎಂಬುದು ಸ್ಪಷ್ಟವಾಗುತ್ತದೆ.
ಪೌರಾಣಿಕ, ಚಾರಿತ್ರಿಕ ಮತ್ತು ಭಕ್ತರ ಕಥೆಗಳು
ಎರಡನೆಯ ಘಟ್ಟದಲ್ಲಿ ರಚನೆಯಾದ ಆಟಗಳೆಲ್ಲವೂ ಪದ್ಯಮಯವಾಗಿದ್ದವು. ತೃತೀಯ ಘಟ್ಟದಲ್ಲಿ ರಚನೆಯಾದ ಎಲ್ಲ ಆಟಗಳೂ ಪದ್ಯ ಮತ್ತು ಗದ್ಯದಿಂದ ಕೂಡಿವೆ. ನಾಟಕೀಯತೆ ನಿಚ್ಛಳವಾಗಿ ಮೂಡಿ ಬಂದಿದೆ. ಸಾಮಾಜಿಕ ವಸ್ತುವನ್ನಾಧರಿಸಿದ ಯಾವ ಆಟಗಳೂ ಈ ಘಟ್ಟದಲ್ಲಿ ರಚನೆಯಾಗಲಿಲ್ಲ. ಸಣ್ಣಾಟ ರಂಗಭೂಮಿಯ ಉಗಮದ ಮೊದಲ ಹಂತದಲ್ಲಿ ಭಕ್ತಿ ಎರಡನೆಯ ಹಂತದಲ್ಲಿ ಲೌಕಿಕ, ಮೂರನೆಯ ಹಂತದಲ್ಲಿ ಪೌರಾಣಿಕ ಮತ್ತು ಭಕ್ತರ ಕಥೆಗಳನ್ನೊಳಗೊಂಡ ಆಟಗಳು ರಚನೆಯಾಗಿವೆ. ವೃತ್ತಿ ರಂಗಭೂಮಿಯನ್ನು ಅನುಲಕ್ಷಿಸಿ ಹೇಳುವುದಾದರೆ ವೃತ್ತಿರಂಗಭೂಮಿ ಆರಂಭದಲ್ಲಿ ಪೌರಾಣಿಕ, ಐತಿಹಾಸಿಕ, ನಾಟಕಗಳನ್ನೇ ಪ್ರದರ್ಶನಕ್ಕೆ ಆಯ್ದುಕೊಂಡಿತು. ನಂತರ ಸಾಮಾಜಿಕ ನಾಟಕಗಳನ್ನು ಪ್ರದರ್ಶನಕ್ಕೆ ಅಳವಡಿಸಿಕೊಂಡ ಮೇಲೆ ಅದು ಪೌರಾಣಿಕ, ಐತಿಹಾಸಿಕ, ನಾಟಕಗಳ ಬಗೆಗೆ ಒಲವು ತೋರಿಸಲಿಲ್ಲವೆಂದೇ ಹೇಳಬಹುದು. ಎರಡನೆಯ ಘಟ್ಟದಲ್ಲಿ ಸಣ್ಣಾಟದ ಕವಿಗಳು ಸಾಮಾಜಿಕ ಆಟಗಳ ಬಗೆಗೆ ಒಲವು ತೋರಿ ಅದರಲ್ಲಿ ಯಶಸ್ಸು ಪಡೆದು ಮತ್ತೆ ಪೌರಾಣಿಕ, ಭಕ್ತಿಯ ಬಗೆಗೆ ಒಲವು ತೋರಿಸಲು ಕಾರಣಗಳೇನು ಎಂಬುದು ಚರ್ಚಿಸಲ್ಪಡುವ ವಿಷಯವಾಗಿದೆ.
ಹರದೇಶಿ-ನಾಗೇಶಿ ಹಾಡುಗಾರರು ಶಿವ-ಭಕ್ತಿಯನ್ನು ಮುಂದಿಟ್ಟುಕೊಂಡು ‘ಸ್ತ್ರೀ  ಹೆಚ್ಚೋ, ಪುರುಷ ಹೆಚ್ಚೋ’ ಎಂಬುದನ್ನು ವಿವಿಧ ಪುರಾಣ, ವೇದ, ಶಾಸ್ತ್ರ, ದೇವ ದೇವತೆಗಳ, ಸಾಧು, ಸಂತರ, ಪತಿವತೆಯರ,  ಶರಣರ, ದಾಸರ ಮತ್ತು  ಸಾಮಾಜಿಕ ಘಟನೆಗಳ ಮೂಲಕ ತಮ್ಮ ವಾದವನ್ನು ಮುಂದಿಡುವುದು ಮತ್ತು ಸೃಷ್ಟಿಯ ಜೀವ ಜಾತಿಗೆಲ್ಲ ಪ್ರೇರಕ ಶಕ್ತಿಯಾದ ಕಾಮವನ್ನು ಕಾಮಕ್ಕೆ ಪ್ರೇರಣೆಯಾದ ಮಾಯೆಯನ್ನು ಕುರಿತು ಜನರಿಗೆ ತಿಳುವಳಿಕೆ ನೀಡುವುದನ್ನೇ ತಮ್ಮ ಮುಖ್ಯ ಗುರಿಯನ್ನಾಗಿಸಿಕೊಂಡಿದ್ದರು. ಹರದೇಶಿ-ನಾಗೇಶಿಯರ ಈ ತತ್ವ ಮೊದಲು ಹಾಡುಗಾರಿಕೆಯಲ್ಲಿ ಮೂಡಿ ಬಂದಿತು. ನಂತರ ತಮ್ಮ ಮುಖ್ಯ ಆಶೆಯ ಅಭಿವ್ಯಕ್ತಪಡಿಸಲು ಪೌರಾಣಿಕ, ಸಾಮಾಜಿಕ ಆಟಗಳನ್ನು ಸೃಷ್ಟಿಸಿ ಆ ಮೂಲಕ ಶಿವ-ಶಕ್ತಿ, ಕಾಮ-ಮಾಯೆ ಕುರಿತು ಚರ್ಚಿಸಲು ಆಸ್ಪದ ಮಾಡಿಕೊಂಡರು, ಪ್ರೇಕ್ಷಕರೂ ಅದಕ್ಕೆ ಸ್ಪಂದಿಸಿದರು. ಹೆಣ್ಣು, ಹೆಚ್ಚೋ, ಗಂಡು ಹೆಚ್ಚೋ ಮತ್ತು ಕಾಮ, ಕ್ರೋಧ, ಮದ, ಮತ್ಸರ, ಲೋಭ, ಮೋಹ ಮುಂತಾದ ಈ ವಿಷಯಗಳನ್ನು ಸಾಮಾಜಿಕ ಪಾತ್ರಗಳ ಮೂಲಕ ಪ್ರಕಟಪಡಿಸಿದರೆ ಅದು ಪ್ರೇಕ್ಷಕರ ಸ್ಮೃತಿ ಪಟಲದಲ್ಲಿ ಬಹಳ ದಿನಗಳವರೆಗೆ ಉಳಿಯಲಾರದು ಮತ್ತು ಅದನ್ನು ತಮ್ಮ ನಿತ್ಯ ಜೀವನದಲ್ಲಿ ಬಳಸಿಕೊಳ್ಳಲಾರರು ಎಂಬ ತೀರ್ಮಾನಕ್ಕೆ ಬಂದ ಕವಿಗಳು ತಮ್ಮ ಈ ತತ್ವಗಳನ್ನು ಸಾಮಾನ್ಯ ಪಾತ್ರಗಳ ಮೂಲಕ ಬಿತ್ತರಿಸುವುದನ್ನು ಕೈಬಿಟ್ಟು ದೇವ-ದೇವತೆಗಳ, ಪೌರಾಣಿಕ ವ್ಯಕ್ತಿಗಳ, ಶರಣರ, ದಾಸರ, ವಿಭೂತಿ ಪುರುಷರ ಮೂಲಕ ಶಕ್ತಿಯುತವಾಗಿ ಮೂಡಿಸಲು ಸಾಧ್ಯವೆಂದು ಅರಿತು, ಆ ನಿಟ್ಟಿನಲ್ಲಿ ಕ್ರಮವಹಿಸಿದರು. ಹೀಗಾಗಿ ಸಣ್ಣಾಟಗಳ ಬೆಳವಣಿಗೆಯ ಮೂರನೆಯ ಘಟ್ಟದಲ್ಲಿ ಪುರಾಣ ಪುರುಷರ, ಶರಣರ, ದಾಸರ ಚರಿತ್ರೆಗಳನ್ನೊಳಗೊಂಡ ಸಣ್ಣಾಟಗಳು ಜನ್ಮ ತಾಳಿದವು. ಶರಣರ, ದಾಸರ ಆಟಗಳಲ್ಲಿ ಶೈವ, ವೈಷ್ಣವ ಧರ್ಮದ ತತ್ವಗಳು ಆಂಶಿಕವಾಗಿವೆ. ಆದರೆ ಧರ್ಮಗಳ ತಾತ್ವಿಕ ನೆಲಗಟ್ಟಿನ ಮೇಲೆಯೇ ಶರಣರ, ದಾಸರ ಆಟಗಳು ಹೆಣೆಯಲ್ಟಟ್ಟಿವೆ ಎಂಬುದನ್ನು ಮಾತ್ರ ಒಪ್ಪಲಾಗದು.
ಬೆಳಗಾವಿ ಜಿಲ್ಲೆಯ ಬೈಲಹೊಂಗಲ ತಾಲೂಕಿನ ಮಲಪ್ರಭಾ ನದಿ ದಂಡೆಯಲ್ಲಿರುವ ಕಾದ್ರೊಳ್ಳಿಯ ಶಿವಶರಣರ ಪ್ರಭಾವಕೊಳ್ಳಗಾದ ಗ್ರಾಮ. ಬಸವಣ್ಣನ ಪತ್ನಿ ನೀಲಾಂಬಿಕೆ ಎಂ.ಕೆ. ಹುಬ್ಬಳ್ಳಿಯ ಹತ್ತಿರ ಮಲಪ್ರಭಾ  ನದಿಯಲ್ಲಿ ದೇಹತ್ಯಾಗ ಮಾಡಿದಳು. ಅವಳ ಸ್ಮರಣಾರ್ಥ ಗದ್ಧಿಗೆಯಂತಿರುವ ಮಂದಿರವನ್ನು ನದಿಯಲ್ಲಿ ಕಟ್ಟಿದ್ದಾರೆ ಎಂದು ಸ್ಥಳೀಯ ಐತಿಹ್ಯದ ಮೂಲಕ ತಿಳಿಯುತ್ತದೆ. ಗದ್ದಿಗೆಯಂತಿರುವ ದೇವಸ್ಥಾನ ಮಲಪ್ರಭಾ ನದಿಯ ಮಧ್ಯದಲ್ಲಿರುವುದು ಇಂದೂ ಕಂಡುಬರುತ್ತದೆ. ಎಂ.ಕೆ. ಹುಬ್ಬಳ್ಳಿ, ಕಾದರೊಳ್ಳಿ, ತುರುಮರಿ, ಇಟಿಗಿ, ಕಿತ್ತೂರು ಮುಂತಾದ ಪ್ರದೇಶದ ಜನ ಅದನ್ನು ‘ಗಂಗಾಮಾತೆ’ಯ ಗದ್ದಿಗೆ ಎಂದು ಇಂದೂ ಪೂಜಿಸುತ್ತ ಬಂದಿದ್ದಾರೆ. ಕಾದರೊಳ್ಳಿ ಸ್ಥಳದ ಮಹಿಮೆಯನ್ನು ಕುರಿತು ಅನೇಕ ದಂತಕಥೆಗಳೂ ಹುಟ್ಟಿಕೊಂಡಿವೆ. ಆ ಪ್ರಕಾರ ‘ಕಲ್ಯಾಣದಿಂದ ಉಳವಿಗೆ ಹೊರಟ ಶರಣರಿಗೂ ಮತ್ತು ಬಿಜ್ಜಳನ ಸೈನ್ಯಕ್ಕೂ ಆ ಗ್ರಾಮದಲ್ಲಿಯೇ ಕಾಳಗ ನಡೆಯಿತೆಂದು ತಿಳಿಯುತ್ತದೆ.[9] ಇದರ ನಿಮಿತ್ತವಾಗಿ ಆ ಗ್ರಾಮಕ್ಕೆ ಕಾದವರ ಹಳ್ಳಿ > ಕಾದರೊಳ್ಳಿ > ಕಾದ್ರೊಳ್ಳಿ ಎಂಬ ಹೆಸರು ಬಂದಿದೆ ಎಂದು ಊರ ಹಿರಿಯರು ಅಭಿಪ್ರಾಯ ಪಡುತ್ತಾರೆ. ಕಾದರೊಳ್ಳಿಯ ಅದೃಶ್ಯಪ್ಪನವರ ಮಠ ಒಂದು ಶ್ರೀಕ್ಷೇತ್ರವಾಗಿ ಜನರಲ್ಲಿ ಭಕ್ತಿ, ಧರ್ಮ, ತತ್ವಗಳ ಮೂಲಕ ಜಾಗೃತಿ ಉಂಟು ಮಾಡುತ್ತ ಬಂದಿರುವ ಜಾಗೃತ ಸ್ಥಳ. ಈ ಎಲ್ಲ ಕಾರಣಗಳು ಇಲ್ಲಿಯ ಜನತೆಯ ಮೇಲೆ ಪ್ರಭಾವವನ್ನು ಬೀರುತ್ತಲೇ ಬಂದಿವೆ. ಈ ಪರಿಸರದ ಗ್ರಾಮೀಣ ಜನರು ಒಂದು ಕಾಲಕ್ಕೆ ಓದು ಬರಹ ಎರಡರಿಂದಲೇ ಅನಕ್ಷರಸ್ಥರು. ಆದರೆ ಇಲ್ಲಿಯ ಜನರು ಪುರಾಣ ಪುರುಷರ, ಶರಣರ, ದಾಸರ, ವಿಭೂತಿ ಪುರುಷರ ಜೀವನ ಚರಿತ್ರೆಗಳನ್ನು ಕೇಳಿ ಅರಿತುಕೊಂಡವರು. ಇಂತಹ ಪರಿಸರದ ಮಧ್ಯೆ ಹುಟ್ಟಿ, ಬೆಳೆದ ನೀಲಕಂಠಪ್ಪ ಪತ್ತಾರರು ಈ ಪರಿಸರದ ಪ್ರಭಾವಕ್ಕೆ ಸಹಜವಾಗಿ ಒಳಗಾದವರು. ಹೀಗಾಗಿ ನೀಲಕಂಠಪ್ಪನವರು ತಮ್ಮಲ್ಲಿ ಅಡಗಿದ ಆಧ್ಯಾತ್ಮಿಕ ಚಿಂತನೆಗಳನ್ನು, ಚಾರಿತ್ರಿಕ, ಪೌರಾಣಿಕ ಮತ್ತು ಶರಣರ ಚರಿತ್ರೆಗಳನ್ನೊಳಗೊಂಡ ಸಣ್ಣಾಟಗಳ ಮೂಲಕ ತುಂಬಿದರು. ನೀಲಕಂಠಪ್ಪನವರು ಸಣ್ಣಾಟ ರಚನೆ ಆರಂಭಿಸುವುದಕ್ಕಿಂತ ಪೂರ್ವ ಹರದೇಶಿ-ನಾಗೇಶಿ ಸಂಪ್ರದಾಯದ ಪ್ರಭಾವಕ್ಕೆ ಒಳಗಾಗಿದ್ದರು. ನೀಲಕಂಠಪ್ಪನವರು ಒಂದು ಸಲ ಹುಣಸೀಕಟ್ಟೆ ಜಾತ್ರೆಗೆ ಹೋದಾಗ ‘ಪುಂಡಲೀಕನ ಆಟ’ ನೋಡಿ ಪ್ರಭಾವಿತರಾದರು. ಪುಂಡಲೀಕನಾಟದಲ್ಲಿ ಹೆಣ್ಣು, ಹೊನ್ನು, ಮಣ್ಣು, ಮಾಯೆ, ಸಂಸಾರ ಈ ವಿಷಯಗಳನ್ನು ಅಭಿವ್ಯಕ್ತಪಡಿಸಲು ಬಳಸಿಕೊಂಡ ಹರದೇಶಿ-ನಾಗೇಶಿ ಮಾಧ್ಯಮ ನೀಲಕಂಠಪ್ಪನವರ ಮೇಲೆ ಅಚ್ಚಳಿಯದೇ ಉಳಿಯಿತು. ಹೀಗಾಗಿ ಅವರ ಸಣ್ಣಾಟಗಳಲ್ಲಿ ಹರದೇಶಿ-ನಾಗೇಶಿ ಸಂಪ್ರದಾಯ ಕಂಡು ಬರುತ್ತದೆ.
ಹಣ್ಣಿಕೇರಿಯ ಶಿವಾನಂದ ಕವಿ ವೇದ, ಪುರಾಣ, ಇತಿಹಾಸ ಓದಿ ಬಲ್ಲವನಾಗಿದ್ದ. ಈ ಕವಿಯಲ್ಲಿ ಅಗಾಧವಾದ ಪಾಂಡಿತ್ಯವಿತ್ತು. ಆಶು ಕವಿಯಾಗಿದ್ದ ಇವರು ದೇವಿ ಪುರಾಣವನ್ನು ಷಟ್ಟದಿಯಲ್ಲಿ ರಚಿಸಿದ್ದರೆಂದು ತಿಳಿಯುತ್ತದೆ. ಶ್ರೀ ಸಿದ್ದೇಶ್ವರ ಲಿಂಗವು ಈ ಕವಿಯ ಇಷ್ಟದೇವತೆ ಎಂಬುದು ತಿಳಿಯುತ್ತದೆ. ನೀಲಕಂಠಪ್ಪ ಪತ್ತಾರರ ಸಣ್ಣಾಟಗಳಿಂದ ಪ್ರಭಾವಿತರಾದ ಶಿವಾನಂದ ಕವಿಯು ರಚಿಸಿದ ಸಣ್ಣಾಟಗಳನ್ನು ಗಮನಿಸಿದಾಗ ಹರದೇಶಿ-ನಾಗೇಶಿ ಪ್ರಭಾವ ನೀಲಕಂಠಪ್ಪ ಪತ್ತಾರರಿಗಿಂತ ಶಿವಾನಂದ ಕವಿಯ ಮೇಲೆ ಬಹಳ ಪ್ರಭಾವ ಬೀರಿದೆ ಎಂಬುದು ತಿಳಿಯುತ್ತದೆ.
ಸಣ್ಣಾಟದ ಉಗಮದ ಈ ಘಟ್ಟವನ್ನು ‘ಸಣ್ಣಾಟಗಳ ಉಗಮದ ಸಂಕ್ರಮಣ ಕಾಲ’ ಎಂದು ಹೇಳಬಹುದು. ನೀಲಕಂಠಪ್ಪ ಪತ್ತಾರ ಮತ್ತು ಹಣ್ಣಿಕೇರಿ ಶಿವಾನಂದ ಕವಿ ಈ ಕಾಲದ ಪ್ರಮುಖ ಕವಿಗಳು. ಈ ಕವಿಗಳು ಎರಡನೆಯ ಘಟ್ಟದಲ್ಲಿ ರಚನೆಯಾಗಿ ಪ್ರದರ್ಶಿಸಲ್ಪಡುತ್ತಿದ್ದ ಸಣ್ಣಾಟದ ಗೀತರೂಪಕಗಳನ್ನು ಗಮನದಲ್ಲಿಟ್ಟು ಕೊಂಡು ನಿಯಮಿತ ಹಾಡು, ಸಂಭಾಷಣೆಯನ್ನೊಳಗೊಂಡ ಸಣ್ಣಾಟಗಳನ್ನು ರಚಿಸಿದರು. ಈ ಘಟ್ಟದ ಸಣ್ಣಾಟಗಳ ರಚನೆಯಲ್ಲಿ ಹರದೇಶಿ-ನಾಗೇಶಿ ಸಂಪ್ರದಾಯ ಗದ್ಯ ಪದ್ಯದ ಮಿಶ್ರಣದೊಂದಿಗೆ ಪ್ರವೇಶ ಪಡೆಯಿತು. ಎರಡನೆಯ ಘಟ್ಟದಲ್ಲಿ ಅಸ್ತಿತ್ವ ಪಡೆದ ‘ಡಪ್ಪಿನಾಟವನ್ನು ಗೀತರೂಪಕದ ಮಾದರಿಯಿಂದ ಹಿಡಿದು ತಂದು ನಾಟಕದ ಸಮೀಪದ ನಿಲ್ಲಿಸಿದ ಈ ಇಬ್ಬರು ಕವಿಗಳ ಮೇಲೆ ಸಮಕಾಲೀನ ಕಂಪನಇ ನಾಟಕಗಳ ಪ್ರಭಾವ ನಿಚ್ಚಳವಾಗಿದೆ’ ಎಂದು ಡಾ. ಬಸವರಾಜ ಮಲಶೆಟ್ಟಿಯ ಅಭಿಪ್ರಾಯ ಪಡುತ್ತಾರೆ.
ಶರಣರ, ದಾಸರ, ಸಾಧು-ಸಂತರ, ಪವಾಡ ಪುರಷರ ಜೀವನ ಚರಿತ್ರೆಗಳನ್ನು ಅನೇಕರು ಲಾವಣಿಗಳಲ್ಲಿ ಹಾಡಲ್ಪಡುತ್ತಿದ್ದರು ಎಂಬುದು ತಿಳಿಯುತ್ತದೆ. ಲಾವಣಿಕಾರರಿಗೆ ಲೋಕಾನುಭವ ಹೊಂದಿದ ಚಾರಿತ್ರಿಕ ವ್ಯಕ್ತಿಗಳನ್ನು ಕುರಿತು ಅವರ ಜೀವನ ಚರಿತ್ರೆಗಳನ್ನು ಸೃಷ್ಟಿಸಿ ಹಾಡುವುದೆಂದರೆ ಅವರಿಗೆ ಎಲ್ಲಿಲ್ಲದ ಪ್ರೀತಿ. ‘ಸಾವಳಗಿ ಮಹಮ್ಮದ ಸಾಬತಿರುನೀಲಕಂಠ, ಬಸವಣ್ಣ, ಅಕ್ಕಮಹಾದೇವಿ, ಅಲ್ಲಮಪ್ರಭು ಮುಂತಾದವರ ಚರಿತ್ರೆಗಳನ್ನು ಮೇಳಗಳಲ್ಲಿ ಹಾಡುತ್ತಿದ್ದ ಎಂಬುದು ಗಮನಕ್ಕೆ ಬರುತ್ತದೆ.[10] ಗ್ರಾಮೀಣ ಸಮುದಾಯಕ್ಕೆ ಲೋಕಾನುಭವವನ್ನು ಬಿತ್ತಲು ರಂಗಭೂಮಿ ಅತ್ಯುತ್ತಮ ಮಾಧ್ಯಮವೆಂದು ತಿಳಿದುಕೊಂಡ ಜನಪದ ಕವಿಗಳು ಲೋಕೋದ್ಧಾರಕ್ಕಾಗಿ ಶರಣರು, ದಾಸರು, ದಾರ್ಶನಿಕರು ನೀಡಿದ ಕೊಡುಗೆಗಳನ್ನು ಹಾಡಿನ ಮೂಲಕ ಬಿತ್ತರಿಸುವುದಕ್ಕಿಂತ ಜನಪದ ರಂಗಭೂಮಿಯ ಮೂಲಕ ಪ್ರಕಟಪಡಿಸಿದರೆ ತಕ್ಷಣ ಪರಿಣಾಮ ಬೀರಬಲ್ಲದು ಎಂದು ಅರಿತುಕೊಂಡರು. ಮೊದಲ ಹಂತದಲ್ಲಿ ಗೀತ ರೂಪಕಗಳ ಮೂಲಕ ಕಾರ್ಯಪ್ರವರ್ತರಾದರು. ಇಲ್ಲಿ ಹಾಡುಗಳೇ ಪ್ರಧಾನವಾಗಿದ್ದರಿಂದ ಸಾಮಾನ್ಯ ಪ್ರೇಕ್ಷಕರಿಗೆ ಹಾಡಿನಲ್ಲಿ ಅಡಗಿದ ತತ್ವಗಳು ಸರಿಯಾಗಿ ಮುಟ್ಟುತ್ತಿರಲಿಲ್ಲ ಎಂಬುದನ್ನು ಗಮನಿಸಿದರು. ಭಕ್ತಿ, ಮುಕ್ತಿ, ಲೋಕಾನುಭವ ಮುಂತಾದವುಗಳು ಸ್ಪಷ್ಟವಾಗಿ ಪ್ರೇಕ್ಷಕರಿಗೆ ತಿಳಿಯಬೇಕೆಂದರೆ ಹಾಡಿಗಿಂತ ಮಾತು ಹೆಚ್ಚು ಶಕ್ತಿಯುತವಾದದ್ದು ಎಂದು ಗ್ರಹಿಸಿದರು. ಹೀಗಾಗಿ ಗೀತರೂಪಕಗಳ ರಚನೆಯನ್ನು ಕೈಬಿಟ್ಟು ಗದ್ಯಕ್ಕೆ ಹೆಚ್ಚಿನ ಪ್ರಾಶಸ್ತ್ಯ ನೀಡಿದರು. ಹೀಗಾಗಿ ಗದ್ಯ ಪ್ರಧಾನವಾದ ಸಣ್ಣಾಟಗಳು ಮೂರನೆಯ ಘಟ್ಟದಲ್ಲಿ ಹೆಚ್ಚು ಬೆಳಕಿಗೆ ಬಂದವು. ಜೊತೆಗೆ ಹರದೇಶಿ-ನಾಗೇಶಿ  ಸಂಪ್ರದಾಯವೂ ಕೂಡ ಪದ್ಯದಿಂದ ಗದ್ಯಕ್ಕೆ ತಿರುಗಿತು.
ಸಣ್ಣಾಟಗಳಲ್ಲಿ ಹರದೇಶಿ-ನಾಗೇಶಿ ಸಂಪ್ರದಾಯ ಪದ್ಯದಿಂದ ಗದ್ಯಕ್ಕೇರಿದ ಮೇಲೆ ಹೆಸರಿಗೆ ಮಾತ್ರ ಭಕ್ತರ, ಪುರಾಣ ಪುರುಷರ ಆಟಗಳು ಎಂದು ಕಂಡು ಬರುತ್ತವೆ. ಇಡೀ ಆಟದುದ್ದಕ್ಕೂ ಮಾನವ ಜನ್ಮ ಸಂಸಾರ, ಮಾಯೆ, ಗುರು, ಭಕ್ತ, ಮುಕ್ತಿ, ಸ್ತ್ರೀ ಪುರುಷರ ಹೆಗ್ಗಳಿಕೆ ಕುರಿತು ವಾದ-ವಿವಾದಗಳು, ಈ ವಾದ ವಿವಾದಗಳನ್ನು ಗಟ್ಟಿಗೆ ಹಚ್ಚಲು ಪುರಾಣ ಕಥೆಗಳ, ವೇದ ಉಪನಿಷತ್ತುಗಳ ಬಳಕೆ ಆಟದ ಪ್ರಾರಂಭದಿಂದ ಮುಕ್ತಾಯದವರೆಗೆ ಕಾಣುವಂತಾಗಿದೆ. ಹೀಗಾಗಿ ಶರಣರ, ಪುರಾಣ ಪುರುಷರ, ಮಹಾತ್ಮರ, ದೇವದೇವತೆಗಳ ಪಾತ್ರಗಳಲ್ಲಿ ಗಂಭೀರತೆ ಎನ್ನುವುದು ಇಲ್ಲವೇ ಇಲ್ಲ ಎಂದು ಹೇಳಬಹುದು. ಈ ಘಟ್ಟದಲ್ಲಿ ರಚನೆಯಾದ ಸಣ್ಣಾಟಗಳ ಎಲ್ಲ ಕಥೆಗಳು ವೇದಾಂತ ಬೋಧಿಸುವುದರಲ್ಲೇ ಕಾಲ ಕಳೆದು ಬೆಳಗು ಮಾಡುತ್ತವೆ. ಈ ಘಟ್ಟದ ಸಣ್ಣಾಗಳಲ್ಲಿ ಪ್ರಮುಖ ಸ್ತ್ರೀ ಪಾತ್ರಗಳು ಶಕ್ತಿ ಪರವಾಗಿದ್ದರೆ, ಪುರುಷ ಪಾತ್ರಗಳು ಶಿವನ ಪರವಾಗಿವೆ. ಶಿವ-ಪಾರ್ವತಿ, ಅಲ್ಲಮ-ಮಾಯೆ, ತಿರುನೀಲಕಂಠ-ಸತ್ಯವತಿ, ಅಕ್ಕಮಹಾದೇವಿ-ಕೌಶಿಕ ಮುಂತಾದ ಈ ಪಾತ್ರಗಳ ವೇಷಗಾರಿಕೆಯನ್ನು ಹೊರತುಪಡಿಸಿ ಸಂಭಾಷಣೆಯನ್ನು ಗಮನಿಸಿದರೆ ಈ ಎಲ್ಲ ಪಾತ್ರಗಳು ಗ್ರಾಮೀಣ ಪರಿಸರದಿಂದಲೇ ಬಂದ ಪಾತ್ರಗಳು ಎನಿಸುತ್ತದೆ. ಹೀಗಾಗಿ ಈ ಸಣ್ಣಾಟಗಳಲ್ಲಿ ಬರುವ ಪಾತ್ರಗಳು ಐತಿಹಾಸಿಕ, ಪೌರಾಣಿಕ, ಶಿವಭಕ್ತ ಯಾವುದೇ ಪಾತ್ರವಾಗಿರಲಿ ಅದು ಜನಸಾಮಾನ್ಯರ ಪ್ರತಿನಿಧಿಯಂತೆ ತೋರುತ್ತದೆ.
ಹಣ್ಣಿಕೇರಿ ಶಿವಾನಂದ ಕವಿ ರಚಿಸಿದ ಅಲ್ಲಮಪ್ರಭು ಈ ಆಟವನ್ನು ಗಮನಿಸಿದಾಗ ಎರಡು ಪ್ರಮುಖ ಅಂಶಗಳು ನಮ್ಮ ಕಣ್ಣಿಗೆ ಗೋಚರಿಸುತ್ತವೆ. ೧. ಅಲ್ಲಮಪ್ರಭು ಮಾಯೆಯನ್ನು ಮೆಟ್ಟಿ ನಿಂತವ, ಅವನು ಯಾವ ಸ್ತ್ರೀ ಶಕ್ತಿಗೂ ತಲೆಭಾಗದವ. ಇವನಿಂದಲೇ ಲೋಕಕಲ್ಯಾಣ ಸಾಧ್ಯ ಎಂಬ ಮಾತುಗಳನ್ನು ಕೇಳಿದ ಪಾರ್ವತಿಗೆ ಸಿಟ್ಟು ಬರುತ್ತದೆ. ಶಿವ ಮತ್ತು ಶಕ್ತಿಯ ಮಧ್ಯೆ ನಾ ಹೆಚ್ಚು. ನಾ ಹೆಚ್ಚು ಎಂಬ ವಾದಗಳು ಹುಟ್ಟಿಕೊಳ್ಳುತ್ತವೆ. ಈ ವಾದಗಳಲ್ಲಿ ಶಿವ, ಶಕ್ತಿಯ ಪೂರ್ವವೃತ್ತಾಂತಗಳನ್ನೆಲ್ಲ ಜಾಲಾಡಿಸಿದರೆ, ಪಾರ್ವತಿ ಶಿವ, ಬ್ರಹ್ಮ, ವಿಷ್ಣುವಿನ ಪೂರ್ವ ವೃತ್ತಾಂತಗಳನ್ನೆಲ್ಲ ಜಾಲಾಡಿಸುತ್ತಾಳೆ. ಕೊನೆಗೆ ಮಾಯೆ ಅಲ್ಲಮನನ್ನು ಒಲಿಸಿಕೊಳ್ಳಲು ಹೋಗಿ ಸೋತು ಬರುತ್ತಾಳೆ. ಇಲ್ಲಿ ಹರದೇಶಿ ಪಂಗಡದ ಶಿವ ಗೆಲ್ಲುತ್ತಾನೆ.
೨. ಪಾರ‍್ವತಿಯು ಅಲ್ಲಮನನ್ನು ಗೆಲ್ಲಲು ತನ್ನ ಸಾತ್ವಿಕ ಕಳೆಯನ್ನು ಭೂಲೋಕಕ್ಕೆ ಕಳಿಸುತ್ತಾಳೆ. (ಅವಳೇ ಅಕ್ಕಮಹಾದೇವಿ) ಸಾತ್ವಿಕೆಯ ರೂಪ ಲಾವಣ್ಯಕ್ಕೆ ಮನಸೋತ ಕೌಶಿಕ ಮಹಾರಾಜ ಅವಳನ್ನು ವಿವಾಹವಾಗಲು ಬಯಸುತ್ತಾನೆ. ಸಾತ್ವಿಕ ಒಪ್ಪುವುದಿಲ್ಲ. ಕೌಶಿಕ ಅವಳನ್ನು ಮುಟ್ಟಲು ಹೋಗಿ ಮೂರ್ಛೆ ಹೊಂದಿ ಪಶ್ಚಾತ್ತಾಪ ಪಟ್ಟುಕೊಂಡು ಕೊನೆಗೆ ಸಾತ್ವಿಗಳ ಶಿಷ್ಯನಾಗುತ್ತಾನೆ. ಇಲ್ಲಿ ಮಾಯೆ ಅಂದರೆ ನಾಗೇಶಿ ಪಂಥ ಜಯ ಸಾಧಿಸುತ್ತದೆ. ಈ ಆಟದುದ್ದಕ್ಕೂ ಪ್ರೇಮ, ಕಾಮ, ಮುಕ್ತಿ, ಮಾಯೆಯ ವಿಷಯವೇ ಪ್ರಸ್ತಾಪಿಸಲ್ಪಡುತ್ತದೆ. ಹೀಗಾಗಿ ‘ಅಲ್ಲಮ ಪ್ರಭು’ ಸಣ್ಣಾಟ ಹರದೇಶಿ-ನಾಗೇಶಿ ಪಂಗಡದ ದೃಶ್ಯರೂಪ ಎಂಬಂತೆ ಭಾಸವಾಗುತ್ತದೆ.
ಮೂರನೆಯ ಘಟ್ಟದ ಸಣ್ಣಾಟದ ಕವಿಗಳು ಮಾನವ ಜನ್ಮದ ಮಹತ್ವ, ವೈಶಿಷ್ಯತೆ ಕುರಿತು ಹೀಗೆ ಪ್ರಸ್ತಾಪಿಸಿದ್ದಾರೆ. ‘ಎಂಬತ್ತು ನಾಲ್ಕು ಲಕ್ಷ ಜೀವರಾಶಿಗಳಲ್ಲಿ….[11]
ಈ ಘಟ್ಟದ ಕವಿಗಳು ಶಿವ-ಶಕ್ತಿಯ ವಾದಗಳನ್ನು ಹೇಗೆ ಸಣ್ಣಾಟದಲ್ಲಿ ಹುಟ್ಟು ಹಾಕಿದ್ದಾರೆ ಎಂಬುದನ್ನು ಇಲ್ಲಿ ಗಮನಿಸಬಹುದು. ಶಿವ ನಾನು ಹೆಚ್ಚು, ಶಕ್ತಿ ನಾನು ಹೆಚ್ಚು ಎಂದು ತಮ್ಮ ಪ್ರತಿಷ್ಠೆಗಳನ್ನು ಎತ್ತಿ ತೋರಿಸಲು ಪುರಾಣ ಕಥೆಗಳನ್ನು ಹೇಗೆ ಬಳಸಿಕೊಂಡಿದ್ದಾರೆ ಎಂಬುದನ್ನು ನೋಡಬಹುದು.
ಪಾರ್ವತಿ : ಹೆದರಿ ಶಂಕರಾ, ಸೇರಿದೆ ಕಾಂತಾರಾ…..
ಸಾಮರ್ಥ್ಯಹೀನ
ಕಾಂತಾ, ಹೆಣ್ಣಿಗೆ ನಾನೆಂದೂ ವಶವಾಗಿಲ್ಲವೆಂದು ಪಂಥ ತೊಡುತ್ತಿರುವಿಯಲ್ಲ! ಹಿಂದಕ್ಕೆ ಶುಂಭ, ನಿಶ್ಯುಂಭ, ರಕ್ತಬೀಜ, ಮಹಿಷಾಸುರಾದಿ ರಾಕ್ಷಸರು ಹರಿ, ಹರ, ಬ್ರಹ್ಮರೆನಿಸಿದ ನಿಮ್ಮನ್ನು ಹಿಡಿದು ದಂಡಿಸಲು ಹವಣಿಸುತ್ತಿರುವ ಸಮಯದಲ್ಲಿ, ಅವರ ಆರ್ಭಟಕ್ಕೆ ಎದೆಯೊಡೆದು ಸತ್ತೆವೆಂದು ದಿಕ್ಕೆಟ್ಟು ಓಡಿ ಬಂದಿರಿ. ಕಣ್ಣೀರು ಉದುರಿಸುತ್ತ, ಆದಿಶಕ್ತಿ ಎನಿಸಿದ ನನ್ನ ಪಾದದ ಮೇಲೆ ಬಿದ್ದು ‘ನಮ್ಮನ್ನು ಆ ದುಷ್ಟ ರಕ್ಕಸರ ಕೈಯೊಳಗೆ ಕೊಡಬೇಡ, ಹ್ಯಾಗಾದರೂ ಮಾಡಿ ಉಳಿಸಿಕೊ’ – ಎಂದು ನೀವ್ಯಾಕೆ ನನ್ನ ಬೆನ್ನು ಬಿದ್ದಿರಿ? ‘ನಾನೇ ಸರ್ವಶಕ್ತನು, ಮಾಯೆಗೆ ಮಣಿಯದವನು’ ಎಂಬ ಈ ನಿನ್ನ ನುಡಿ ಅದೆಲ್ಲಿ ಅಡಗಿತ್ತು?
ಪರಮೇಶ್ವರ : ಹೇ ನನ್ನ ಮುದ್ದು ಮಡದಿ, ನಿನ್ನ ಹಾಳು ಪುರಾಣವನ್ನು ನನ್ನ ಮುಂದೆ ಬಿಚ್ಚಬೇಡ, ಶುಂಭ, ನಿಶ್ಯುಂಭ ರಾಕ್ಷಸರಿಗೆ ಗಂಡಸರಿಂದ ಮರಣವಾಗಬಾರದೆಂದು ವರವು ಇದ್ದುದರಿಂದ, ಸ್ತ್ರೀಯಳಾದ ನಿನ್ನಿಂದೆ’ ಅವರನ್ನು ಕೊಲ್ಲಿಸಬೇಕಾಯಿತೇ ಹೊರತು ನಿನ್ನ ಹೆಚ್ಚಳದಿಂದಲ್ಲ. ನಿನ್ನ ಮಾತು ಮೀರಿ ಆ ಅಲ್ಲಮ ನನ್ನು ಗೆಲ್ಲುವುದಕ್ಕೆ ನೀನು ಮಾಯೆಯನ್ನು ಕಳಿಸಿದರೆ, ನಿಶ್ಚಯವಾಗಿ ಮೋರೆಯನ್ನು ಒಣಗಿಸಿಕೊಂಡು ಕೂಡಬೇಕಾಗುವುದು.[12]
‘ಅಲ್ಲಮಪ್ರಭು’ ಸಣ್ಣಾಟದಲ್ಲಿಯ ಅಲ್ಲಮನ ಪಾತ್ರವನ್ನು ಗೃಹಿಸಿದಾಗ ಅಲ್ಲಮನು ಕೈಲಾಸದಿಂದ ಲೋಕ ಕಲ್ಯಾಣಕ್ಕಿಂತ ಮೊದಲು ಮಾಯೆ ಎಂಬ ಶಕ್ತಿಯನ್ನು ಸೋಲಿಸಲು ಈ ಭೂಲೋಕಕ್ಕೆ ಆಗಮಿಸಿದ್ದಾನೆ ಎಂಬಂತೆ ತೋರುತ್ತದೆ. ಹರದೇಶಿ-ನಾಗೇಶಿ ಮೇಳಗಳಲ್ಲಿಯ ಹಾಡುಗಾರರ ಪೈಪೋಟಿಯೇ ಅಲ್ಲಮ ಮತ್ತು ಮಾಯೆಯ ದೃಶ್ಯ ರೂಪದಲ್ಲಿ ಮೂಡಿ ಬಂದಿದೆ ಎಂಬಂತೆ ತೋರುತ್ತದೆ. ನಾಗೇಶಿ ಮೇಳದ ಜನಪ್ರಿಯತೆಯನ್ನು ಕಂಡ ಹರದೇಶಿ ಮೇಳದವರು ನಾವು ನಾಗೇಶಿ ಮೇಳದವರನ್ನು ಸೋಲಿಸಲಿಕ್ಕಾಗಿಯೇ ಈ ಅಖಾಡಕ್ಕಿಳಿದಿದ್ದೇವೆ ಎನ್ನುವಂತೆ ಅಲ್ಲಮನ ಪಾತ್ರದ ಚಿತ್ರಣವನ್ನು ಕವಿ ರಚಿಸಿದ್ದಾನೆ.
ಮೂರನೆಯ ಘಟ್ಟದಲ್ಲಿ ರಚನೆಯಾದ ಸಣ್ಣಾಟಗಳಲ್ಲಿಯ ಯಾವುದೇ ಮುಖ್ಯ ಪಾತ್ರವಿರಲಿ ಆ ಪಾತ್ರದ ಮೂಲಕ ಹೆಣ್ಣು, ಹೊನ್ನು, ಮಣ್ಣು, ಸಂಸಾರ, ಸ್ವರ್ಗ, ನರಕ, ಕಾಮ, ಕ್ರೋಧ, ಮುಕ್ತಿ, ಮಾಯೆ, ಮಾನವತ್ವ, ಧರ್ಮ, ಪಾರಮಾರ್ಥಕ, ಆಧ್ಯಾತ್ಮಿಕ ಹೀಗೆ ಹಲವಾರು ವಿಷಯಗಳನ್ನು ಪೀಠಿಕಾ ಭಾಗದಲ್ಲಿಯೇ ವ್ಯಕ್ತಪಡಿಸುವುದು ಈ ಘಟ್ಟದ ಕವಿಗಳ ಮೊದಲ ಉದ್ದೇಶವೆಂದು ಕಾಣುತ್ತದೆ.
ಮೂರನೆಯ ಘಟ್ಟದ ಸಣ್ಣಾಟಗಳು ‘ಹರದೇಶಿ-ನಾಗೇಶಿ, ಗೀಗಿ ಸಂಪ್ರದಾಯದಿಂದ ಡಪ್ಪು ಮತ್ತು ಸಂವಾದವನ್ನು, ತಮಾಷದಿಂದ ರಂಗತಂತ್ರ ಹಾಗೂ ಕುಣಿತದ ಗತ್ತುಗಳನ್ನೂ ಕಂಪನಿ ನಾಟಕಗಳಿಂದ ಸಂಗೀತವನ್ನು ಅಗತ್ಯಕ್ಕೆ ತಕ್ಕಷ್ಟು ಪಡೆದುಕೊಂಡು ಆ ವಿಭಿನ್ನ ಸಂಪನ್ಮೂಲಗಳನ್ನು ವಸ್ತುವಿನಲ್ಲಿ ಕರಗಿಸಿ ಒಂದು ಹೊಸರೂಪಕೊಟ್ಟು ಅದನ್ನು ಕಾಲಕ್ರಮೇಣ ಹೆಚ್ಚು ಕಲಾತ್ಮಕಗೊಳಿಸುತ್ತ ಬಂದ ರಹಸ್ಯ, ಈ ಸಣ್ಣಾಟಗಳ ರಂಗಪ್ರಕಾರದ ಹಿಂದಿದೆ ಎಂದು ತೋರುತ್ತದೆ.[13] ಎಂಬುದನ್ನು ಒಪ್ಪಲೇಬೇಕಾಗುತ್ತದೆ.
ಸಣ್ಣಾಟದ ಉಗಮದ ಮೊದಲ ಘಟ್ಟದ ರಾಧಾನಾಟ, ಎರಡನೆಯ ಘಟ್ಟದ ಗೀತರೂಪಕಗಳಾದ ಸಂಗ್ಯ-ಬಾಳ್ಯಾ, ಬಲವಂತ-ಬಸವಂತ, ರೂಪಸೇನ, ಕಡ್ಲಿಮೆಟ್ಟಿ ಸ್ಟೇಷನ್ ಮಾಸ್ತರ, ಕಟ್ಟೇಚಿನ್ನ ಇವು ಲಾವಣಿ ಮತ್ತು ಗೀಗೀ ಸಂಪ್ರದಾಯದ ಪ್ರಭಾವ ಪ್ರೇರಣೆಯಿಂದ ದೃಶ್ಯರೂಪ ಕಂಡಿವೆ. ಲಾವಣಿ ಮತ್ತು ಗೀಗೀ ಹಾಡುಗಳಿಗೆ ಡಪ್ಪು ಎಷ್ಟು ಅವಶ್ಯವೋ ಅಷ್ಟೇ ಈ ಗೀತರೂಪಕಗಳಿಗೆ ಅವಶ್ಯ. ಡಪ್ಪಿನ ಗತಿ, ತಾಳ, ತುಂತುಣಿಯ ಲಯ ಇಲ್ಲದೇ ಈ ಆಟಗಳ ಹಾಡು ಸಾಗುತ್ತಿರಲಿಲ್ಲ. ಹೀಗಾಗಿ ಈ ಎರಡು ಘಟ್ಟದ ಆಟಗಳನ್ನು ಡಪ್ಪಿನಾಟಗಳೆಂದು ಗುರುತಿಸಿರುವುದು ಸೂಕ್ತವೆನಿಸುತ್ತದೆ. ಮೂರನೆಯ ಘಟ್ಟದಲ್ಲಿ ರಚನೆಯಾದ ಆಟಗಳ ಪದ್ಯಗಳು ಡಪ್ಪು ಮತ್ತು ತಬಲಾದ ಗತ್ತಿಗಮನುಗುಣವಾಗಿ ಹಾಡಬಹುದಾದ ರಚನೆಗಳಿವೆ. ಮೂರನೆಯ ಘಟ್ಟದ ಕವಿಗಳು ಹಾಡಿಗಿಂತ ಮಾತಿಗೆ ಪ್ರಾಧಾನ್ಯತೆ ನೀಡಿದ್ದರ ಪರಿಣಾಮವಾಗಿ ಹಾಡುಗಾರಿಕೆಯ ಡಪ್ಪು, ಅಥವಾ ತಬಲಾ ಬಳಕೆಯಾಗತೊಡಗಿತು. ಈ ಮೂರನೆಯ ಘಟ್ಟದ ಆಟಗಳ ಸಂಗೀತದ ಮೇಲೆ ವೃತ್ತಿರಂಗಭೂಮಿಯ ಪ್ರಭಾವವೂ ಬೀರಿತು. ಇದಕ್ಕಿಂತ ಹೆಚ್ಚಾಗಿ ಈ ಘಟ್ಟದ ಹರಿಕಾರ ನೀಲಕಂಠಪ್ಪ ಪತ್ತಾರರು ಸಂಗೀತ ಅಭ್ಯಾಸಕ್ಕಾಗಿ ಇಟಗಿಯ ಬಾಳಂಭಟ್ಟ ಎಂಬ ವಿದ್ವಾಂಸರಿಂದ ತರಬೇತಿ ಪಡೆದಿದ್ದರೆಂಬುದು ತಿಳಿಯುತ್ತದೆ. ಈ ಎಲ್ಲ ಕಾರಣಗಳಿಂದ ಈ ಘಟ್ಟದ ಆಟಗಳ ಹಾಡುಗಾರಿಕೆಯಲ್ಲಿ ಬದಲಾವಣೆಗಾಗಿ ತಬಲಾ ಕೂಡ ಪ್ರವೇಶ ಪಡೆಯಿತು. ಹೀಗಾಗಿ ಮೂರನೆಯ ಘಟ್ಟದ ಆಟಗಳಿಗೆ ‘ಸಣ್ಣಾಟ’ಗಳು ಎಂದು ಗುರುತಿಸಿದರು. ಮೂರನೆಯ ಘಟ್ಟದಲ್ಲಿ ರಚನೆಯಾದ ತಿರುನೀಲಕಂಠ, ಅಲ್ಲಮಪ್ರಭು, ಅಕ್ಕಮಹಾದೇವಿ, ನಿಜಗುಣ ಶಿವಯೋಗಿ ಮುಂತಾದ ಆಟಗಳಲ್ಲಿ ಮೊದ ಮೊದಲು ಡಪ್ಪನ್ನೇ ಬಳಸುತ್ತಿದ್ದರು. ಕಾಲಾನಂತರ ಡಪ್ಪಿನ ಸ್ಥಳವನ್ನು ತಬಲಾ, ತುಂತುಣಿಯ ಸ್ಥಳವನ್ನು ಹಾರ‍್ಮೋನಿಯಂ ತುಂಬಿಕೊಂಡವು ಎಂದು ಅನಿಗೋಳದ ಪರಾಂಡೆ ಅಭಿಪ್ರಾಯ ಪಡುತ್ತಾರೆ. ಗ್ರಾಮೀಣ ಪ್ರೇಕ್ಷಕರಾಗಲೀ ಆಟದ ಕಲಾವಿದರಾಗಲಿ ಸಣ್ಣಾಟ ಎಂದು ಸಾಮಾನ್ಯವಾಗಿ ಕರೆಯುವುದಿಲ್ಲ. ನೀಲಕಂಠನ ಆಟ, ಅಕ್ಕಮಹಾದೇವಿ ಆಟ, ನಿಜಗುಣ ಆಟ ಎಂದೇ ಕರೆಯುತ್ತಾರೆ. ಸಣ್ಣಾಟ ಎಂದು ವಿದ್ವತ್ ವಲಯದಲ್ಲಿ ಗುರುತಿಸಿರುವ ಶಬ್ದವಾಗಿದೆ. ಬೆಳಗಾವಿ ಜಿಲ್ಲೆಯಲ್ಲಿ ‘ಸಣ್ಣಾಟ’ ಎಂಬ ಶಬ್ದದಿಂದಲೇ ಗುರುತಿಸಲ್ಪಟ್ಟಿದೆ. ರಾಯಚೂರು, ಗುಲಬರ್ಗಾ ಜಿಲ್ಲೆಗಳಲ್ಲಿ ‘ಡಪ್ಪಿನ ಕಥೆ’,  ಡಪ್ಪಿನಾಟ ಎಂದು ಕರೆಯಲ್ಪಟ್ಟಿದೆ. ಬೆಳಗಾವಿ ಜಿಲ್ಲೆಯಲ್ಲಿ ಹೆಚ್ಚಾಗಿ ಸಂಗ್ಯಾ ಬಾಳ್ಯಾನಾಟಕ್ಕೆ ಡಪ್ಪಿನಾಟ ಎಂದು ಅಲ್ಲಲ್ಲಿ ಕರೆಯುವುದು ನನ್ನ ಗಮನಕ್ಕೆ ಬಂದಿದೆ. ಈಗ ಪದ್ಯ ಬೆಳಗಾವಿ ಜಿಲ್ಲೆಯಲ್ಲಿ ಪ್ರಚಾರದಲ್ಲಿರುವ ಆಟಗಳಿಗೆ ಸಣ್ಣಾಟಗಳೆಂದೇ ಗುರುತಿಸಿರುವುದು ಸೂಕ್ತವೆನಿಸುತ್ತದೆ.
ಸಣ್ಣಾಟ ದೊಡ್ಡಾಟಗಳೆರಡು ಬೆಳಗಾವಿ ಜಿಲ್ಲೆಯಲ್ಲಿ ಜೊತೆ-ಜೊತೆಯಲ್ಲೇ ಬೆಳೆದವು. ಬಯಲಾಟದಿಂದ ಹೊಸ ಪ್ರಕಾರದ ಆಟ (ಸಣ್ಣಾಟ)ವನ್ನು ಬೇರ್ಪಡಿಸಿ ಹೇಳುವುದಕ್ಕಾಗಿ ಡಪ್ಪಿನಾಟ, ಸಣ್ಣಾಟ ಎಂದು ಗುರುತಿಸಿದಂತಿದೆ. ‘ರಂಗಸಜ್ಜಿಕೆ, ವೇಷಭೂಷಣ, ಕಥಾವಸ್ತುಗಳ ದೃಷ್ಟಿಯಿಂದ ಭವ್ಯ ಪ್ರದರ್ಶನವಾಗಿ ಮೆರೆದು ದೊಡ್ಡದಾಗಿ ಕಂಡ ಮೂಡಲಪಾಯ ದೊಡ್ಡಾಟವಾಯಿತು. ಇದೇ ಮಾನದಂಡದಿಂದ ಸರಳ ಸುಲಭ ಪ್ರದರ್ಶನವಾದ ಡಪ್ಪಿನಾಟ ಭವ್ಯ ರಂಗಭೂಮಿಯ ಮೇಲೆ ಸಣ್ಣದಾಗಿ ಕಂಡು ಸಣ್ಣಾಟವಾಯಿತು.[14] ಎಂದು ಅಭಿಪ್ರಾಯ ಪಡುವರು.
ಸಣ್ಣಾಟದ ಉಗಮದ ಮೂರನೆಯ ಘಟ್ಟದಲ್ಲಿ ನೀಲಕಂಠಪ್ಪ ಪತ್ತಾರ ಮತ್ತು ಹಣ್ಣಿಕೇರಿ ಶಿವಾನಂದ ಕವಿ ಇವರಿಬ್ಬರಿಂದಲೇ ಸುಮಾರು ನಲವತ್ತು ಸಣ್ಣಾಟಗಳು ರಚನೆಯಾಗಿವೆ ಎಂಬುದು ತಿಳಿಯುತ್ತದೆ. ಆದರೆ ಇಂದು ಅತ್ಯಂತ ಜನಪ್ರಿಯವಾಗಿರುವ ಬೆರಳೆಣಿಕೆಯಷ್ಟು ಸಣ್ಣಾಟಗಳ ಹಸ್ತಪ್ರತಿಗಳು ಲಭ್ಯವಾಗುತ್ತಿರುವುದು ದುಃಖದ ಸಂಗತಿ. ಈ ಘಟ್ಟದಲ್ಲಿ ನೀಲಕಂಠಪ್ಪ ಪತ್ತಾರರಿಂದ ರಚನೆಯಾದ ‘ತಿರುನೀಲಕಂಠ’ ಆಟ ಸಣ್ಣಾಟದ ಬೆಳವಣಿಗೆಯ ಹೊಸ ಮನ್ವಂತರಕ್ಕೆ ದಾರಿ ದೀಪವಾಯಿತು. ‘ತಿರುನೀಲಕಂಠ ಆಟದ ಕಥಾವಸ್ತು ನಿಯಮಿತ ಸಂಭಾಷಣೆಗಳ ರಚನೆ, ಹಾಡಿನ ಧಾಟಿ-ಇವುಗಳಲ್ಲೆಲ್ಲ ಅಚ್ಚ ಹೊಸತನ ಕಂಡುಬಂದಿತು. ಹಳೆಯ ಮಾರ್ಗ ಬಿಟ್ಟು ಹೊಸತನಕ್ಕೆ ತೆಕ್ಕಬಿದ್ದ ‘ತಿರುನೀಲಕಂಠ’ ಕೂಡಲೇ ಜನಪ್ರಿಯವಾಗಿ ‘ಕಾದರೊಳ್ಳಿ ಆಟ’, ‘ಕಾದರೊಳ್ಳಿ ಧರತಿ’ ಎಂದು ತನ್ನ ಪರಂಪರೆಯನ್ನೇ ಸಾಧಿಸಿತು’. ನೀಲಕಂಠಪ್ಪನವರ ಪರಂಪರೆಯನ್ನೇ ಮುಂದುವರೆಸಿದ ಹಣ್ಣಿಕೇರಿ ಶಿವಾನಂದ ಕವಿ ರಚಿಸಿದ.[15] ‘ಅಲ್ಲಮಪ್ರಭು’ ಸಣ್ಣಾಟವೂ ಬಹು ಬೇಗ ಜನಪ್ರಿಯವಾಯಿತು. ಈ ಕವಿಗಳ ಪರಿಶ್ರಮದಿಂದ ಸಣ್ಣಾಟ ತನ್ನ ಉಗಮ ಮೂರನೆಯ ಘಟ್ಟದಲ್ಲಿ ಗಟ್ಟಿಯಾದ ಅಸ್ತಿತ್ವ ಪಡೆದುಕೊಂಡಿತು.
‘ನೀಲಕಂಠಪ್ಪ ಪತ್ತಾರ ಮತ್ತು ಶಿವಾನಂದ ಕವಿಗಳು ಕಂಪನಿ ನಾಟಕಗಳಿಂದ ಎಷ್ಟೇ ಪ್ರಭಾವಿತರಾಗಿದ್ದರೂ ತಮ್ಮ ತನವನ್ನು ಕಾಯ್ದುಕೊಂಡು ಕಂಪನಿ ನಾಟಕಗಳೊಂದಿಗೆ ಎಂದೂ ಹೋಲದ, ಸೋಲದ ಕೃತಿಗಳನ್ನು ರಚಿಸಿದರು. ಆದರೆ ಇತ್ತೀಚೆಗೆ, ಕಂಪನಿ ನಾಟಕಗಳ ಹಾವಳಿ ಅತಿಯಾದ ಮೇಲೆ ಅವರ ಡಪ್ಪಿನಾಟಗಳು ಮೂಲದ ಜಾನಪದ ಅಂಶಗಳನ್ನು ಕಳೆದುಕೊಂಡು ನಾಟಕಗಳತ್ತ ರಭಸದಿಂದ ಸಾಗುತ್ತಿವೆ.[16] ಎಂಬುದನ್ನು ಗಮನಿಸಬೇಕಾಗಿದೆ.
ನೀಲಕಂಠಪ್ಪ ಮತ್ತು ಹಣ್ಣಿಕೇರಿ ಶಿವಾನಂದ ಕವಿ ಇವರಿಬ್ಬರೂ ಕೇವಲ ಆಟಗಳನ್ನು ರಚಿಸುವ ಕಾರ್ಯದಲ್ಲಿ ಮಾತ್ರ ತೊಡಗಿಸಿಕೊಳ್ಳಲಿಲ್ಲ. ತಾವು ರಚಿಸಿದ ಆಟಗಳ ಪ್ರದರ್ಶನ ಹೇಗೆ ನಡೆಯುತ್ತಿದೆ ಎಂಬುದನ್ನು ಗಮನಿಸುತ್ತಾ ಪ್ರೇಕ್ಷಕರ ಅಪೇಕ್ಷೆಯ ಮೇರೆಗೆ ತಿದ್ದುಪಡಿಮಾಡುತ್ತ, ಕೆಲ ಸಂದರ್ಭಗಳಲ್ಲಿ ಅಟ್ಟವನ್ನೇರಿ ಪಾತ್ರ ನಿರ್ವಹಿಸುತ್ತಿದ್ದರೆಂದು ತಿಳಿಯುತ್ತದೆ. ನೀಲಕಂಠಪ್ಪನವರಂತೂ ಆಟದ ಗೀಳು ಅಂಟಿಸಿಕೊಂಡ ಮೇಲೆ ತಿರುನೀಲಕಂಠ ಆಟದ ಮೇಳ ಕಟ್ಟಿಕೊಂಡು ಬೆಳಗಾವಿ, ಧಾರವಾಡ, ಗದಗ, ರಾಯಚೂರು, ಬಿಜಾಪುರ, ಜಿಲ್ಲೆಯಾದ್ಯಂತ ಸಂಚರಿಸಿ ಆಟವನ್ನು ಜನಪ್ರಿಯಗೊಳಿಸಲು ಪಟ್ಟ ಶ್ರಮ ಅಗಾಧವಾದದ್ದೆಂದು ಕಾದ್ರೊಳ್ಳಿಯ ಹಿರಿಯರು ಅಭಿಪ್ರಾಯಪಡುತ್ತಾರೆ. ಸ್ವಾತಂತ್ರ್ಯ ಹೋರಾಟದ ಚಟುವಟಿಕೆಗಳು ತೀವ್ರಗತಿಯಲ್ಲಿದ್ದರೂ ತಿರುನೀಲಕಂಠ ಆಟದ ಪ್ರದರ್ಶನಕ್ಕೆ ಯಾವ ಅಡ್ಡಿ ಆತಂಕಗಳು ಆ ಸಂದರ್ಭದಲ್ಲಿ ಉಂಟಾಗಲಿಲ್ಲವಂತೆ ಇದಕ್ಕೆ ಆ ತಿರುನೀಲಕಂಠ ಆಶೀರ್ವಾದವೇ ಕಾರಣ ಎಂದು ನೀಲಕಂಠಪ್ಪನವರು ಭಾವಿಸುತ್ತಿದ್ದರು ಎಂದು ನೀಲಕಂಠಪ್ಪನವರ ಮಗ ಚಿದಾನಂದ ಪತ್ತಾರರು ತಮ್ಮ ತಂದೆಯ ಅಭಿಪ್ರಾಯಗಳನ್ನು ನನ್ನೊಂದಿಗೆ ಹಂಚಿಕೊಂಡರು.
ಸಮಾರೋಪ
ಶೈವ ಸಣ್ಣಾಟ, ವೈಷ್ಣವ ಸಣ್ಣಾಟ, ಶರಣರಾಟ ಎಂದು ಮತಪ್ರಚಾರದ ಹಿನ್ನೆಲೆಯಲ್ಲಿ ಪೂರ್ವಾಗ್ರಹ ಪೀಡಿತರಾಗಿ ಗೃಹಿಸಿಕೊಳ್ಳುವುದು ಶುದ್ಧ ತಪ್ಪು, ಮತ ಪ್ರಚಾರದ ಉದ್ದೇಶ, ಭಾವನೆಗಳಾಗಳಿ ಸಣ್ಣಾಟಗಳಲ್ಲಿ ಇಲ್ಲವೇ ಇಲ್ಲ. ತಿರುನೀಲಕಂಠ, ಅಕ್ಕಮಹಾದೇವಿ, ನಿಜಗುಣ ಶಿವಯೋಗಿ, ಅಲ್ಲಮಪ್ರಭು ಮುಂತಾದವು ಶೈವ ಸಣ್ಣಾಟಗಳು. ಶರಣರಾಟಗಳು ಎಂದು ವಿದ್ವಾಂಸರಿಂದ ಗುರುತಿಸಲ್ಪಟ್ಟಿರುವ ಈ ಆಟಗಳಲ್ಲಿ ವೀರಶೈವ ಧರ್ಮದ ತತ್ವಗಳು ಆಂಶಿಕವಾಗಿ ಅಲ್ಲಲ್ಲಿ ಮೂಡಿ ಬಂದಿರಬಹುದು. ಆದರೆ ವಿದ್ವಾಂಸರು ಅಂದುಕೊಂಡಂತೆ ಆಯಾ ಧರ್ಮದ ತಳಹದಿಯ ಮೇಲೆಯೇ ಸಣ್ಣಾಟಗಳು ಹುಟ್ಟಿಬಂದಿಲ್ಲ. ತೃತೀಯ ಘಟ್ಟದಲ್ಲಿ ಹುಟ್ಟಿ ಬಂದ ಯಾವುದೇ ಸಣ್ಣಾಟವಿರಲಿ ಅಲ್ಲಿ ಮುಖ್ಯವಾಗಿ ಮಾನವಜನ್ಮ ಹೆಣ್ಣು, ಹೊನ್ನು, ಮಣ್ಣು, ಭಕ್ತಿ, ಮುಕ್ತಿ, ಮಾಯೆ, ಸಂಸಾರ, ಸ್ವರ್ಗ, ನರಕ, ಕಾಮ, ಕ್ರೋಧ, ಮೋಹ, ಮದ, ಮತ್ಸರ, ಲೋಭ, ಪಾರಮಾರ್ಥಿಕ, ಆಧ್ಯಾತ್ಮಿಕ ಈ ವಿಷಯಗಳ ಬಿತ್ತನೆಯೇ ಸಣ್ಣಾಟಗಳಲ್ಲಿ ಮುಖ್ಯವಾಗಿ ಕಂಡು ಬರುತ್ತದೆ. ಗುರು, ಲಿಂಗ, ಜಂಗಮ, ಪ್ರಸಾದ, ಪಾದೋದಕ ಕುರಿತು ಕೆಲ ಸಣ್ಣಾಟಗಳಲ್ಲಿ ಮೂಡಿ ಬಂದಿರಬಹುದು. ಇದನ್ನೇ ಮತ ಪ್ರಚಾರಕ್ಕಾಗಿ ಎಂದು ಹೇಳುವುದು ತರವಲ್ಲ. ಶರಣರ ಹೆಸರಿನಲ್ಲಿ ರಚನೆಯಾದ ಸಣ್ಣಾಟಕ್ಕೆ ಮತಧರ್ಮದ ಅಚ್ಚು ಒತ್ತುವುದು ಸರಿಯಲ್ಲ. ಶೈವ ಸಣ್ಣಾಟಗಳು ೧೨ನೆಯ ಶತಮಾನದಿಂದ ವೈಷ್ಣವ ಸಣ್ಣಾಟಗಳು ೧೪ನೆಯ ಶತಮಾನದಿಂದ ಧರ್ಮ ಪ್ರಚಾರಕ್ಕೆ ಹುಟ್ಟಿ ಬಂದವೇನೋ ಎಂದು ಊಹಿಸುವುದು ಸರಿಯಲ್ಲ. ಸಣ್ಣಾಟಗಳು ೧೭ನೆಯ ಶತಮಾನದ ಕೊನೆಗೆ ರೂಪ ಪಡೆದವುಗಳಾಗಿವೆ. ಆಟ ಆಡುವ ದಾಸರಿಗೂ ಹರಿದಾಸರಿಗೂ ಯಾವ ಸಂಬಂಧಗಳೂ ಇಲ್ಲ. ಆಟ ಆಡುವ ದಾಸರು ದೇವದಾಸರೆಂದು ಗುರುತಿಸಲ್ಪಟ್ಟವರು. ಇವರು ದೇವಸ್ಥಾನಗಳಲ್ಲಿ ರಂಗಸೇವೆಗೆ ನೇಮಕಗೊಂಡ ಪರಿಚಾಲಕ ವರ್ಗದವರು. ರಾಜರಿಂದ, ದೇವಾಲಯಗಳಿಂದ ವಂಚಿತರಾದ ಮೇಲೆ ಬದುಕು ಸಾಗಿಸಲು ರಾಧಾನಾಟ, ದಾಸರಾಟಗಳನ್ನು ಪ್ರದರ್ಶಿಸುತ್ತಾ ಬಂದವರು.

